Монгол Улсын Их Хурлын 2007 оны хаврын ээлжит чуулганы 2007 оны 06 дугаар сарын 14-ний өдөр (Пүрэв гараг)-ийн нэгдсэн хуралдаан 10 цаг 40 минутанд  Чуулганы нэгдсэн хуралдааны танхимд  эхлэв.

УИХ-ын дарга Ц.Нямдорж ирц, хэлэлцэх асуудлыг танилцуулав.

Өглөөний нэгдсэн хуралдаанд ирвэл зохих 76 гишүүнээс 53 гишүүн ирж, 69.7  хувийн ирцтэй байв.

Чөлөөтэй: Ч.Авдай, Г.Адъяа, Д.Арвин, Су.Батболд, Х.Баттулга, Б.Бат-Эрдэнэ, Ж.Гүррагчаа, Д.Дэмбэрэл, А.Мурат, Д.Одбаяр, Ч.Раднаа, М.Сономпил, Ц.Сүхбаатар, Д.Тэрбишдагва, М.Энхболд
Өвчтэй: Б.Батбаатар, Д.Ганхуяг, Б.Жаргалсайхан, А.Цанжид, Ц.Цэнгэл

Тасалсан: Ц.Батаа, Э.Бат-Үүл, Д.Бат-Эрдэнэ
УИХ-ын дарга Ц.Нямдорж “Аж ахуйн нэгжийн орлогын албан татварын тухай хуулийг УИХ-ын чуулганы нэгдсэн хуралдаанаар хэлэлцэх үед “ариутгах татуурга” гэдэг үг байсан юм байна, … хэлэлцүүлгийн явцад Тамгын газрынхан хоорондоо ярилцаж уг үгийг хаяад явчихсан, өөрөөр хэлбэл санал хураалтаар хасагдаагүй.  Ёсчлох шатандаа татварын газар, яамныхан Тамгын газар дээр ярьж байгаад санал хураалтаар хасагдаагүй байгаа учраас уг үгийг нэмж оруулахаас аргагүй юм гээд нэмчихсэн байсан” гэдгийг мэдээлж, хуулийн төслийг УИХ дахь Ардчилсан намын зөвлөлийн гишүүдэд үзүүлэхийг УИХ-ын Тамгын газрын нэгдүгээр нарийн бичгийн дарга Ж.Нарантуяад үүрэг болгож хуулийн төслийг өгөв.

Нэг. Бусад асуудал

Хэлэлцэж буй асуудалтай холбогдуулан УИХ-ын даргын зөвлөх Б.Бат-Эрдэнэ, УИХ-ын Тамгын газрын ерөнхий нарийн бичгийн дарга Н.Лувсанжав, нэгдүгээр нарийн бичгийн дарга Ж.Нарантуяа нарын бүрэлдэхүүнтэй ажлын хэсэг байлцав.

 УИХ-ын дарга Ц.Нямдорж Монгол Улсын Их Хурлын тухай хуулийн 10 дугаар зүйлийн 10.2.2-т заасныг үндэслэн Улсын Их Хурлын даргын үүрэгт ажлаас чөлөөлж өгөхийг хүсч Монгол Улсын Их Хуралд өргөдөл гаргасан талаар товч үг хэлэв.

УИХ-ын дарга Ц.Нямдорж УИХ-ын дэд дарга Д.Лүндээжанцанг хуралдааныг үргэлжлүүлэн удирдахыг хүсч суудалд нь очиж суув.

УИХ-ын дэд дарга Д.Лүндээжанцан УИХ-ын Чуулганы нэгдсэн хуралдааныг даргалав.

Төрийн байгуулалтын байнгын хорооны хуралдаан 14.00 цагт хуралдаж УИХ-ын дарга Ц.Нямдоржийг чөлөөлөх эсэх асуудлыг хэлэлцэж, 15.00 цагт УИХ-ын Чуулганы нэгдсэн хуралдаанаар хэлэлцэж шийдвэрлэх болсныг мэдэгдэв.

Хоёр. Агаарын бохирдлыг бууруулах талаар хэрэгжүүлэх зарим арга хэмжээний тухай УИХ-ын тогтоолын төсөл /анхны хэлэлцүүлэг/

Хэлэлцэж буй асуудалтай холбогдуулан Байгаль орчны сайд И.Эрдэнэбаатар, Улаанбаатар хотын ерөнхий менежер Г.Мөнхбаяр, УИХ-ын Тамгын газрын зөвлөх О.Баяраа, Байгаль орчин, хүнс, хөдөө аж ахуйн байнгын хорооны референт Д.Дэнсмаа нарын бүрэлдэхүүнтэй ажлын хэсэг байлцав.

УИХ-ын тогтоолын төслийг анхны хэлэлцүүлэгт бэлтгэсэн талаархи Байгаль орчин, хүнс, хөдөө аж ахуй, Төсөв, Эдийн засгийн байнгын хорооноос гаргасан санал дүгнэлтийг УИХ-ын гишүүн Б.Батбаяр уншиж танилцуулав.

Байнгын хорооноос гаргасан санал дүгнэлттэй холбогдуулан УИХ-ын гишүүн Т.Очирхүү, Л.Гантөмөр, С.Ламбаа, Р.Раш, Л.Гүндалай нарын асуусан асуултанд ажлын хэсгийн дэд ахлагч, УИХ-ын гишүүн А.Бакей, Г.Батхүү, С.Оюун, Н.Энхболд нар хариулж тайлбар хийв.

Байнгын хороодын дүгнэлттэй холбогдуулан УИХ-ын гишүүн Б.Мөнхтуяа, Л.Гантөмөр, Ц.Мөнх-Оргил, З.Энхболд нарын асуусан асуултад УИХ-ын гишүүн А.Бакей хариулж, тайлбар хийв.

Байнгын хороодоор дэмжигдсэн зарчмын зөрүүтэй саналын томъёоллоор санал хураалт явуулав.

1.Төслийн 1-ийн 2 дахь заалтын “брикетэн” гэсний дараа “болон хийн” гэж нэмэх,“түлш үйлдвэрлэн хэрэглэгчдийг хангах, нүүрс гүн боловсруулах үйлдвэрлэлийг хөгжүүлэх” гэснийг “түлшний үйлдвэрлэлийг хөгжүүлж, хэрэглэгчдийг хангах” гэж, “6 дугаар” гэснийг “7 дугаар”  гэж тус тус өөрчлөх гэсэн УИХ-ын гишүүн А.Бакей, Ч.Раднаа нарын гаргасан, Байнгын хороод дэмжсэн саналыг дэмжье.

Зөвшөөрсөн

35

Татгалзсан

5

Бүгд


40

87.5 хувиар санал дэмжигдлээ

2. Төслийн 1-ийн 4 дэх заалтын “5 дахь” гэснийг “шинэ” гэж өөрчлөх, “боловсруулах” гэсний дараа “байршлыг нь оновчтой тогтоож” гэж нэмэх гэсэн УИХ-ын гишүүн А.Бакей, Ч.Раднаа нарын гаргасан,  Байнгын хороод дэмжсэн саналыг дэмжье.

Зөвшөөрсөн

34

Татгалзсан

8

Бүгд


42

81.0 хувиар санал дэмжигдлээ

3. Төслийн 1-ийн 5 дахь заалтын “бүсийн тулгуур төвүүдэд” гэснийг “бүс, аймгийн төвүүдэд” гэж, “бодлогыг тууштай хэрэгжүүлэхийн зэрэгцээ” гэснийг “бодлогын хэрэгжилтийг эрчимжүүлж” гэж тус тус өөрчилж, дараа нь ”Улаанбаатар хотын төвлөрлийг сааруулах зорилгоор дагуул хотуудыг бий болгож, хөгжүүлэх бодлого боловсруулж хэрэгжүүлэх” гэж нэмэх. Мөн заалтын “нийслэл хотын” гэснээс хойшхи хэсгийг тогтоолын төсөлд бие даасан 6 дугаар заалт болгох гэсэн УИХ-ын гишүүн А.Бакей, Ч.Раднаа нарын гаргасан,  Байнгын хороод дэмжсэн саналыг дэмжье.

Зөвшөөрсөн

40

Татгалзсан

7

Бүгд


47

85.1 хувиар санал дэмжигдлээ.

4. Төслийн 1-ийн 12 дахь заалтын “үнэ төлбөргүй сурталчлуулах” гэснийг “өргөн сурталчлах” гэж өөрчлөх гэсэн УИХ-ын гишүүн А.Бакей, Ч.Раднаа нарын гаргасан, Байнгын хороод дэмжсэн саналыг дэмжье.

Зөвшөөрсөн

27

Татгалзсан

16

Бүгд


43

62.8 хувиар санал дэмжигдлээ

5. Төслийн 1-д “Хотын ногоон байгууламжийг өргөтгөж, айл өрх, аж ахуйн нэгж, байгууллага бүр ашиглалт, эзэмшилт, өмчлөлийн газартаа мод тарих, зүлэг суулгах ажлыг зохион байгуулах” гэсэн 14 дэх заалт нэмэх гэсэн УИХ-ын гишүүн Р.Нямсүрэнгийн гаргасан, Байнгын хороод дэмжсэн саналыг дэмжье.

Зөвшөөрсөн

35

Татгалзсан

8

Бүгд


43

81.4 хувиар санал дэмжигдлээ

6. Төслийн 1-д “Хог хаягдлын менежментийг сайжруулж, хог хаягдал боловсруулах үйлдвэр байгуулах асуудлыг судалж шийдвэрлэх” гэсэн 15 дахь заалт нэмэх гэсэн УИХ-ын гишүүн Р.Раш, Р.Нямсүрэн нарын гаргасан, Байнгын хороод дэмжсэн саналыг дэмжье.

Зөвшөөрсөн

37

Татгалзсан

7

Бүгд


44

84.1 хувиар санал дэмжигдлээ

7. Төслийн 1-ийн 5-ын “гамшгийн бүсээр зарлах” гэсэн хэсгийг хасах гэсэн УИХ-ын гишүүн Ц.Баярсайхан, Р.Буд нарын гаргасан, Байнгын хороод дэмжсэн саналыг дэмжье.

Зөвшөөрсөн

23

Татгалзсан

23

Бүгд


46

50.0 хувиар санал дэмжигдсэн тул хоёрдугаар хэлэлцүүлгийн үед хэлэлцэх нь зүйтэй гэж үзэж Байнгын хороодод шилжүүлэв.

8.Төслийн 1-ийн 8-ын “автомашины ашиглагдсан хуучин дугуйг импортоор оруулахыг хориглох” гэснийг “ашиглагдсан хуучин дугуйг импортоор оруулахад баримтлах стандарт боловсруулж мөрдүүлэх” гэж өөрчлөх гэсэн УИХ-ын гишүүн Ч.Содномцэрэн, Р.Буд,  Сү.Батболд,  М.Зоригт нарын гаргасан, Байнгын хороод дэмжсэн саналыг дэмжье.

Зөвшөөрсөн

7

Татгалзсан

39

Бүгд


46

84.8 хувиар санал дэмжигдээгүй
9.Төсөлд “Улаанбаатар хотын агаарын бохирдлыг бууруулахад шаардагдах хөрөнгийн эх үүсвэрийг шийдвэрлэхэд дэмжлэг үзүүлэх зорилгоор нийслэл хотын болон Засгийн газрын бонд гаргах” гэсэн заалт нэмэх гэсэн УИХ-ын гишүүн Р.Буд, Б.Мөнхтуяа, Р.Нямсүрэн, Я.Санжмятав, Л.Гантөмөр нарын гаргасан,  Байнгын хороод дэмжсэн саналыг дэмжье.

Зөвшөөрсөн

35

Татгалзсан

11

Бүгд


46

76.1 хувиар санал дэмжигдлээ

10. Төслийн 1-ийн 9 дэх заалтын “судалгааны нэгдсэн сүлжээг өргөжүүлэх” гэсний дараа “иргэдийн санал, мэдээлэл хүлээн авах” гэж нэмэх гэсэн УИХ-ын гишүүн Б.Мөнхтуяагийн гаргасан, Байнгын хороод дэмжсэн саналыг дэмжье.

Зөвшөөрсөн

32

Татгалзсан

14

Бүгд


46

69.6 хувиар санал дэмжигдлээ

11. Төсөлд “Тогтоолын биелэлтийг жил бүрийн намрын чуулганаар хэлэлцүүлэн дүгнэлт гаргуулж байхыг Байгаль орчин, хүнс, хөдөө аж ахуйн байнгын хороонд даалгасугай” гэсэн 4 дэх заалт нэмэх гэсэн УИХ-ын гишүүн Р.Нямсүрэнгийн гаргасан, Байнгын хороод дэмжсэн саналыг дэмжье.

Дээрх саналтай холбогдуулан УИХ-ын гишүүн А.Бакей санал хэлэв.

Зөвшөөрсөн

11

Татгалзсан

33

Бүгд


44

25.0 хувиар санал дэмжигдээгүй
12. Төслийн 1-ийн 3 дахь заалтаас “Улаанбаатар хотод түлшний зориулалттай түүхий нүүрсний хэрэглээг хязгаарлах арга хэмжээг үе шаттайгаар авч хэрэгжүүлэх” гэсэн хэсгийг хасаж, төслийн 1-ийн 2 дахь заалттай нийлүүлэн өөрчлөн найруулах гэсэн УИХ-ын гишүүн Ж.Наранцацралтын гаргасан, Байнгын хороо дэмжсэн саналыг дэмжье.

Зөвшөөрсөн

36

Татгалзсан

8

Бүгд


44

81.8 хувиар санал дэмжигдсэн.

13. Төслийн Хоёрдугаар хавсралтын 2.2-ыг хасах, Дулааны цахилгаан станц 2-ыг хувьчилсны дараа төсөлд хамруулах гэсэн УИХ-ын гишүүн З.Энхболд, Р.Эрдэнэбүрэн нарын гаргасан, Байнгын хороод дэмжсэн саналыг дэмжье.

Дээрх саналтай холбогдуулан УИХ-ын гишүүн З.Энхболд, Т.Очирхүү, Р.Гончигдорж нар санал хэлэв.

Зөвшөөрсөн

22

Татгалзсан

23

Бүгд


45

51.1 хувиар санал дэмжигдээгүй.

14. Төслийн Хоёрдугаар хавсралтын 1.3-ыг “Дулаан цахилгааны шинэ эх үүсвэртэй холбогдох  дэд бүтцийг барих” гэж өөрчлөх  гэсэн  УИХ-ын гишүүн З.Энхболд,  Р.Эрдэнэбүрэн, Я.Санжмятав нарын гаргасан, Байнгын хороод дэмжсэн саналыг дэмжье.

Дээрх саналтай холбогдуулан УИХ-ын гишүүн Ц.Дамиран, А.Бакей, З.Энхболд, Р.Гончигдорж нар санал хэлэв.

Зөвшөөрсөн

27

Татгалзсан

15

Бүгд


42

64.3 хувиар санал дэмжигдлээ.

Байнгын хороодоор дэмжигдээгүй зарчмын зөрүүтэй саналууд:

1. Төслийн 2-ыг “Гэр хорооллын дэд бүтцийг бий болгох, гэр хорооллыг орон сууцжуулах хөрөнгө оруулалт, зардлын хэмжээг 2007-2010 онуудад жилд дунджаар 50 тэрбум төгрөгөөс багагүй байхаар тогтоосугай” гэж өөрчлөх гэсэн УИХ-ын гишүүн Ч.Содномцэрэнгийн гаргасан, Байнгын хороод дэмжээгүй саналыг дэмжье.

Зөвшөөрсөн

 5

Татгалзсан

37

Бүгд


42

88.1 хувийн саналаар УИХ-ын гишүүн Ч.Содномцэрэнгийн гаргасан санал дэмжигдлээ.

2. Төслийн “брикетэн” гэснийг “шахмал” гэж өөрчлөх гэсэн УИХ-ын гишүүн Ч.Содномцэрэнгийн гаргасан, Байнгын хороод дэмжээгүй саналыг дэмжье.

Дээрх саналтай холбогдуулан УИХ-ын гишүүн Ч.Содномцэрэн, А.Бакей, Г.Занданшатар нар санал хэлэв.

Зөвшөөрсөн

14

Татгалзсан

26

Бүгд


40

65.0 хувийн саналаар УИХ-ын гишүүн Ч.Содномцэрэнгийн гаргасан санал дэмжигдлээ. 

3. Төслийн Хоёрдугаар хавсралтын 1.3-ыг ”Дулаан, цахилгааны шинэ эх үүсвэрийг Багануурт байгуулах” гэж тодорхой тусгах гэсэн УИХ-ын гишүүн Ц.Баярсайханы гаргасан, Байнгын хороо дэмжээгүй саналыг дэмжье. 

Зөвшөөрсөн

13

Татгалзсан

27

Бүгд


40

67.5 хувийн саналаар УИХ-ын Ц.Баярсайханы гаргасан санал дэмжигдлээ.

4. Төслийн Хоёрдугаар хавсралтын 1.5-ыг “Гэр хорооллыг хямд цахилгаанаар халаах арга хэмжээг нэвтрүүлэх” гэж өөрчлөх гэсэн УИХ-ын гишүүн Б.Мөнхтуяагийн гаргасан, Байнгын хороо дэмжээгүй саналыг дэмжье.

Зөвшөөрсөн

18

Татгалзсан

23

Бүгд


41

56.1 хувийн саналаар УИХ-ын гишүүн Б.Мөнхтуяагийн гаргасан санал дэмжигдлээ.

5. Төсөлд “Шатахуун түгээх станцад хийн түлш борлуулахыг зөвшөөрөх” гэсэн  заалт нэмэх гэсэн УИХ-ын гишүүн М.Зоригтын гаргасан, Байнгын хороод дэмжээгүй саналыг дэмжье.

Зөвшөөрсөн

 21

Татгалзсан

 19

Бүгд


 40

52.5 хувийн саналаар Байнгын хорооны санал  дэмжигдлээ.

6. Төсөлд “Агаарын бохирдлыг бууруулах мастер төлөвлөгөөг батлах” гэсэн  заалт нэмэх гэсэн УИХ-ын гишүүн Ж.Наранцацралтын гаргасан, Байнгын хороод дэмжээгүй саналыг дэмжье.

Дээрх саналтай холбогдуулан УИХ-ын гишүүн Ж.Наранцацралт, Я.Санжмятав, Б.Эрдэнэбат, А.Бакей нар тайлбар хийв.

Зөвшөөрсөн

 26

Татгалзсан

 16

Бүгд


 42

61.9 хувийн саналаар Байнгын хорооны  санал дэмжигдлээ.

7. Төсөлд “Дулааны хангамжийг шийдвэрлэх зорилгоор цахилгааны ялгавартай тоолуураар шөнийн цагаар цахилгаан авсан байгууллага, аж ахуйн нэгж, гэр хорооллын өдрийн хэрэглээний цахилгааны үнэд тодорхой хувийн хөнгөлөлт үзүүлж, эрчим хүчний зохистой хэрэглээг дэмжих” гэсэн заалт нэмэх гэсэн УИХ-ын гишүүн Р.Будын гаргасан, Байнгын хороод дэмжээгүй саналыг дэмжье.

Дээрх саналтай холбогдуулан УИХ-ын гишүүн З.Энхболд, Б.Эрдэнэсүрэн нар тайлбар хийв.

Зөвшөөрсөн:

32

Татгалзсан:

15

Бүгд:


47

68.1 хувийн саналаар Байнгын хорооны санал дэмжигдлээ.

8.Төсөлд “Агаарын бохирдлыг  бууруулах хөтөлбөрт бүх аймгийн төвийг хамруулах” гэсэн заалт нэмэх гэсэн УИХ-ын гишүүн З.Энхболд, Р.Раш нарын гаргасан, Байнгын хороод дэмжээгүй саналыг дэмжье. 

Зөвшөөрсөн:

9

Татгалзсан:

38

Бүгд:


47

80.9 хувийн саналаар УИХ-ын гишүүн З.Энхболд, Р.Раш нарын гаргасан санал дэмжигдлээ.

9. Төсөлд “50.0 тэрбум төгрөгийг зарцуулахдаа ваучер болгож, өөрийнхөө гэр, орон сууцыг утаагүй болгох хүсэлтэй өрхөд дараахь зориулалтаар олгох:

1/ байшингаа дулаалах, вакуум цонх авахад;

2/ цахилгаан халаагч, ялгавартай тоолуур авахад;

3/ брикетэн түлшний үнийн зөрүүг төлөхөд” гэсэн заалт нэмэх гэсэн УИХ-ын гишүүн З.Энхболдын гаргасан, Байнгын хороод дэмжээгүй саналыг дэмжье. 

Зөвшөөрсөн:

33

Татгалзсан:

14

Бүгд:


47

70.2 хувийн саналаар Байнгын хорооны санал дэмжигдлээ. 

10. Төсөлд “Гэр хорооллыг барилгажуулах хөтөлбөрийг хэрэгжүүлэхэд туслах зорилгоор түр суух 1000 айлын орон сууц барих” гэсэн заалт нэмэх гэсэн УИХ-ын гишүүн З.Энхболд, Ц.Баярсайхан, Г.Занданшатар, Р.Эрдэнэбүрэн, Л.Гантөмөр нарын гаргасан, Байнгын хороод дэмжээгүй саналыг дэмжье. 

Зөвшөөрсөн:

8

Татгалзсан:

46

Бүгд:


54

85.2 хувийн саналаар УИХ-ын гишүүн З.Энхболд, Ц.Баярсайхан, Г.Занданшатар, Р.Эрдэнэбүрэн, Л.Гантөмөр нарын гаргасан санал дэмжигдлээ.

11. Төсөлд “Агаарын бохирдолд нөлөөлж буй хөрсний элэгдлийг бууруулах, хорооллын доторхи авто замыг шинэчлэн засварлах, гэр хорооллоос хотын авто замд холбогдох замуудыг хатуу хучилттай болгоход шаардагдах арга хэмжээ авах” гэсэн заалт нэмэх гэсэн УИХ-ын гишүүн Ц.Дамирангийн гаргасан, Байнгын хороодын дэмжээгүй саналыг дэмжье. 

Зөвшөөрсөн:

9

Татгалзсан:

45

Бүгд:


54

83.3 хувийн саналаар УИХ-ын гишүүн Ц.Дамирангийн гаргасан санал дэмжигдлээ. 

12. Төслийн 1-д “Улаанбаатар хотод метро байгуулах урьдчилсан судалгаа, тооцоо хийх” гэсэн заалт нэмэх гэсэн УИХ-ын гишүүн Р.Эрдэнэбүрэнгийн гаргасан, Байнгын хороод дэмжээгүй саналыг дэмжье.

Зөвшөөрсөн:

8

Татгалзсан:

46

Бүгд:


54

85.2 хувийн саналаар УИХ-ын гишүүн Р.Эрдэнэбүрэнгийн гаргасан санал дэмжигдлээ.

13. Төсөлд “Багануур, Налайх хотуудыг бие даасан хот болгох эрх зүйн орчин бүрдүүлж, тус хотуудыг аж ахуйн нэгж, байгууллага, хувь хүний орлогын албан татварын хөнгөлөлт бүхий чөлөөт бүс болгох асуудлыг судалж, Улсын Их Хурлаар шийдвэрлүүлэх” гэсэн заалт нэмэх гэсэн УИХ-ын гишүүн Ц.Баярсайхан, Г.Занданшатар, З.Энхболд нарын гаргасан, Байнгын хороод дэмжээгүй саналыг дэмжье. 

Зөвшөөрсөн:

7

Татгалзсан:

47

Бүгд:


54

87.0 хувийн саналаар Ц.Баярсайхан, Г.Занданшатар, З.Энхболд нарын гаргасан санал дэмжигдлээ. 

14. Төсөлд “Дагуул хотуудын дэд бүтцийг хөгжүүлэх хөрөнгө оруулалтыг нэмэгдүүлж, улсын төсөвт тусгаж байх” гэсэн заалт нэмэх гэсэн УИХ-ын гишүүн Г.Занданшатар, З.Энхболд нарын гаргасан саналыг найруулгаар авахаар болов.

15. Төсөлд “Улаанбаатар хотыг  дагуул хотуудтай  холбосон хурдны зам байгуулах” гэсэн заалт нэмэх гэсэн УИХ-ын гишүүн Г.Занданшатар, З.Энхболд нарын гаргасан, Байнгын хороод дэмжээгүй саналыг дэмжье. 

Зөвшөөрсөн:

7

Татгалзсан:

47

Бүгд:


54

87.0 хувийн саналаар УИХ-ын гишүүн Г.Занданшатар, З.Энхболд нарын гаргасан санал дэмжигдлээ. 

16. Төсөлд “Хот байгуулалтын төлөвлөгөөг шинэчлэн боловсруулж, Засгийн газраар батлуулах” гэсэн заалт нэмэх гэсэн саналаа УИХ-ын гишүүн Г.Занданшатар татаж авахаар саналаа хэлэв. 

17. Төсөлд “Утаа арилгах туршилт судалгааны ажлыг эрчимжүүлж, Шинжлэх ухаан, технологийн их сургуулийн мэргэжлийн тэнхим, зарим компаний эрдэмтэн, ажилтнуудын оролцоог нэмэгдүүлэх” гэсэн заалт нэмэх гэсэн УИХ-ын гишүүн Ч.Авдайгийн гаргасан, Байнгын хороод дэмжээгүй саналыг дэмжье. 

 Дээрх саналтай холбогдуулан Улсын Их Хурлын гишүүн  Р.Гончигдорж,  Г.Занданшатар,Б.Эрдэнэсүрэн,С.Отгонбаяр, Б.Батбаяр, Ц.Дамиран, Л.Гүндалай нар санал хэлэв. 

Зөвшөөрсөн:

29

Татгалзсан:

24

Бүгд:


53

54.7 хувийн саналаар Байнгын хорооны санал дэмжигдлээ. 

Агаарын бохирдлыг бууруулах талаар хэрэгжүүлэх зарим арга хэмжээний тухай УИХ-ын тогтоолын төслийг 2 дугаар хэлэлцүүлэгт бэлтгүүлэхээр Байгаль орчин, хүнс, хөдөө аж ахуйн байнгын хороо, Төсвийн байнгын хороо, Эдийн засгийн байнгын хороонд шилжүүлэв. 

Уг асуудлыг 16 цаг 50 минутад хэлэлцэж дуусав. 

УИХ-ын даргын хүсэлтийг хэлэлцэх /үргэлжлэл/

Ц.Нямдоржийг Монгол Улсын Их Хурлын даргын албан тушаалаас огцруулах эсэх тухай асуудлаар Төрийн байгуулалтын байнгын хорооноос гаргасан санал, дүгнэлтийг УИХ-ын гишүүн, Төрийн байгуулалтын байнгын хорооны дарга Д.Дондог танилцуулав. 

Байнгын хорооноос гаргасан танилцуулгатай холбогдуулан УИХ-ын гишүүн, УИХ дахь Ардчилсан намын зөвлөлийн дарга Л.Гансүх, УИХ-ын гишүүн Л.Гүндалай нарын асуусан асуултанд УИХ-ын гишүүн, Төрийн байгуулалтын байнгын хорооны дарга Д.Дондог хариулж, тайлбар хийв. 

Уг асуудлаар УИХ-ын гишүүн Л.Гансүх, С.Баярцогт, М.Энхсайхан, Р.Гончигдорж, Д.Лүндээжанцан, Г.Занданшатар, Б.Эрдэнэсүрэн, С.Отгонбаяр, Б.Батбаяр, Ц.Дамиран, Л.Гүндалай нар үг хэлэв. 

Улсын Их Хурлын тухай хуулийн  10 дугаар зүйлийн  10.3-т Улсын Их Хурлын даргыг чөлөөлөх, огцруулах асуудлыг Төрийн байгуулалтын байнгын хорооны санал дүгнэлтийг үндэслэн нэгдсэн хуралдаанаар хэлэлцэж, хуралдаанд оролцсон гишүүдийн олонхийн саналаар нууц санал хураалтаар шийдвэрлэнэ гэж заасны дагуу нууц санал хураалт явуулах ажлыг зохион байгуулах, дүнг илтгэх комиссыг байгуулахар болж, Улсын Их Хурлын дэд дарга Д.Лүндээжанцан, Санал хураалт явуулах ажлыг зохион байгуулах, дүнг илтгэх комиссыг 5 хүний бүрэлдэхүүнтэй байх нь зүйтэй гэсэн санал гаргав. 


Улсын Их Хурлын гишүүн Д.Идэвхтэн Улсын Их Хурлын гишүүн  Р.Нямсүрэн, Л.Одончимэд нарыг,  Улсын Их Хурлын гишүүн  Л.Гансүх  Улсын Их Хурлын гишүүн Р.Эрдэнэбүрэнг,Улсын Их Хурлын гишүүн Л.Гүндалай, Ц.Жаргал нарыг тус тус  санал хураалт явуулах ажлыг зохион байгуулах, дүнг илтгэх комиссын бүрэлдэхүүнд нэр дэвшүүлэв.


Улсын Их Хурлын дэд дарга Д.Лүндээжанцан   Монгол Улсын Их Хурлын 2007 оны 6 дугаар сарын 14-ний өдрийн  Санал хураах комисс байгуулах тухай тогтоолыг бүрэн эхээр нь Улсын Их Хурлын гишүүдэд уншиж танилцуулав. 


Д.Лүндээжанцан:  Санал хураах комисс байгуулах тухай Улсын Их Хурлын тогтоолыг баталъя.


Зөвшөөрсөн

32


Татгалзсан  

26


Бүгд 


58


55.2 хувийн саналаар дэмжигдлээ.


Улсын Их Хурлын дэд дарга Д.Лүндээжанцан Тогтоолын эцсийн найруулгыг уншив.  


Эцсийн найруулгатай холбогдуулан Улсын Их Хурлын гишүүдээс асуулт болон санал гарсангүй.


Улсын Их Хурлын гишүүд Улсын Их Хурлын тогтоолын төслийн эцсийн найруулгыг сонсов. 


Санал хураах комиссын даргаар Р.Нямсүрэн, нарийн бичгийн даргаар  Р.Эрдэнэбүрэн нарыг сонгож, Улсын Их Хурлын гишүүн Ц.Нямдоржийг Улсын Их Хурлын даргын албан тушаалаас огцруулах эсэх асуудлаар нууц санал хураалт явуулах журам, саналын хуудасны загварыг хавсралтаар батлах гэсэн  Санал хураах комиссын тогтоолыг комиссын дарга Р.Нямсүрэн уншиж танилцуулав. 


Улсын Их Хурлын дэд дарга Д.Лүндээжанцан, Чуулганы хуралдаанд оролцсон гишүүдийн  тоогоор  дүн гарах учраас Улсын Их Хурлын гишүүдийг хуралдаандаа орж ирж санал хураалтандаа  идэвхтэй оролцохыг хүсэв. 


Улсын Их Хурлын гишүүн, санал хураах комиссын нарийн бичгийн дарга Р.Эрдэнэбүрэн саналын хайрцгийг Улсын Их Хурлын гишүүдийн өмнүүр явж, дэлгэн үзүүлж, лацдаад Индрийн өмнө байрлуулсан жижиг ширээн дээр тавив.

Улсын Их Хурлын гишүүн, санал хураах комиссын гишүүн Л.Одончимэд, Улсын Их Хурлын гишүүдийн нэрсийг цагаан толгойн  дэс дарааллаар уншиж,   Улсын Их Хурлын гишүүн Т.Бадамжунай, А.Бакей, Сү.Батболд, Су.Батболд, Ж.Батхуяг,  Э.Бат-Үүл, Н.Батбаяр, Н.Баяртсайхан, Р.Буд, Г.Батхүү,  Д.Бат-Эрдэнэ,  Л.Гантөмөр, Б.Батбаяр,  Д.Ганхуяг, Р.Гончигдорж, Л.Гүндалай, Ц.Дамиран,  Д.Дондог,  Ц.Жаргал, Г.Занданшатар,  Л.Зоригт, Д.Идэвхтэн, С.Ламбаа, Д.Лүндээжанцан, Ц.Мөнх-Оргил, Т.Ганди,  Б.Мөнхтуяа,  Р.Нямсүрэн, Д.Одбаяр,  С.Отгонбаяр,  Д.Одхүү, Т.Очирхүү, С.Оюун, Л.Одончимэд, Ц.Нямдорж,  Л.Пүрэвдорж, Ч.Раднаа,  Р.Раш,  К.Саираан,  Я.Санжмятав,  Д.Содномцэрэн,  Д.Туяа,  Ч.Улаан,  Р.Амаржаргал,  Б.Цэрэнбалжир,  Ц.Шаравдорж,  З.Энхболд, М.Энхболд, Н.Энхболд, М.Энхсайхан, Ө.Энхтүвшин, Р.Эрдэнэбүрэн, Б.Эрдэнэбат  нар Улсын Их Хурлын чуулганы хуралдааны танхимын зүүн хойд буланд тусгайлан  зассан  хаалтны цаана  орж  саналын хуудсыг бөглөөд, индрийн өмнөх саналын хайрцагт  хийв.

Санал хураах тооллогын комисс 18 цаг 45 минутад  саналын хайрцгийг задлав. 


Санал хураах комиссын дарга Р.Нямсүрэн Санал хураах комиссын тогтоолыг уншиж  танилцуулав. 


Санал хураах комиссын дүнтэй холбогдуулан Улсын Их Хурлын гишүүдээс асуулт болон санал гарсангүй.

Улсын Их Хурлын дэд дарга Д.Лүндээжанцан Улсын Их Хурлын гишүүн Ц.Нямдоржийг Улсын Их Хурлын даргын албан тушаалаас чөлөөлөх тухай Улсын Их Хурлын тогтоолыг  уншиж танилцуулав. 

Д.Лүндээжанцан: Улсын Их Хурлын гишүүн Ц.Нямдоржийг Улсын Их Хурлын даргын албан тушаалаас чөлөөлөх тухай Их Хурлын тогтоолыг баталъя.

Зөвшөөрсөн 

35

Татгалзсан 

10

Бүгд 


45

77.8 хувийн саналаар тогтоол батлагдав. 

Улсын Их Хурлын дэд дарга Д.Лүндээжанцан УИХ-ын тогтоолын эцсийн найруулгыг уншив.  


Эцсийн найруулгатай холбогдуулан Улсын Их Хурлын гишүүдээс асуулт болон санал гарсангүй.

Улсын Их Хурлын гишүүд Улсын Их Хурлын тогтоолын эцсийн найруулгыг сонсов.

Улсын Их Хурлын дэд дарга Д.Лүндээжанцан, Улсын Их Хурлын гишүүн Ц.Нямдорж нар товч үг хэлэв. 

12.10-12.15 цагт Өмнөговь аймгаас Мянган малчны зөвлөлгөөнд оролцож байгаа малчдын төлөөлөгчид чуулганы нэгдсэн хуралдааны үйл ажиллагаатай танилцав.

Хуралдаан 18 цаг 55 минутад өндөрлөв. 


Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА Н.ЛУВСАНЖАВ


Тэмдэглэл хөтөлсөн:


ХУРАЛДААНЫ НАРИЙН 


БИЧГИЙН ДАРГА Д.ЭНЭБИШ

УИХ-ЫН 2007 ОНЫ ХАВРЫН ЭЭЛЖИТ ЧУУЛГАНЫ 

2007 ОНЫ 6 ДУГААР САРЫН 14-НИЙ ӨДӨР (ПҮРЭВ ГАРАГ)-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 10 цаг 40 минутанд эхлэв.

Ц.Нямдорж: - Би хуралдаан эхлэхийн өмнө гишүүд ороод ирсэн учраас мэдээллийн чанартай ганцхан зүйл хэлье гэж бодсон юм.

Аж ахуйн нэгжийн орлогын албан татварын хуулийг УИХ-ын чуулганаар хэлэлцэх үед ёсчилсон төсөл дээр “ариутгах татуурга” гэдэг үг санаанаасаа зохиогоод биччихсэн гэсэн асуудал яригдсан юм. “Ариутгах татуурга” гэдэг үг, би тэр үедээ учир явдлыг сайн ойлгоогүй байсан учраас бага зэргийн шоконд ороод, тэр үедээ, тэгээд сүүлд нь юмаа шүүгээд байсан чинь 2005 оны 7 дугаар саны 14-ний өдөр Элбэгдорж 3/561 гэсэн ийм бичгээр Нэмэгдсэн өртгийн албан татварын хууль өргөн мэдүүлсэн байна. Тэр хуулийн 5.3.1-д “цахилгаан, дулаан, хий, усан хангамж, ариутгах татуурга, шуудан, харилцаа холбооны болон бусад үйлчилгээ” гэсэн үг орсон байсан юм байна.

Тэгээд хэлэлцүүлгийн явцад энэ Тамгын газрынхан энэ “ариутгах татуурга” гэдэг юм нь усан хангамж дотор орно гэж хоорондоо ярилцацгаагаад тэгээд “ариутгах татуурга” гэдэг үгийг хаяад явчихсан, өөрөөр хэлбэл санал хураалтаар хасагдаагүй. Тэгээд яг ёсчлох шатандаа ирсэн чинь тэр Татварын газрынхан, яамныхан Тамгын газар дээр ярьж байгаад санал хураалтаар хасагдаагүй байгаа учраас “ариутгах татуурга” гэдэг үгийг нэмж оруулахаас аргагүй юм байна гээд нэмчихсэн юм байна шүү. Өөрөөр хэлбэл энэ “ариутгах татуурга” гэдэг үг ном журмаараа ёсчлогдсон төсөлд байгаа юм байна шүү гэдэг мэдээллийг би та бүхэнд зориуд өгье гэж бодсон юм.

Ийм л юмаар Үндсэн хуулийн цэц дээр намайг буруутгаад байгаа шүү гэдгийг бас хэлчихье. Тэгээд шаардлагатай гэж үзвэл ялангуяа энэ асуудлаар маргаан үүсгээд байгаа тэр маргааныг бас ил далдуур дэмжээд байгаа Ардчилсан намын зөвлөлийн гишүүд, бусад намын нөхдүүд энийг нүдээрээ үзээд олон нийтэд зөв тайлал хүргэчих хэрэгтэй байх. 

Цэц дээр юу яригдсан юм гэхээр “ариутгах татуурга” байгаагүй байхад нь Нямдорж нэмээд энэнээс болоод татвар төлөх ёсгүй баахан хүмүүс татвар төлөхөөр болоод хохирчихлоо гээд заргалдаад байсан байхгүй юу, ажил ном журмаараа явсан байна. Энэ төслий нь би, Нарантуяа энийг аваад Гончигдорж гишүүн, Гансүх гишүүн хоёрт үзүүлчих, одоо, нүдээрээ үзэг. Нэг ийм мэдээлэл хийе гэж бодсон юм.

Ингээд ирц бүрдэж байгаа учраас Чуулганы хуралдааны нээлтийг хийж байна. 6 дугаар сарын 14-ний өдөр, наадам хүртэл 27 хоног үлдлээ. Харамсалтай нь энэ хугацаанд Цэцийн шийдвэрийг тойрсон улс төрийн тэмцлүүд явагдсаар байгаад УИХ ажил нь зогсонги байдалд орж Ойн хуулиас өөр хуулийг баталж чадсангүй. Хэрэггүй газраас дэмий шийдвэр гарч төрийг үймүүлүүлэхлээр ийм нөхцөл байдалд хүрдэг гэдгийг бас нэг сануулчихъя.

Ингээд өнөөдөр хэлэлцэх асуудлынхаа төлөвлөгөөг та бүхэнд танилцуулъя.

Агаарын бохирдлыг бууруулах талаар хэрэгжүүлэх зарим арга хэмжээний тухай УИХ-ын тогтоолын төсөл байна.

Соёлын тухай хуульд нэмэлт өөрчлөлт оруулах хуулийн төсөл байна.

Хөдөлмөрийн аюулгүй байдал эрүүл ахуйн тухай хуулийн төсөл, Хөдөлмөрийн тухай хуульд нэмэлт өөрчлөлт оруулах хуулийн төсөл байна.

Биоаюулгүй байдлын тухай болон холбогдох бусад хуульд нэмэлт өөрчлөлт оруулах тухай хуулийн төсөл байна.

Бусад асуудал гэж нэг асуудал байгаа. Тэр нь хамгийн сонирхолтой асуудал учраас эхний ээлжинд оруулна. Гүндалайг маш баяртай байгаа болов уу гэж би найдаж байна. Ардчилсан намынхныг бас баярлаж байгаа байх гэж найдаж байна.

Нэг.Бусад асуудал

Ц.Нямдорж: УИХ-ын эрхэм гишүүдээ, Үндсэн хуулийн цэцийн удаа дараагийн хууль бус шийдвэрээс шалтгаалан Монгол Улсын Их Хурлын ажилд багагүй хүндрэл учирч байна. 

Миний бие УИХ-ын хаврын чуулганы нээлт дээр Цэндийн Нямдорж хэмээх хувь хүний өчүүхэн эрх ашгаас шалтгаалан Монгол төрийн ажил гацах ёсгүй гэж мэдэгдсэн. Тэрхүү зарчмыг үндэслэн Монгол Улсын Их Хурлын тухай хуулийн 10 дугаар зүйлийн 10.2.2-т заасныг үндэслэн Улсын Их Хурлын даргын үүрэгт ажлаас чөлөөлж өгөхийг хүсч байна.

Миний бие энэхүү хуйвалдааныг зохион байгуулагчид, гүйцэтгэгчид, далдуур өөгшүүлэгчид нь ард түмэнд ил болтол нь тэсэн тэвчих бодлого барьсан бөгөөд одоо энэ бүх зүйл нэгэнт тодорхой болсон тул хэдийгээр Улсын Их Хурал намайг огцруулах шаардлагагүй гэсэн шийдвэр гаргасан ч гэсэн ийнхүү чөлөөлөгдөх хүсэлтээ гаргаж байна.

Би сонгогчдынхоо итгэлийг удаа дараа хүлээж монголын төрд олон жил зүтгэхдээ шуналаас хол, шударга ёсонд ойр байж жирийн хүний хүсэл эрмэлзлэл, дуу хоолойг монголын төрд хүргэж, монголын төр болон хуульд хоёргүй сэтгэлээр зүтгэж ирсэн бөгөөд цаашдаа ч энэхүү зарчмаас өчүүхэн ч ухрахгүй гэдгээ хариуцлагатайгаар мэдэгдэж байна.

Шударга ёсыг эрхэмлэсэн ард түмэн жирийн хүний дэмжлэг, хүсэл эрмэлзлэл миний өмөг түшиг байсан, цаашдаа ч ийм байх болно. 

УИХ-ын эрхэм гишүүд ээ, Монгол Улсын Их Хурал надад итгэл хүлээлгэж Улсын Их Хурлын даргаар сонгогдсоноос хойш бараг 2 жилийн хугацаа өнгөрлөө. Үүнээс 1 жил 7 сард нь жинхэнэ ёсоор ажиллах бололцоог олгож, үлдэх хугацаанд нь хуулийн дагуу хийсэн ажлынхаа төлөө элдвээр дайруулж, баалуулж өнөөдрийг хүрлээ.

Та бид хамтран нийгмийн халамжийн тогтолцооны хуулиудыг баталж, түүний дагуу шинэ гэр бүл, шинээр төрсөн хүүхэд, одонтой эхчүүдэд олгох мөнгөн тэтгэмжийн хэмжээг тогтоож нэг хүүхдэд олгох мөнгийг 113000-д хүргэлээ.

Татварын эрх зүйн орчныг шинэчилж 4 хууль шинээр баталж, улс орныг хэрэг дээрээ 10 хувийн татварын тогтолцоонд шилжүүлж, Ашигт малтмалын хуулийг шинэчилж Гэнэтийн ашгийн хууль шинээр баталж мөрдүүллээ.

Татварын хувь хэмжээг бууруулсан ч орлого нэмэгдэж, эдийн засгийн үзүүлэлт сайн байна. Авто замын сүлжээг эрс нэмэгдүүлж, эрчим хүчний хомсдлыг арилгах, хөдөөгийн сумдыг орчин үеийн холбооны сүлжээнд хамруулах чиглэлээр зоримог зардал ихтэй шийдвэрүүд гаргаж тэр нь ажил хэрэг болж байна.

Зөвхөн энэ онд гэхэд сүүлийн 8 жилийн нийлбэртэй тэнцэх хэмжээний хөрөнгө оруулалт хийгдэж байна. Орон нутгийн болон удирдлагын болон Сонгуулийн хуулиудыг шинэчилж, хэмээс хэтэрсэн босоо тогтолцооноос хэвтээ тогтолцоонд шилжүүлж эрх мэдлийг орон нутагт өгөх ажлыг эхлүүллээ.

Санхүүгийн зохицуулах хорооны болон Авлигатай тэмцэх, Мөнгө угаахтай тэмцэх хуулиудыг баталж, холбогдох байгууллага, бүтцийг ажилд нь орууллаа. 

Улсын Их Хурлын сонгуулийн хууль, Улсын Их Хурлын хууль болон Чуулганы хуралдааны дэгийг шинэчилж хуралдааныхаа танхимыг өөрчилж чадлаа. Парламентын ордны цогцолбор барих шийдвэр гаргалаа. Богино хугацаанд ийм ажил амжуулсныг эргээд санахад гишүүдээрээ бахархах сэтгэл өөрийн эрхгүй төрж байна.

Улс төрийн туйлын амаргүй нөхцөлд, богино хугацаанд ийм шийдвэрүүд гаргасан нь та бид хамтран ажиллаж чадаж байсны баримт баталгаа нь болон монгол төрийн түүхэнд үлдэнэ. Би гишүүдийнхээ гаргасан шийдвэрийг чамбайруулах гэж хууль, дэгд заасан эрхийнхээ хүрээнд чадлынхаа хэрээр зүтгэсэн гэдгээ ч хэлье.

Би энэ Улсын Их Хурлыг атгасан шагай шиг, бас хариуцлагатай хамт олон байлгах гэж сайн, муу бүх араншингаа гаргаж ажилласан. Зарим үед намынхаа нөхөдтэй илэрхий санал зөрөх, зарим нөхцөлд Ардчилсан болон бусад намын нөхдөд хатуу, хөтүү үг хэлж алхаа чанга цохих үе бишгүйдээ л нэг гарсан.

Төрийн ажлыг урагшаа явуулах, энэ бүрэлдэхүүнийг туйлын таатай онцлогийг харгалзаж ганц ч болов шийдвэр гаргуулаад авах гэж ингэж зүтгэсэн юм. 

Улсын Их Хурлын даргыг алх цохиж өгөөд, хүний бичээд ирсэн юм, юун дээр ч хамаагүй гарын үсэг зураад суудаг амьгүй албат байлгах сонирхол цөөнгүй хүнд байдаг нь нууц бишээ. Би лав тэгж ажиллаж чадахгүй юм билээ. Би хувьдаа албан тушаалыг ил далдуур хөрөнгө зоорь цуглуулж, хор хуйвалдаан найруулж суудалдаа шигдэх хэрэгсэл биш, харин хуулиар олгогдсон эрхийн хүрээнд ажил хийж, төрд үнэнчээр зүтгэж, ард түмэнд хэрэгтэй ганц ч болов шийдвэр гаргах боломж л гэж ойлгодог юм. Энэ л ойлголтынхоо хэмжээгээр би энэ хугацаанд ажилласан.

Төр дутуу бодсон, муу шийдвэр гаргавал тэр нь ажил хэрэг, жирийн хүмүүсийг яаж хорлож болдгийг бид өнөөдөр Олон нийтийн радио телевизийн хуулиас харж болно. Энэ байгууллагын ажлыг сайжруулж мэдээллийн энэхүү хэрэгслийг ард түмэнд үйлчилдэг болгох учиртай Үндэсний зөвлөл нь хэрэг дээрээ улс төрийн тэмцлийн талбар болж олон жилийн түүхтэй энэ сайхан хамт олныг бүтэн 2 жил тамирдуулж, туйлдуулж гүйцлээ.

Монголын төр цаашдаа ийм шийдвэр битгий гаргаасай гэсэндээ, бас ийм шийдвэр гаргуулахгүй байх гэж ажилласан гэдгээ сануулахын тулд би энэ жишээг тэмдэглэж байгаа юм.

Энэ Улсын Их Хурал хоорондоо үл ойлголцон тэмцэлдэж эхлэхээрээ бас юу ч хийх чадваргүй гэдгээ энэ хаврын хэрэг явдал харууллаа.

Чуулж эхлээд бүтэн 2 сар болж байхад ганц Ойн хуулийг баталлаа, бий болсон энэхүү нөхцөл байдал нь Улсын Их Хуралтай ямарч холбоогүй гэдгийг бас тэмдэглэж байна. 

Улсын Их Хурлыг тал талаас нь боорлон дайрч, хийсэн болгоныг нь хараар будаж, шийдвэрүүдийг нь Үндсэн хууль зөрчөөгүй байсан ч, зөрчсөн хэмээн лүндэгдэж, бүр онцгой бүрэн эрхэд нь халдах замаар засаглалын хэлбэрийг солих улс төрийн башир үйл ажиллагаа эрчимтэй өрнөж байна. Энэ нь хэрэг дээрээ монголын ардчиллыг нухчин дарж, улс орныг нэг хүн, түүнийг тойрсон бүлэглэлийн эрхшээлд оруулах оролдлого яах аргагүй мөн. Миний бие чухам үүнийг л эсэргүүцэж байгаа бөгөөд хариуг нь Үндсэн хуулийн шийдвэр хэлбэрээр хүлээн авлаа. 

Улсын Их Хурал дахь Ардчилсан намын зөвлөл үүнийг мэдсээр байж Цэцийн буруу шийдвэрийг улс төрийн зорилгодоо ашигласанд харамсч байна. Чухамхүү монголын ардчиллын амин сүнс болох парламентат ёс руу дайрах нэг үндсэн объект нь Улсын Их Хурлын дарга Цэндийн Нямдорж хэмээх хувь хүн болчихоод байгаа учраас энэхүү цохилтыг саармагжуулах зорилгоор Улсын Их Хурлын даргын албан тушаалаас чөлөөлөгдөх хүсэлт тавьж байна. 

Цөөнгүй жил албан тушаалын хүлээсэнд баригдаж, хэлье гэснээ хагаслаж, хугаслаж явлаа. Намайг энэ хүлээснээс чөлөөлж, өөрийнхөөрөө байх, үнэн үгээ хэлэх, хүнээрээ байх боломж олгосон Монгол Улсын Ерөнхийлөгч, Үндсэн хуулийн цэц, Улсын Их Хурал дахь Ардчилсан нам, намын зөвлөлийн болон Монгол Ардын Хувьсгалт Намын зөвлөлийн зарим гишүүдэд баярлалаа. 

Надад удаа дараа итгэл хүлээлгэж Улсын Их Хурлын гишүүнээр сонгосон сонгогчид, МАХН-ын удирдлага, мянга мянган гишүүд, намайг байнга дэмжиж ирсэн ард түмэндээ баярлалаа. “Үнэнээрээ явбал үхэр тэргээр туулай гүйцнэ” гэсэн ардын үг бий. Туулай гүйцэгдэж л таарна.

Миний улс төрийн амьдралд зарим хүний ярьж байгаачлан дуусах биш цоо шинээр эхэлж байна. Улсын Их Хуралдаа амжилт хүсч байна. Ажлаа сайн хийгээрэй. Өнгөн дээрээ ардчилал, шударга ёс ярьж, хэрэг дээрээ амин хувийн явцуу эрх ашгаар хөөцөлддөг хүмүүс байгаа шүү. Энийгээ болиорой гэдгийг би энэ индэр дээрээс хэлээд Их Хурлын даргын үүрэгт ажлаас чөлөө хүсч байна. Баярлалаа та бүхэнд.

/УИХ-ын дарга Ц.Нямдорж индрээс бууж УИХ-ын дэд дарга Д.Лүндээжанцангийн суудалд очиж суув/.

Д.Лүндээжанцан: -Их Хурлын гишүүдийн өдрийн амгаланг айлтгая. Улсын Их Хурлын дарга Их Хурлын индэр дээрээс өргөдлөө өгч байгаагаа мэдэгдлээ. Ийм учраас 14 цагаас Төрийн байгуулалтын байнгын хороо хуралдаад 15 цагаас орж ирж хуулийнхаа дагуу санал хураалтанд манай гишүүд оролцох байхаа, хурал зохион байгуулахыг хуралдаан даргалагчийн хувьд хэлье. Тэгээд энд нэлээд олон асуудал хуримтлагдсан. 13 цаг болтол өнөөдрийнхөө хэлэлцэх асуудалд ороод явъя.

Хоёр.Агаарын бохирдлыг бууруулах талаар хэрэгжүүлэх зарим арга хэмжээний тухай УИХ-ын тогтоолын төсөл /анхны хэлэлцүүлэг/

Д.Лүндээжанцан: - Агаарын бохирдлыг бууруулах талаар хэрэгжүүлэх зарим арга хэмжээний тухай УИХ-ын тогтоолын төсөл, анхны хэлэлцүүлэг байгаа. Тийм учраас Байнгын хорооны дүгнэлтийг сонсоно.

Төсвийн байнгын хороо, Байгаль орчин, хүнс, хөдөө аж ахуйн байнгын хороо, Эдийн засгийн байнгын хороо хамтарч хуралдсан байгаа. 

Анхдугаар хэлэлцүүлэгт бэлтгэсэн дүнг УИХ-ын гишүүн Мөнхтуяа 3 байнгын хорооны дүгнэлтийг унших ёстой. 

Мянган малчны зөвлөгөөнд Санжмятав дарга, Раднаа гишүүн нар тэнд байгаа юм байна. 

Батжаргалын Батбаяр гишүүн танилцуулна, байнгын хорооны дүгнэлтийг.

Б.Батбаяр: - УИХ-ын дарга, УИХ-ын гишүүд ээ,

Агаарын бохирдлыг бууруулах талаар хэрэгжүүлэх зарим арга хэмжээний тухай УИХ-ын тогтоолын төслийг хэлэлцэх эсэх асуудлыг УИХ-ын 2007 оны 5 дугаар сарын 10-ны өдрийн нэгдсэн хуралдаанаар хэлэлцээд төслийг анхны хэлэлцүүлэгт бэлтгүүлэхээр Байгаль орчин, хүнс, хөдөө аж ахуй, Төсөв, Эдийн засгийн байнгын хороонд шилжүүлсэн билээ.

Төслийг анхны хэлэлцүүлэгт бэлтгэсэн тухай асуудлыг Байгаль орчин, хүнс, хөдөө ахуй, Төсөв, Эдийн засгийн байнгын хороодын хамтарсан хуралдаанаар хэлэлцээд дараахь санал дүгнэлтийг УИХ-ын нэгдсэн хуралдаанд танилцуулж байна.

Байнгын хороодын хамтарсан хуралдаанд оролцсон гишүүд төслийн талаархи зарчмын зөрүүтэй саналаа бичгээр гаргасан бөгөөд гишүүдийн гаргасан зарчмын зөрүүтэй санал бүрээр санал хураалт явуулахад 14 санал дэмжигдэж, 17 санал дэмжигдээгүй болно.

УИХ-ын гишүүн Ч.Содномцэрэн, З.Энхболд, Ц.Баярсайхан, Р.Эрдэнэбүрэн нар Байнгын хороодын гишүүдийн олонхийн дэмжлэг аваагүй зарим саналынхаа талаар цөөнх боллоо.

УИХ-ын эрхэм гишүүд ээ, төслийн талаархи зарчмын зөрүүтэй саналын томъёоллыг гишүүдэд тараасан тул Агаарын бохирдлыг бууруулах талаар хэрэгжүүлэх зарим арга хэмжээний тухай УИХ-ын тогтоолын төслийг анхны хэлэлцүүлэгт бэлтгэсэн тухай Байгаль орчин, хүнс, хөдөө аж ахуй, Төсөв, Эдийн засгийн байнгын хороодын санал дүгнэлтийг хэлэлцэн шийдвэрлэж өгөхийг та бүхнээс хүсье.

Анхаарал тавьсанд баярлалаа.

Д.Лүндээжанцан: -Батжаргалын Батбаяр гишүүнд баярлалаа. Одоо Байнгын хорооны санал, дүгнэлттэй холбогдуулан асуулт асуух гишүүд асуултаа асууя. Очирхүү гишүүн асуултаа асууя.

Т.Очирхүү: -Баярлалаа, Эдийн засгийн байнгын хорооноос нэг юм асууя. Одоо Чуулган дээр санал хураагаад явах асуудлаас нэг зүйл асуухгүй бол болохгүй байна. Их Хурал энэ агаарын бохирдлыг бууруулах талаар анх удаа асуудал тавьж байна. Ажлын хэсэг гаргаад Их Хурал ач холбогдол өгөөд ажилласан бол их сайн хэрэг. Ард иргэд одоо ингээд энэ өвөл, ирэх намар, ирэх хаврын агаарын бохирдлын асуудлыг Их Хурал шийдээд маргаашнаас ажилдаа орох нь ээ гэж ойлгож багйаа. Энэ бол маш их чухал. Гэтэл Байнгын хороон дээр хураагдсан саналууд дотроос хэрэгжих бололцоотой, хамгийн хурдан үр дүнгээ өгөх, хамгийн олон ард иргэдийг хамрах, айл өрхийг хамрах тэр хэсэг нь энд хасагдах маягтай орж ирсэн байгаа юм.

Би энийг ямар учиртай, яагаад ийм байдал үүсчихэв гэж бодож байна. Тэр нь юу вэ гэхээр энэ шахмал түлшний үйлдвэрүүдийг жижиг үйлдвэрүүдээр ерөөсөө бүтэхгүй, томхон шиг хэмжээний хүчин чадлаар, томхон шиг хөрөнгө оруулалт хийж байж л шийдэх хэрэгтэй. Энэнээс өөр вариант одоохондоо байхгүй байгаа юм. Хийгээр, цахилгаанаар, газрын гүний дулаанаар гэж, янз бүрийн арга байдаг, гэхдээ тэр нь бэлэн биш. Технологийн талаасаа ч, зохион байгуулалтын талаасаа ч, тэгээд ард иргэд төлбөрийн чадварын талаасаа ч, тэгээд энэ ТЭЦ-2 дээр зохион байгуулж байгаа, Багануур дээр зохион байгуулж байгаа тэр үйлдвэрлэлүүдийг би дэмжих гээд байгаа юм. Энийг яах вэ гэж асууж байна.

Бусад нь нэг их сүрхий үр дүн өгөхгүй, энэ бол 50 хувиас дээш үр дүн өгөхөөр гэж бодож байна. Бусад нь арга хэмжээнүүд нь 10 хувь хүртэл өгнө. 5, 6, 7 хувь. Тэр бол одоо Их Хурлаас хүсч байгаа зүйл биш гэж би ойлгож байгаа юм, Бакей гишүүнээ.

Д.Лүндээжанцан: -Байнгын хороодоос Бакей гишүүн хариулъя.

А.Бакей: -Тогтоолын төслийг 3 байнгын хорооны хамтарсан хуралдаанаар хэлэлцэх үед УИХ-ын гишүүдээс олон чухал санал гарсан. Эдгээр саналуудыг зарим нь яах аргагүй алс хэтийн бодсон, стратегийн ач холбогдолтой чухал саналууд гарсан гэдгийг энд тэмдэглэж хэлье.

Үүний зэрэгцээ бид тогтоолын төсөлд анхнаасаа оруулж ирсэн, аль болохоор богино хугацаанд үр дүнгээ өгөхөөр зарим саналуудын талаар гишүүд санал гаргаад, зарим нэг санал нь унасан. Энд жишээлбэл нүүрсийг гүн боловсруулах замаар хэрэглэгчдийг хагас коксжисон нүүрсээр хангах, перкитэн түлшээр хангахтай холбоотой заалт унасан байгаа. Энэ заалт бол уг нь маш их чухал ач холбогдолтой заалт гэж үзэж байгаа. Яагаад гэхээр зэрэг энэ төсөл хэрэгжсэнээр нэг жилийн дотор хэрэгжээд, энэ нь хэрэгжсэний үр дүнд 70 мянган өрхийг утаа багатай, хагас коксжисон түлшээр хангах боломж байгаа гэж бид үзэж байгаа. Энийг бас холбогдох мэргэжлийн байгууллагууд бодитой үнэлэлт дүгнэлт өгсөн.

Тийм учраас нэгэнт гишүүдийн хураалгасан санал учраас энийг бид бас Байнгын хороон дээр шууд үгүйсгэж болохгүй. Нэгдсэн хуралдааны чуулган дээр энэ асуудлын ач холбогдлыг үнэлж, гишүүд маань эргээд босгож ирж чадах байхаа гэж та бүхэнд найдаж байгаа шүү.

Д.Лүндээжанцан: -Тэгэхээр энэ дээр нэг мэдээлэл өгөхөд өчигдөр Дэлхийн банкны төлөөлөгчид Саха гуай энд ажиллаж байсан, надтай уулзсан. Ирэх 7 хоногт яамдууд, бүх донорууд цуглаж байгаад цахилгаан станцын филтер, нам даралтын зуух, перкитэн түлш гурвын асуудлаар ямар ямар төсөл хэрэгжүүлэх вэ гэдгээ хувааж авна. Тэгээд манай тогтоолын яаралтай нэгдүгээр хэлэлцүүлгийн дараахь үр дүнг өгөөчээ, энэний дараагаар бид юу юу амалж, яаралтай хэрэгжүүлэх юмаа гаргаж өгнө гэж өчигдөр хэлсэн байгаа гэдгийг мэдээлье.

Гантөмөр гишүүн асуултаа асууя.

Л.Гантөмөр: - Би бас Эдийн засгийн байнгын хорооноос асуумаар байгаа юм. Энэ агаарын бохирдлын асуудал зөвхөн Улаанбаатар хотын асуудал байгаа. Тэгээд энийг шахмал түлшээр аргалаад өнгөрнө гэх юм бол маш худлаа юм болчихоод байгаа юм. Хөрөнгө мөнгө, санхүүгийн тооцоо гарсан байгаа тохиолдолд энийгээ тодорхой график гаргаад 3-5 жилийн дотор бүх гэр хорооллыг орон сууцны хороолол болгоно гэсэн зорилтыг тавих хэрэгтэй. Энэ бичиг баримт бол тийм л бичиг баримт болох хэрэгтэй. Тэгээд хотын нөхдүүд тэрэн дээр дуугармаар байх юм. 

Улсын Их Хурал агаарын бохирдол ярьж байхад Улаанбаатар хотынхон ерөөсөө хэвлэл мэдээллээр бид нар ингээд бүх айлуудаа орон сууцанд оруулахад ийм байна, тийм байна гээд ийм юм ерөөсөө дуугардаггүй байж байгаа. Тэгээд Байнгын хороо ер нь энэ Улаанбаатар хотын удирдлагуудтай яаж ажллаж байгаа юм бэ? Ер нь бид нар зуугаад мянган орон сууц барина гээд төлөвлөөд хөдлөх юм бол аймаар амархан юм байгаа юм шүү дээ. Ялангуяа би Эдийн засгийн байнгын хорооноос тэр моргажийн асуудлаар 200 сая америк доллар оруулж ирэхийг Сангийн яам болоод Монголбанкинд үүрэг болгосон байгаа шүү дээ. 1 тэрбум америк долларын валютын нөөцтэй байдаг, тэрийгээ одоо дараад жаахан шахмал түлшээр ингээд өөрсдийгөө хуураад байгаад байх юмуу? 

Ядаж би Их Хурлын гишүүдэд хэлмээр байгаа юм. Бид 76 итгэлтэй байх юм бол энэ Улаанбаатар хот утаагүй болж чадна. Тэгэхгүйгээр би 17 жил энэ төрд зүтгэхдээ утааг багасгаж чадаагүй юм, яаж цаашаа 2, 3 жилийн дотор утааг багасгах юм бэ гэсэн байдлаар манай гишүүд хандаад байх юм бол энэ утаа чинь багасахгүй. Улам л нэмэгдэнэ. Тийм болохоор кадастрын зураглалыг яаралтай шинэчлээд Улаанбаатар хотын орон сууц барих тэр баталсан төлөвлөгөөгөө Их Хурлаар хууль болгож батлуулдаг юмуу, яадаг юм. Батлуулаад тэгээд тэр түвшиндээ ажиллах бололцоо байна уу гэж асуумаар байна.

Дээр нь асуудлыг ойрын зайны асуудал, холын зайны асуудал гэж хуваачихаад холынход нь ард түмэн ч итгэхгүй, бид нар өөрсдөө ч итгэхгүй гэсэн байдлаар хандаад явах юмуу, эс болбол одоо ингэж төгс төгөлдөр байдлаар асуудлыг шийднэ гээд график гаргаад шийдээд явах уу гэдэг энэ зүйлийг л тодорхой болгоод цаашаа явах юм бол болж байгаа юм. Тэгэхгүй бол ард түмэн үнэхээр хүлээж байгаа юм.

Хотын утааг багасгана гэдэг нь Улаанбаатар хотыг өөрийг нь хот болгоно гэсэн үг шүү дээ. Хот болгох уу, хөдөөгөөр нь байлгах уу гэдэг асуултанд хариулт өгөх л  ийм л тогтоол болж гарах байхгүй юу даа. Тэгэхгүй энэ бол байгаль орчны, хөдөө аж ахуйн тэр байнгын хорооны ч асуудал биш шүү дээ. Энэ дээр тодорхой хариултуудыг холбогдох байнгын хороод өгнө үү гэж хүсч байна.

Д.Лүндээжанцан: - Бакей гишүүн хариулъя. 

А.Бакей: - Гантөмөр гишүүний саналыг чухал санал гэж үзэж байгаа. Энэ тогтоолын төсөлд ч гэсэн Улаанбаатар хотын агаарын бохирдлыг арилгахад хотын дэд бүтцийг сайжруулах, ялангуяа гэр хорооллын дэд бүтцийг сайжруулах, орон сууцжуулах, тэр дотроо 40 мянган айлын орон сууцны хөтөлбөрийг эрчимтэй хэрэгжүүлэхтэй холбоотой заалт бол хамгийн чухал байр суурь эзэлж байгаа. Ийм байдлаар тогтоолын төслийн 3 дугаар заалтад тусгасан байгаа. Тэгээд ч бидний ажлын хэсгээс санал болгож байгаа, агаарын бохирдлыг арилгахад чиглэгдсэн нийт хөрөнгө оруулалтын бараг 50 гаруй хувь нь зөвхөн орон сууцны дэд бүтцийг сайжруулахтай холбоотой зардалд зориулж зарцуулагдана гэж үзэж байгаа. Энэний зэрэгцээ яригдаж байгаа Ипотекийн тухай хууль батлагдах юм бол иргэдэд зээлээр орон сууцжуулах боломж өргөн хэмжээгээр тийм боломж нь нээгдэнэ гэж бодож байгаа.

Үүний зэрэгцээ энэ тогтоолын төслийг 3 байнгын хорооны хамтарсан хуралдаан дээр хэлэлцэх явцдаа зарим гишүүдээс зарчмын зөрүүтэй санал гарсан байгаа. Улаанбаатар хотын агаарын бохирдлыг бууруулахад Улаанбаатар хот болоод Засгийн газраас цэвэр агаарын бохирдлыг бууруулах зориулалтаар бонд гаргая гэж. Энэ асуудал ч гэсэн бас дэмжигдсэн байгаа, чухал санал гэж үзэж байгаа. Тийм учраас ер нь яг орон сууцжуулахтай холбоотой санхүүгийн асуудал, тал талын эх үүсвэрээр бүрдэх боломж байгаа гэж бодож байгаа. Тийм учраас энэ зарчмын асуудал энд тусгагдсан.

Улаанбаатар хотын захирггааны холбогдох төлөөлөл бол манай ажлын хэсэгт орж ажилласан, өөрсдийн саналаа бас зохих хэмжээгээр тусгасан байхаа гэж бодож байгаа. 

Д.Лүндээжанцан: - Гишүүд хуралдаандаа орж ирье, агаарын бохирдлын тухай ярихгүй хүн байдаггүй, яг хэлэлцэх болохоор ийм хариуцлагагүй байж болохгүй, ийм учраас нийслэл хотоос сонгогдсон гишүүд, бусад гишүүд ч гэсэн нийслэл хотын иргэн байгаа, тэгээд манай энэ сайд нар, хэрэгжүүлэх ёстой, энэ хүмүүс хуралдаандаа ирье, энэ чухал асуудал шүү, нөхдүүд минь.

Ламбаа гишүүн асуултаа асууя.

С.Ламбаа: - Баярлалаа. Ер нь энийг хэлэлцэх эсэх асуудлыг ярихад би тодорхой санал хэлсэн л дээ. Хуулийн байгууллагуудын талаар авах арга хэмжээний тухай УИХ-ын тогтоолыг батлахад бид маргалдаж, маргалдаж асар том хөрөнгийн асуудлуудыг шийдвэрлэж тогтоол гаргасан. Энэ тогтоол орж ирэхдээ ердөө 50 тэрбум төгрөгийн нэг мөнгө л байсан, одоо 50 ч үгүй, юу ч үгүй болж байгаа юм шиг байна л даа. Тэгээд нэг хий хоосон баахан үг, өгүүлбэр болсон тогтоол л гарах нь л дээ. Тэгээд байгаа юмнуудынхаа зарим гол юмнууды нь хасаад тэгээд хөрөнгө мөнгөнийхөө асуудал дээр анхаарал тавиагүй, анхны хэлэлцүүлэгт орж ирж байгаа нь туйлын хариуцлагагүй юм шиг санагдаж байна.

Ер нь тэгээд их сонин юм даа. Байнгын хороон дээр автомашины ашиглагдсан хуучин дугуйг импортоор оруулахыг хориглох гэснийг ашиглагдсан хуучин дугуйг импортоор оруулахад баримтлах стандарт боловсруулж мөрдүүлэх гээд дэлхийн стандартын юмыг Монгол улс тэр улсад нь хэрэглээд ашиглагдахгүй болсон юмыг Монгол улс стандарт зохион, стандарт гарган оруулж ирнэ гэж ямар юм байдаг байнаа. Одоо энэ дэлхийд болохгүй болсон юм бүхнийг Монголд авчирч хэрэглэнэ гэсэн үг юмуу, хуулиар бүр. Ийм утгагүй юм байж болохгүй шүү дээ. Тэгвэл одоо ерөөсөө тэр шинэ дугуй, одоо энэ бүх юмаа энэ дэлхийн улс орнуудад актлагдсан, хасагдсан юмнуудыг монголын стандарт болгоно гээд зарла л даа. Ийм хариуцлагагүй юм оруулж ирчихээд тэгээд сууж байдаг. 

Нөгөө талаасаа орон сууцны бонд гаргана гэнэ, ганцхан тийм өгүүлбэр байна, ерөөсөө энэ орон сууцанд чинь Улаанбаатарын орон сууцанд хичнээн төгрөг зарцуулах ёстой юм, инженерийн шугам сүлжээ хийхэд энэ гэр хорооллуудыг инженерийн шугам сүлжээнд холбоход дэлхийн төслүүдтэй холбогдуулж нэмэлт Засгийн газраас ямар хөрөнгө оруулах ёстой юм. Тэр бүхнийг мөнгөн дүнгээр нь энэ тогтоол гарах ёстой. Төсөвт суулгах ийм заалт гарга. 

Бид хуулийн байгууллагын тухай авах арга хэмжээний тухай тогтоолд тэр машинаар хангах, барих бүх юмы нь мөнгөтэй нь хийж өгсөн шүү дээ. Тэгээд шууд биелэгдлээ шүү дээ, 2007 оны төсөвт суулгаж байгаад. Ингэхгүй бол энэ цаасыг дахин дахин төсөв хэлэлцэхэд оруулж ирнэ, дахиад л бөөн маргаан болно. Ингэсээр байтал энэ бол ерөөсөө бүтэхгүй, тийм учраас би ямар саналтай байна вэ гэхээр энийг жаахан тодорхой болгож гишүүд ярилцах нь зүйтэй. Өчигдрийн Лүндээжанцан даргын сануулж байгаа хурлын материалтай танилцахад энэ агаарын бохирдлыг бууруулахтай холбогдуулсан санал их чухал саналууд тавигдсан байна лээ шүү. Бид тэрий нь хүртэл барьж аваад одоо энэ тогтоолд батлаад гаргачих хэрэгтэй шүү дээ. Ийм ийм арга хэмжээг хэрэгжүүлнэ, олон улсын дэмжлэг туслалцаа авна, барина гээд гаргах хэрэгтэй шүү дээ. Тэгвэл тэр улсууд чинь Монгол Улсын Их Хурал тогтоол гаргачихаж, тийм учраас энийг хэрэгжүүлэхэд нь Засгийн газар нь дэмжлэг үзүүлнэ, Их Хурал нь дэмжинэ гэсэн үндэслэлээр гадны орнууд чинь хандах гээд байна шүү дээ, энэ тал руу ч гэсэн бид хоёрдугаар хэлэлцүүлгийнхээ явцад юм нэмэх боломж байгаа юу гэж би энэ Байнгын хороодоос асуумаар байна. Үнэхээр бас тийм сайн боловсруулагдаагүй байна.

Д.Лүндээжанцан: - Бакей гишүүн хариулъя.

А.Бакей: -Тэгэхээр тогтоолын төсөлд анхнаасаа бид арга хэмжээ болгоноор мөнгө хөрөнгө тавиад тэгж боловсруулъя гэж ярьсан л даа. Гэтэл хууль зүйн талаасаа Улсын Их Хурал бол төсөв биш учраас шууд мөнгө төгрөг тавиад орох нь тийм зохимжтой бишээ. Харин тогтоолын төсөлд яах аргагүй улсын төсвөөс гаргах хөрөнгийн тоо хэмжээг заагаад бусдыг нь хоёрдугаар хавсралтад заасан арга хэмжээ болгоноор ямар эх үүсвэрээр санхүүжүүлэхий нь тодорхой тусгаж өгөх нь зүйтэй гэж үзсэн. Энэ үзэл бол тогтоолын төсөлд одоо явж байгаа. Жилд улсын төсвөөс дор хаяад 5 тэрбум төгрөг зарцуулах ёстой гэж үзсэн.

Харамсалтай нь энэ жилийн төсвийн тодотгол дээр агаарын бохирдолд ердөө 3 миллиард төгрөг төсөвлөгдсөн гэж би сонссон. Тэгэхээр энэ 50-ийгаа ч гэсэн ядахдаа бууруулахгүйгээр аваад явж байвал нэлээд олон асуудлыг шийдэх боломжтой гэж үзэж байгаа. Бусад асуудлын хувьд зээлээр ямар арга хэмжээг санхүүжүүлэх вэ, гадаадын зээл тусламжаар ямар арга хэмжээг санхүүжүүлж болох вэ гээд тогтоолын 2 дугаар хавсралт дээр тодорхой заасан байгаа. Энэ нэг их хөндөгдөөгүй.

Тогтоолын төсөлд ашиглагдсан хуучин дугуйн импортыг хориглох тухай заалт орсон байсан. энийг Байнгын хороодоор хэлэлцэх явцдаа гишүүд тэр нь буруу гэж үзээд зарим гишүүд сая таны хэлсэн тэр ашиглагдсан хуучин дугуйн стандарт тогтоож мөрдлөг болгоно гэсэн зарчмын зөрүүтэй санал оруулсан. Манай ажлын хэсэгт бол Батхүү гишүүн ажилласан. Тийм учраас энэнтэй холбоотой асуудлыг Батхүү гишүүн хариулах байхаа гэж бодож байна. 

Д.Лүндээжанцан: - Батхүү гишүүн хариулъя.

Г.Батхүү: - Энэ ажлын хэсэг дээр орж ирсэн энэ саналыг би бас нэлээд судалгааны үндсэн дээр оруулсан санал байсан юм. Тэгээд энэ саналыг намайг эзгүйд унагасан байна лээ. Тэгээд үндэслэл нь болохоор нормы нь, стандарты нь баталж өгөөд тэгээд орхичихъё гэсэн ийм санаа хэлсэн байгаа юм. Тэгэхээр 2004 оны Дэд бүтцийн хөгжлийн сайдын 19 дүгээр тушаалаар баталсан ийм норм байдаг, автомашины резинэн дугуй эдэлгээний гүйцэтгэлийн доод хязгаарын жишиг нормыг автомашины төрөл, мөн марк, резин дугуйны төрөл, хэв маяг, хэмжээ, загвар зэргээс хамааруулан баталчихсан байгаа. Тэгээд үүний дагуу жишээ нь дугуй хээний гүн нь газарт тулах хэсгээрээ суудлын автомашинд 1.6 миллиметр, ачааны автомашин, чиргүүлд 1.0 миллиметр, автобус, троллейбусанд 2.0 миллиметр, мотоцикл, мотоведэд 0.8 миллиметрээс бага болсон бол ашиглахыг хориглоно гээд ингээд стандарт нь батлагдсан юм.

Тэгэхээр энэ Их Хурал дээр орж ирж байгаа стандарт баталъя, норм нормативыг баталъя гэдэг энэ асуудал буруу гэж бодож байгаа юм. Энэ стандарт нь автотээврийн хэрэгслийн техникийн хяналтын үзлэг хийх зааврын ерөнхий шаардлага, MNS 50.11 2003 гэдэг стандарт дээр заагдсан байна. Тэгэхээр энэ стандартын асуудлыг хэлэлцэх биш, харин энэ дугуйг яах вэ гэдэг тухай асуудлыг яримаар байгаа юм. Тухайлбал би гаалиас сүүлийн 5 жилийн оруулж ирсэн хуучин дугуйны судалгааг авч үзсэн, гадаадын монголд машин зардаг Энэтхэг, Пакистан зэрэг тийм компаниуд гол нь оруулж ирдэг юм байна лээ. Тэгээд гадаад оронд дугуйгаа солиод хуучин дугуй хаяхдаа таны дугуйг устгахын төлөө мөнгө авдаг шүү дээ, 5-10 доллар авдаг, байгаль дээр хор нөлөөгүйгээр дугуйг чинь устгана гээд 10 доллар авдаг.

Гэтэл Монголд болохоор тэр устгана гээд мөнгө төлөөд хаясан дугуйг нь худалдаж авч оруулж ирээд гааль дээр өгсөн энэ материал дээрээс аваад үзэхээр зэрэг бас үнэлээд өндөр үнээр оруулж ирж, жилдээ сая гаруй долларын дугуй оруулж ирсэн. Тэгээд тэр дугуйнууд нь яадаг гэхээр дандаа яг манайтай ижилхэн ийм норм нормативын дагуу гадаад оронд үзлэгээр ороод тэнцэхгүй болоод солигдсон дугуйнууд орж байна. Тэгэхээр яахаараа бид нар гадаадад хаясан ийм химийн бодистой дугуй чинь өөрөө, энийг монголд болохоор монголчууд хэрэглэж болдог, адилхан техникийн стандарттай байж байж. Тэрийг бид нар гаалиар оруулахыг зөвшөөрдөг, хэрэглэсэн дугуйнаас болж гарч байгаа осол аваарь маш их байгаа. Энийг Замын цагдаагийн газар яг дугуйны хээ, элэгдлээс болсон гэж тогтоохгүй, хурд хэтрүүлсэн, хурдны замын зайнаас болоод ингэж тогтоодог ийм зүйлүүд байдаг юм байна лээ. Би бас тайлангууды нь авч үзсэн. Тэгээд халзан дугуйнаас болоод маш их аваарь осол гарч байгаа.

Тэгээд тэр дугуйнууд хаачдаг вэ гэхээр бүгдээрээ гэр хороолол буюу зууханд галладаг хүмүүс хөрөөдөөд хэрчээд өвөл түлдэг. Зуухандаа түлдэг, эндээс маш их хэмжээний хорт утаа ялгарч байгаа. Мөн байшингийн суурь, газар ухаж байгаа хүмүүс өвлийн улиралд дугуй шатааж маш их хэмжээний агаарыг бохирдуулж ашиглаж байгаа юм. Тийм учраас бид нар заавал гадаадын мөнгөөр устгах ёстой юмыг монголдоо оруулж ирж, тэгээд монголчууд ядуу учраас тэр дугуйг нь ашиглаж болдог, тэгээд тэрий нь бид нар зөвшөөрдөг энэ тухай асуудал байж болохгүй юм. Тийм учраас хуучин, норм стандартын шаардлага хангахгүй байгаа хуучин дугуйг Монголд оруулж ирэхийг хоригломоор байгаа юм.

Д.Лүндээжанцан: - Ойлголоо, хүмүүс эхлээд гайхаад байсан л даа, нэг хэсэг нь. Агаарын бохирдол ярьж байхад хуучин дугуй ямар хамаатай юм бэ гээд, тэгээд энэ хамгийн сүүлийнхээрээ ойлголоо. Раш гишүүн асуултаа асууя.

Г.Батхүү: -Стандарт нь байгаа шүү дээ, Лүндээ даргаа, тэрийг дахиж батлах тухай асуудал байхгүй, шаардлагагүй. 

Д.Лүндээжанцан: -Тэрийг санал хураалтын үед олонхи цөөнх болоод яриад авах уу, үгүй юу гэдэг санал хураалтын үед хагалаад шийднэ.

Г.Батхүү: -Миний хэлэх үг байгаа, нэр доошоо гүйчих шиг боллоо, Раш гишүүний дараа.

Р.Раш: -Агаарын бохирдлын талаар ярихад газрын бохирдол нэлээд хэмжээгээр нөлөөлөх ёстой гэж хүмүүс ярьдаг юм байна. Хогны талаар яриад байсан, ер нь хотын нөхөд маань энэ яриад байгаа юман дээр ямархуу янзын реакцитай байгаа билээ, хогны үйлдвэр мөнгө нь төлөвлөгдөөд энээ тэрээ болоод ирэх юм бол газраа сонголт барилт ер нь ямар янзтай юм байх юм гэдэг талаар хийж барьсан юм бий юу? Энийг би зүгээр Улаанбаатар хотоос асуумаар байна, нэгдүгээрт нь.

Хоёрдугаарт нь НҮБ-ын тунхаг бичиг гэж Оюун гишүүн санаачилж, хөөцөлдөж гаргасан. Тэгэхэд Улаанбаатар хотын энэ агаарын бохирдлын тухай асуудлыг нэлээд яриа болж байж оруулж ирсэн. Та энэ талаар тэр нөгөө тогтоолоо хэрэгжүүлэх талаар ямархуу янзтай ярьж, хэлж, ямархуу байдалтай байгаа болоо, ер нь тогтоолын маань хувь заяа, монголд ашигтайгаар, баярлалаа. 

Д.Лүндээжанцан: - Бакей гишүүн Раш гишүүний асуултанд хариулъя.

А.Бакей: - Эхний асуултыг хотын захиргаанаас асуусан байхаа. 

Д.Лүндээжанцан: - Одоо хотоос асуух өнгөрсөн.

Р.Раш: - Яагаад.

Д.Лүндээжанцан: -Оюун гишүүн хариулбал, яагаад гэвэл Байнгын хорооны санал дүгнэлтээс асууна гэсэн шүү дээ.

А.Бакей: -Эхний асуудлыг энэ тогтоолын төслийг хэлэлцэх явцдаа Улаанбаатар хотын агаарын бохирдолд энэ хог хаягдал багагүй хэмжээгээр хувь нэмэр оруулж байгаа гэдэг санал дүгнэлт гарсан. Ялангуяа Раш гишүүний зүгээс тэгээд яагаад гэхээр Улаанбаатар хотын салхины дээд талд хогийн цэг байдаг,тэрийг ялгалгүй баахан тэндээ аваачиж шатаадаг, тэгээд тэр хавийн онгоц хүртэл буухад хүндрэлтэй ийм тодорхой асуудлууд байгаа. Тийм учраас Раш гишүүн энэ хог хаягдлын менежментийг сайжруулж, хог хаягдал боловсруулах, үйлдвэр байгуулах асуудлыг судалж шийдвэрлэх гэсэн зарчмын зөрүүтэй саналыг тусгасан байгаа, дэвшүүлсэн байгаа. Энэ бол тухайн үедээ яригдах байх.

Хотын захиргаатай бид энэ ажлын хэсэг бас санал солилцсон, энэ асуудлаар, энэ бол яах вэ ийм асуудлууд байх ёстой, яах аргагүй л энэ хотын агаарын бохирдлыг бууруулахад энэ бол бас чухал хүчин зүйлийн нэг гэж үздэг юм байна лээ.

Хоёрдахь асуудлын хувьд Оюун гишүүнээс асуусан даа. Мянганы хөгжлийн зорилттой холбоотой асууж байна.

С.Оюун: -Баярлалаа, Мянганы хөгжлийн зорилтуудын тухай тогтоол 2005 оны 4 сард батлагдсан байгаа, 10-аад гишүүн өргөн барьж Их Хурлын олонхи нь дэмжсэн ийм тогтоол байгаа. Тэр тогтоолын дагуу 2 жил тутамд Засгийн газар тэр зорилтуудын хэрэгжилтийн талаар тайлангаа тавих ёстой. Тэгээд одоо бол хугацаа нь болсон байгаа. Миний ойлгож байгаагаар Засгийн газар тайлангийнхаа эхний хувилбарыг бэлтгэсэн байгаа. Тэгээд хаврын чуулганд багтаагаад Улсын Их Хуралд өргөн бариад хэлэлцүүлэх байхаа гэж найдаж байна. Тэгээд Батболд сайдад бид нар бас бичиг хүргүүлсэн байгаа. Одоо энэ Мянганы хөгжлийн зорилтуудын хэрэгжилтийг энэ хаврын чуулганд багтааж хэлэлцүүлээрэй, өргөн бариарай гэсэн бичиг хүргүүлсэн байгаа. Ер нь 2007 он бол Мянганы хөгжлийн зорилтуудын 2000 онд баталсан 2015 оны зорилтууд байгаа болохоор дунд үеийн тайлан гаргах олон улсын хэмжээнд, НҮБ-ын хэмжээнд дунд үеийн тайлан гаргах жил гэж тооцогдож байгаа л даа.

2007 оны 9 сард Нью-Йоркт энэ намар бүх орнууд дунд үеийнхээ тайланг тавих учиртай. Нэгэнт тэгж тавих учиртай учраас уг нь Их Хурлаараа энэ хаврын чуулганаар хэлэлцүүлээд ямар нэгэн байдлаар дүгнэлтээ аваад тэгээд тэр Нью-Йорктоо тайлагнах юм бол уг нь их зохистой юм байгаа юм л даа. Тэгээд одоо эхний тайлангийн төсөл гээд нэлээд зузаан баримт бичиг гарсан гэж бид ойлгож байгаа, тэгээд бид нарт хүргүүлэгдэх байх.

Д.Лүндээжанцан: -Гүндалай гишүүн асуултаа асууя, тэгээд Батхүү гишүүн дараа нь асууя.

Л.Гүндалай: -Агаарын бохирдол хамгийн чухал асуудлын нэг шүү дээ. Тэгэхээр энд Улаанбаатараас сонгогдсон Их Хурлын гишүүд, Ерөнхий сайд, бусад хүмүүс ирмээр байна. Энийг зүгээр нэг тогтоолын төсөл маягаар ингэж яриад орхичихмооргүй байна. Энэ байдлы нь харах юм бол ирэх жил, тэрний дараагийн жил, 5, 10 жилдээ Улаанбаатар хот бохирдлоосоо 20 хувь ч салж чадахгүй юм байна. Тэгэхээр бохирдол бол гамшиг болсон. Энийг Гамшгийн сайд маш сайн мэдэж ярьж байх шиг байсан. тэгэхээр энийг ажил хэрэг болгоё. Зундаа ер нь Улаанбаатар хот ч биш, аймгийн төвүүд, томхон төв, суурин газрууд бас л Улаанбаатар хотын хэмжээнд байгаа шүү дээ, бүгд л түлээ түлдэг, нүүрс түлдэг, ийм л байгаа шүү дээ.

Хичнээн олон хүн, хүүхэд энд хордож байна, тийм үү? Тэгэхээр энийг ерөөсөө ингээд зүгээр яриад өнгөрч болохгүй. Тогтоолын төсөл гаргасан болоод өнгөрмөөргүй байна, энийг харахад үнэхээр бүтэж байгаа юм алга. Тэгэхээр ерөөсөө дорвитой арга хэмжээ авмаар байна. Шуудхан хуулиа гаргаад хорьдог юм байдаг юм бол хориод, дэмжих юм байвал дэмжээд, одоо төсвийн тодотгол хийнэ гээд байгаа шүү дээ, тэндээс ямар мөнгө төгрөг гаргах вэ, энийг шууд зарцуулмаар байна. Энэ бол монголын бараг 2 сая хүнд хамааралтай ийм асуудал яригдаад байгаа шүү дээ. Түүнээс биш аль нэгэн тийм 2000 хүнтэй сум руу цахилгаан татах асуудал яриагүй шүү дээ, тийм юманд өчнөөн мөнгө зардаг мөртлөө 2 сая хүнийхээ бүтэн 4 сар жилдээ 5 сар ингэж зовдог ийм асуудал дээр ингэж хайнга хандаж болохгүй. Хэдхэн төгрөгийн асуудал шүү дээ, энэ чинь. Юугий нь хийж ядаад байгаа юм бэ, тийм ээ?

Тэгээд Цэц, сайдыг огцруулна, ингэнэ, тэгнэ, хоорондоо хэрэлдэж, ингэж байж байтал энэ Их Хурал чинь өнгөрч байна, дуусч байна, бүрэн эрхийн хугацаа нь ч дууслаа, аягүй бол тарах ч юм шиг байна. Тэгэхээр ийм асуудал дээр Их Хурал онцгой анхаармаар байна. Энийгээ ерөөсөө бид шал өөр байдлаар ажиллая гэж би уг нь санал болгож байсан шүү дээ, энэ хэлэлцэх эсэх дээр. Шуудхан бид нар хамгийн богинохон замыг сонгоё л доо. Газры нь тэр бизнесменүүдэд нь олгоод дуудлага худалдаагаар олгоод бушуухан тэр барилга байшингий нь бариулъя л даа, өчнөөн их газар сул байгаад байдаг, тэр газры нь хэн авсан юм, дандаа дарга нар нь аваад цаанаа хийчихсэн, цаагуураа нэг хужаа, нэг хүнийг, хэнийг ч юм хайгаад байшин барьчих юмсан гээд зээл гээд, нөгөө хадгаламж зээлийн хоршоонууд гүйгээд байдаг, барьсан барилга нь байдаггүй. Одоо тэгээд барилгын үнэ, төмөр, цемент, бүх юм өсчихлөө шүү дээ, бид нарыг ингэж тэнэг юм шиг сууж байх хооронд. Энэ нэг жаахан оперативный ажлаа хийе л дээ. Их Хурал бас хамгийн төрийн эрх барих дээд байгууллага, энэ үйл ажиллагаанд идэвхтэй оролцоё л доо, энэ зүгээр нэг конвенцид нэгдэх гэж байгаа асуудал биш шүү дээ. 2 сая хүнийхээ эрүүл мэнд, амь настай холбоотой зүйлийг ярьж байна.

Цаашдаа ер нь энэ асуудлыг үнэхээр дорвитой шийдэхгүй юм бол ийм маягаар яваад ерөөсөө дийлэхгүй юм байна, тийм үү? Хийж бүтэж байгаа юм энэ Засгийн газар, энэ Их Хуралд ерөөсөө алга байна шүү дээ. Хар л даа, одоо энэний дараа юу болох вэ, энэ нэг тогтоолын төслөө баталсан болоод өнгөрнө, өөр бүтэж байгаа юм алга байна, үнэхээр. Бид чинь одоо сүүлдэж хөгжиж байгаагийнхаа нэг учрыг зөв гаргамаар байна шүү дээ, энэ чинь одоо амдаж явах ёстой шүү дээ, бид нар. Тийм биз. Тэгэхэд нэг баруунд хэрэггүй болчихсон дугуйнуудыг оруулах, оруулахгүй асуудлыг энд яриад, бараг оруулж байгаа, эний нь зөвшөөрсөн ингэж явж байгаа байхгүй юу. Шууд хаах хэрэгтэй шүү дээ, тэнд хэрэггүй болсон юмыг бид энд хог болгож яах гээд байгаа юм. Иймэрхүү иймэрхүү юмнуудыг дор дор нь хурууны үзүүрээр шийдээд шийдээд явмаар байна шүү дээ. Байгаль орчны яам эд нар онцгой анхаарлаа хандуулаад асуудлууды нь дор нь оруулаад ир л дээ. Тэгэхгүй болохоор чинь ерөөсөө энэ Их Хурал чинь хөдөлдөг ч үгүй, ярьдаг ч үгүй, Их Хурлын дарга ч гэсэн одоо шинэ хүн болох юм бол энийг гишүүдээ бүгдий нь цуглуулаад улс орныхоо төлөө уриалаад нэг ажил төрлийгөө хийдэг ёсоор нь хиймээр байна шүү дээ.

Д.Лүндээжанцан: -Бакей гишүүн хариулъя.

А.Бакей: -Гүндалай гишүүн Улаанбаатар хотын агаарын бохирдлыг бууруулах асуудлаар дорвитой шийдвэр гаргая, энэ асуудлыг шуурхай шийдвэрлэе, бас олигтойхон хөрөнгө хуваарилж өгье гэсэн ийм санал хэлж байна, энэ саналтай санал нэг байна. Гол зарчмын саналууд нь тогтоолын төсөлд тусгагдсан байгаа. Хариулт болгож зарим нэг зүйл дээр тайлбар хэлэхэд агаарын бохирдол гамшгийн хэмжээнд хүрсэн гэдгийг бас та хэлж байна. Тогтоолын төслийн 1-ийн 5-д Улаанбаатар хотын тодорхой хэсэгт гамшгийн бүс зарлаж  тэнд хүн амын шилжилт хөдөлгөөнийг зохицуулах тухай заалт орсон байсан. тогтоолын төслийг 3 байнгын хорооны хуралдаанаар хэлэлцэх үед зарим гишүүдээс зарчмын зөрүүтэй санал гараад тэр гамшгийн бүсээ зарлах гэсэн хэсгийг хасах санал гарсан юм. Тийм учраас энэ санал хураах үед энэ асуудлаар бас гишүүд өөрсдөө бодолцоно биз дээ.

Аймгуудын хувьд ч гэсэн зөвхөн Улаанбаатар ч биш, аймгуудын төвүүд ч гэсэн утаатай болсон байна. Энэ асуудлыг ч гэсэн Байнгын хорооны хамтарсан хуарлдаанд зарим гишүүд зарчмын зөрүүтэй санал гаргасан. Энэ нь зөвхөн Улаанбаатар биш, энэ тогтоолын төсөлд утаа ихтэй аймгуудын төвийн агаарын бохирдлыг бууруулахтай холбоотой бас арга хэмжээний саналыг оруулъя, нэмж тусгая гэж, энэ бол санал хураагдаж шийдвэрлэгдэх байхаа гэж бодож байна.

Д.Лүндээжанцан: -Н.Энхболд гишүүн тодруулъя, Мянганы хөгжлийн зорилтын талаар.

Н.Энхболд: - Баярлалаа, би ганцхан юм хэлэх гэсэн юм, түрүүн Оюун гишүүний ярьсантай холбоотой. Тэр нөгөө Мянганы хөгжлийн зорилтуудын биелэлтийн талаар цаашдаа юу хийх дээр анхаарах ёстой юм, энэ хэрэгжилтээ их бодитой болгохын тулд шалгуур үзүүлэлтүүдий нь яаж тодорхой болгох вэ гэдэг тал дээр Засгийн газраас асуудал боловсруулаад хэлэлцсэн, одоо ингээд Улсын Их Хуралд өргөн барина.                          /10.40-11.40 цаг Ч.Алтанцэцэг/

Дараагийн 7 хоногт бас Нью Йоркт хурал болоод З тивээс нэг нэг орон очиж тайлан тавих юм. Тэндээс бас манайхан очиж Ерөнхий сайдын Эдийн засгийн бодлогын зөвлөх очиж энэ тайлангаа танилцуулаад тэгээд 9 дүгээр сард албан ёсоор тавих юм. Бэлтгэл хангахаар явж байгаа. Ер нь давтаад хэлэхэд Засгийн газар хэлэлцчихсэн гүйцэтгэл, шинэчилж байгаа төслөөрөө оруулах гэж байгаа. Бид нар хэлэлцчихсэн одоо ингээд өргөөд барьчих байх гэж бодож байна.


Д.Лүндээжанцан: Гүндалай гишүүн тодруулах 1 минут.


Л.Гүндалай: Тэгэхээр ингэмээр байна л даа. Түрүүн би асуусан шүү дээ. Одоо удахгүй төсвийн тодотгол орно гээд. Тэгээд тэнд чинь тодорхой хэмжээний мөнгийг л хааш нь яаж зарцуулах вэ гэдэг талаар ярина шүү дээ. Тэгэхээр тэр мөнгийг бид нар агаарын бохирдолд зарцуулах талаар одооноос эхэлж ажиллаж баймаар байна шүү дээ. Байнгын хорооны даргаа. Энэ Эдийн засгийн байнгын хорооны даргыг дуудаач дээ та нар. Хэнд энийг ярих ёстой болоод байгаа юм бэ. Тэгэхээр энэ дээр л бид нар мөнгөө гаргахгүй юм бол ирэх өвөл дахиад л ард иргэд маань зовох нь байна шүү дээ. Тэгэхээр энэ тогтоолын төслийг бид төсвийн тодотголтой уялдуулж, нэг бол хамт ч юмуу, араас нь ч юмуу хэлэлцмээр байна шүү дээ. Тэгэхгүй болохоор одоо ингээд нэг энэ талаар нэг зэрэмдэг юм хийгээд гарчихдаг. Тэрийг яах гээд байгаа юм бэ. Дараа нь тэгээд бид нар яах болж байна аа. 


Ийм төсөлд мөнгөний асуудал чухал шүү дээ. Мөнгөө одоо босгоё л доо. Өвөл боллоо шүү дээ Байнгын хорооны даргаа ажлаа хий л дээ. Хүмүүсээр юмаа хийлгэ л дээ.


Д.Лүндээжанцан:  За энэ тогтоолын төсөлд угаасаа улсын төсвөөс энэ жилийн төсвийн тодотголоос эхлээд 4 жилийн хугацаанд жил болгон Улаанбаатар хотын агаарын бохирдолд зориулж улсын төсвөөс 50 тэрбум төгрөг зарцуулна гэж тусгагдсан байгаа. Тийм учраас Гүндалай гишүүн энэ асуудалд санаа зовж байгаа учраас төсвийн тодотгол хэлэлцэх үед яг энэ асуудлыг сайн дэмжиж өгөөрэй. Энэ дашрамд хэлэхэд гадаад орнуудад ер нь байгаль орчны асуудлаар Их Хурлаар, Парламентаар шийдвэр гаргахад жилийн дотор за гэж хэлсэн гишүүд хэд байна вэ, хичнээн асуудал дээр тухайн гишүүн хэдэн удаа за гэж хэлсэн, хэдэн удаа татгалзсан бэ гэдэг дээр ретингийг тогтоож хөндлөнгийн төрийн бус байгуулага тэгээд нийт сонгогчдод зарлаж байдаг юм байна лээ.  


Тэгэхээр манай гишүүд дотор, ялангуяа Улаанбаатар хотын агаарын бохирдлын эсрэг санал хэлэх гишүүн гарахгүй байхаа гэж бодож байна. Таны санаа зовж байгааг би ойлгож байна.


Д.Лүндээжанцан:   Батхүү гишүүн асуултаа асууя.


Г.Батхүү: Тэгэхээр энэ асуудлуудыг ярихад орон нутгийн утааны асуудлыг энэ дээр хэрхэн яаж тусгаж байна вэ. Сая Бакей гишүүн хагас дутуу цухуйлгах шиг боллоо. Аймгийн төвүүд дээр ихээхэн хэмжээний утаа бий болчихсон. Тухайлбал манай Арвайхээр суманд өглөө ороход утаа нь цэнхэртээд маш их утаатай болсон. Яах вэ Улаанбаатар хотыг бодвол арай задгай, салхинд тэр утаа нь хөөгддөг учраас мэдэгдэхгүй байгаа байхгүй юү. Тэгэхээр энэ асуудлыг бас иж  бүрнээр нь яаж шийдэх юм бэ. Зөвхөн Улаанбаатарын тухай асуудал энэ бишээ.


Дээр нь хогны асуудал. Одоо гэр хороолол хогоо шатааж байна шүү дээ. Шатдаг л юм байвал шатаагаад тэгээд хогийг нь үнээр зөөдөг учраас нөгөө үнсээ гудамжинд дэвсчихдэг. Тэгээд л энэ гэр хороолол чинь хөх саарал юм болчихоод байгаа юм. Тэгэхээр хогийг нь худалдаж авдаг бусад орны туршлагуудыг би ажлын хэсэг дээр ярьж байсан. Хогийг нь тодорхой үнээр худалдаж аваад, тэрийг нь ялгаад боловсруулах үйлдвэр аваад шилийг нь шилээр нь, төмрийг нь төмрөөр нь, тэгээд бүр устгах ёстойг нь устгаад ингээд ашиглаж чадах юм бол энд хогийг мөнгөөр тээвэрлэснээс худалдаж авсан нь улс орондоо, байгаль экологидоо хамаагүй илүү үр дүнтэй юм болох юм.


Энэ талаар ямар асуудал байна аа. Ер нь Хавай энэ тэр гээд газар нутаг багатай тийм арлууд дээр тийм цахилгаан станц, дулааны цахилгаан станц ажиллаад хогоо ялгаад тэгээд үлдсэн хэсгээр нь шатаагаад дулааны эрчим хүч, энерги ялгаруулаад тэгээд үнсийг нь савлаад тэгээд байгаль ямар ч хор нөлөөгүй болгож ингэж устгаж байгаа юм.


Нөгөө нэг асуудал нь дугуйн асуудал. Жилдээ 2004 он гэхэд 240000 дугуй орж ирсэн байна шүү дээ. Нэг машинд 4 дугуй гэхэд 60000 машинд тавих хэмжээний хуучин дугуй Монголд орж ирж байгаа байхгүй юү. Япон, Солонгос, сүүлдээ Хятадаас орж ирдэг болсон. Хуучин дугуйнууд, автомашины, ачааны машины. Энэ асуудлыг гишүүд бас санал хураалт дээр анхаараад дугуйны асуудлыг бид нар шийдэх талаар ажлын хэсэг энэ дээр ямар бодолтой байна вэ. Энэ саналыг стандарт батална гэдэг нэрээр унагасан байгаа юм Байнгын хороон дээр. Зүгээр стандарт нь байна, энэ стандартыг нь мөрдөхгүй байна шүү дээ. Үзлэгт орохдоо шаардлага хангасан дугуйг сольж тавьж үзүүлчихээд гарч ирээд өөрийнхөө дугуйг тавиад явдаг ийм л юм анзаарагдаад байгаа юм. Тэгэхээр энэ дугуйг Монгол руу оруулж ирэх шаардлага байхгүй гэж бодож байгаа юм.

Яахаараа бид нар хуучин элэгдсэн дугуйтай байж аваарь осол хийж, байгаль орчноо бохирдуулж байх ёстой юм бэ. Энэ асуудлыг санал хураалтад ороход нэгэнт стандарт байгаа юм чинь энэ дээр гишүүд анхаарч стандартыг нь мөрдүүлэх, нөгөө талаас нь хуучин дугуйг оруулж ирэхийг зогсоох дээр санал өгөх байхаа гэж найдаж байна. Баярлалаа.

Д.Лүндээжанцан: Нэмж тайлбар хийх гэж байна Бакей гишүүн.

А.Бакей: Улаанбаатар хотын хогийн асуудлаар олон гишүүн дахин дахин яриад байна л даа. Өнөөдөр Улаанбаатар хотын хэмжээнд нийтдээ жилдээ 210000 тн хог гардаг юм байна. Ажлын хэсгийн тооцоо судалгаагаар. Энэ хогийн хагас дутуу ангилсан болоод газарт булж байгаа. Булахдаа ч гэсэн хагас дутуу л булж байгаа. Тэгэхээр энийг яах аргагүй хог боловсруулах үйлдвэр зайлшгүй шаардлагатай болж байгаа юм л даа. Өндөр хөгжилтэй орнуудад байдаг шиг. Тийм үйлдвэр баръя гэхэд дор хаяад 200 сая ам.доллар шаардлагатай байдаг юм байна. Энийг бол мэдээж улсын төсвөөр хэрэгжүүлэх бололцоо байхгүй. Тийм учраас энэ чиглэлээр бид нар гадаадын байгууллага, гадаадын донор байгууллагуудад зайлшгүй хандах хэрэгтэй болж байгаа юм.

Энэ чиглэлээр Японы төсөл хэрэгжээд тодорхой менежментийн судалгаа хийгдэж дуусах шатанд орж байгаа юм байна лээ.

Д.Лүндээжанцан: Мөнхтуяа гишүүн асуултаа асууя.

Б.Мөнхтуяа: Тэгэхээр энэ Улаанбаатар хотын агаарын бохирдлыг бууруулах асуудал бол үнэхээр онц чухал төрийн өмнө шийдвэрлэх нэг том асуудал гэж ойлгож байгаа юм. Энэ асуудлыг ярьж байх үед, ер нь аливаа ажлыг хийхэд гишүүдийн хэлж байгаатай санал нэг байна. Санхүүжилт байхгүй бол ажил бүтэхгүй, хий хоосон хөтөлбөр бий болгоод бид нар цагаа үрэхийн нэмэр гэж бодож байна. Тэгэхээр энэ асуудлыг ярилцаж байх хугацаанд энэ агаарын бохирдлыг арилгах, бууруулахад 700 гаруй, 800 – гаад тэрбум төгрөгийн асуудлыг 4 жил тооцоолж байсан. Гэтэл би өчигдөр Засгийн газрын хуралдаанаас гарч байгаа шийдвэрийг сонссон. Энэ шийдвэрт хадгаламж зээлийн хоршооны буцаж төлөгдөх нөхцөлтэйгээр олгогдох 50 хувийн хөрөнгө 33 тэрбум  төгрөгийг хуваарилахаар төсвийн тодотголд оруулж байна 2007 оныход. Тэрний ард 10000-аад хүмүүс байгаа. Гэтэл агаарын бохирдлыг бууруулах асуудал дээр энэ Засгийн газар 3 тэрбум төгрөгийг хуваарилж байна. Энэний ард талд доод тал нь 1 сая хүний эрх ашиг байгаа. Энэ асуудлыг төрөөс үзүүлж байгаа үйл ажиллагааны цаана хэд хичнээн иргэд маань энэ асуудлыг хүлээж авч байна вэ гэдэг дээр энэ Засгийн газар бодууштай юмуу гэж. Яагаад ийм бага хэмжээний хөрөнгийг Засгийн газрын 2007 оны төсвийн тодотголд тусгаваа. 3 тэрбум төгрөг, би өчигдөр телевизээр харлаа. Засгийн газрын хуралдаанаар З-хан тэрбум төгрөг тавьсан. Гэтэл хадгаламж, зээлийн хоршооны хохирлыг барагдуулахад 33 тэрбум төгрөгийг тавьж байнаа. Яагаад ийм их ялгаатай байна вэ гэдэг дээр хариулт өгөөч.

Тэр Засгийн газрынхнаас хариулах ёстой байх даа бодвол. Тэгээд ер нь Улаанбаатар хотыг ирээдүйд агаарын бохирдлоос салгахад барилгажилт онц чухал. Орон сууцжуулах ажил хийгдэнэ. Холбогдох хуулиуд, тухайлбал Ипотекийн хууль батлагдаад гараад ирсэн нөхцөлд Улаанбаатар хотын 134000 айлыг орон сууцанд оруулах орон сууцыг барья гэсэн компаниуд бэлэн санхүүжилттэйгээ байж байна. Холбогдох хуулиудыг нь бэлэн болгоод Улаанбаатар хотыг орон сууцжуулах ажлыг яаралтай хийх нь онц чухал байна. Тэр хүртэлх хугацаанд богино хугацаанд хэрэглэгдэх хийгээр халаах, цахилгаанаар халаах энэ технологиудыг хэрэглэх нь зүйтэй болов уу. Брикетэн түлш гэж байна. Энэ түлшийг маш их хэмжээний хөрөнгө оруулж энэ үйлдвэрийг бий болгочихоод орон сууцжуулалт бүрэн төгс хийгдсэн үед энэ брикетэн түлшийг ирээдүйд хэн хэрэглэх юм бэ, ер нь утаа гаргадаггүй шахмал түлш, брикетэн түлш гэдэг бол нэг их тийм итгэл үнэмшилтэй сонсогдохгүй байгаа.

Тэгэхээр энэ санхүүжилтийн асуудал дээр хариулт өгөх хүн байна уу, Засгийн газраас. Жишээ нь Засгийн газраас Эрдэнэбаатар  сайд хариулах уу. Би өчигдрийн Засгийн газрын хуралдаан дээр сонссон мэдээлэл зөв үү. Яагаад ийм бага хэмжээний санхүүжилт хуваарилж байхад та бүхэн яагаад зөвшөөрөөд гараад ирж байгаа юм бэ агаарын бохирдлыг бууруулах. Тэрэн дээр хариулт өгөөч.

Д.Лүндээжанцан: Тэгэхээр ийм байгаа юм шүү. Байнгын хороо уг нь хариулах ёстой юмаа.

Бид л орж ирэх үед нь, одоо энэ төсвийн тодотгол орж ирэх үед төсвийн хороо, Эдийн засгийн хороо, Байгаль орчин хөдөөгийн хороо гурав яагаад хэлэлцэвээ гэвэл нэг төсвийг нь ярих учраас гурван байнгын хороо хэлэлцлээ шүү дээ тиймээ. Тэгэхээр энэ Байнгын хороо төсвийн тодотгол орж ирэх үед байр  сууриа илэрхийлэх ёстой гэж бид бодож байна.

Одоо болохоор бид Байнгын хорооноос асууна, яг хууль санаачлагчид гэдэг юмуу, Засгийн газар, ажлын хэсгээс асуугаад явахаар нөгөө хэлэлцэх эсэхийн үеийн юм дахиад л дэгээрээ яагаад байна. Тийм учраас та бол ажлын хэсгийн гишүүн хүн, хэдүүлээ дахиад байнгын хороон дээр ярих үед маш сайн ярих ёстой.

Б.Мөнхтуяа: За тэгвэл энийг санал болгоод авчихдаа даргаа. Энэ дээр анхаарлаа хандуулахгүй бол өчигдөр Засгийн газар ийм байр суурьтай байна гэдгийг та нарт мэдээлчихье.

Д.Лүндээжанцан: Хоёрдугаарт тэр брикетэн түлш гэдэг асуудал дээр бид очиж газар газар дээр нь үзмээр байгаа юм. Өнөөдөр хүмүүс түлж үзээгүй байна. Лабораторид л байгаа. Тэгээд 5-6 жил энэ барилгажилтын явц дунд 5-6 жил ашиглана. Нэг ёсондоо түүхий нүүрсийг л ямар ч гэсэн эхний ээлжинд хязгаарлаж хориглоё. Тэгээд дараагаар нь тэднүүс нь хөрвөх чадвартай өөр зүйлүүд хийе. Бусад шингэрүүлсэн хий, давирхай зэрэг өөр зүйлүүд үйлдвэрлэдэг болж хэлбэрээ өөрчилье гэсэн. Би Байнгын хороог төлөөлөөд ярьж байна. Бакей гишүүнээр ганцхан хариулсаар байгаад хөөрхий.

Бакей гишүүн энэ дээр дэлгэрэнгүй хариу өгөөрэй. Ер нь энэ асуудлаар жич дугуй ширээний яриа юмуу, нэг сайн үзүүлэх сургууль юмуу, онол практикийн хурал юмуу, газар дээр нь яахгүй хүмүүс өнөөгийн 20-иод шахмал түлшний үйлдвэрийн сэтгэхүйгээр бодоод би бас энэ дээр яг адилхан сэтгэхүйтэй явж байгаад ажлын хэсэг сайн муу ч гэсэн ахалж ажилласан учраас газар дээр нь үзээд итгэл үнэмшилтэй болсон юм. Ямар ч байсан 80 хувийн гэж. Ингээд Бакей гишүүн асуултанд хариулъя.

Ямар ч байсан 130 хэдэн мянган айлыг орон сууцтэй болгоход 10-аад жил, тооцоо гаргасан шүү дээ. 10 район байгуулна, орон сууцны 10 район байгуулна. Тэрэнд газрыг нь өгнө. Газар чөлөөлөх ажлуудыг мөнгөөр юмуу, бусад юмаар, нийслэлийн Засаг дарга, барилга хот байгуулалтын сайд хоёр нөгөө юм гардуулъя. Танайхыг газрыг чинь аваад оронд нь тийм хэмжээний барилга өгье гээд их олон хувилбар л яриад байгаа юм. Тэгээд хэдүүлээ сайн ярьж байгаад тэрийг шийдэх л асуудал.

Ер нь шахаад нэлээд хумчихсан шүү. Бакей гишүүн нэг хариулаадах даа.

Эхлээд хөрөнгө, мөнгөний санхүүжилтийн асуудлаар үнэхээр төсвийн тодотголд З-хан тэрбум төгрөг төлөвлөчихсөн мөртлөө хадгаламж, зээлийн хоршоонд тийм их тэрбум төгрөгийг төлөвлөж оруулж ирж байгаа юм байна л даа. Энэ асуудал бол З миллиард төгрөгөөр үнэхээр юу ч шийдэж чадахгүй. Энийг бараг зүгээр ийм хэмжээний мөнгө хуваарилаад, энэ тогтоолын төсөлд тусгагдсан гол зорилтуудыг шийдвэрлэнэ гэвэл тэрэн шиг худлаа юм байхгүйээ нэгдүгээрт.

Хоёрдугаарт З байнгын хорооны хуралдаанаар хэлэлцэх үед энэ үг хэлсэн, санал гаргасан ихэнх гишүүд агаарын бохирдолд яах аргагүй ойрын хэдэн жилд хөрөнгө мөнгө улсын төсвөөс зайлшгүй зарцуулах хэрэгтэй гэдэгтэй санал нийлж байсан. Дээр нь Засгийн газарт энэ тогтоолын төслийг албан ёсоор танилцуулж саналыг нь авсан. Засгийн газар бүх яамдад танилцуулаад энэ тогтоолын төслийг дэмжиж байгаа гэж санал өгсөн байсан. Тэгэхээр Засгийн газар өөрснөө дэмжиж байгаа гэсэн мөртлөө энэ жилийн төсвийн тодотголд ийм бага оруулж ирсэн нь харамсалтай байна. Тэгэхдээ энийг хэлэлцэх явцдаа нэмэгдүүлэх бололцоо гарч ирэх байхаа гэж бодож байгаа.

Тэр брикетэн түлшний асуудлаар хариулахад Улаанбаатар хотод өнөөдөр 136000 өрх гэр хороололд амьдарч байна. Энийг алс хэтдээ бид Улаанбаатар хотод энэ гэр гэдэг сууц маань угаасаа нүүдэлчин ард түмний байнга нүүж явахад зориулагдсан сууц болохоос биш суурин газарт зориулсан сууц биш юм байгаа юм л даа. Тийм учраас яах аргагүй л Улаанбаатар хотыг барилгажуулах, орон сууцжуулах асуудал бол хамгийн гол асуудал. Тэгэхдээ энэ асуудлыг өнөө маргаашдаа шууд шийдэхэд бэрхшээлтэй учраас нүүрсийг гүн боловсруулаад тэрүүгээр хий гаргаад, дулаан гаргаад, мөн хагас коксжсон түлш гаргах замаар энэ асуудлыг эхний ээлжинд шийдье. Яваандаа энийг мэдээж хосолсон аргаар орон сууцжуулах асуудал хэрэгжинэ гэж бодож байгаа. 

Мөнх-Оргил гишүүн, З.Энхболд гишүүн. Тэгээд асуулт асуух гишүүд дуусч байна. 

Ц.Мөнх-Оргил: Байнгын хороодоос  хоёр, гурван зүйл асуух гэсэн юм. Энэ тогтоолын төсөл ийм заалт явж байгаа шүү дээ. 1.5-д Улаанбаатар хот руу чиглэсэн хүн амын шилжилт хөдөлгөөнийг хязгаарлах гэсэн санаа явж байгаа шүү дээ. Энэ ер нь ямар арга замаар хязгаарлах гэж байгааг тодруулж асуумаар байгаа юм. Санаачлагчдаас ч гэсэн асууж байгаа юм. Ерөнхий санаа нь бол бүсийн тулгуур төвүүдийг хөгжүүлэх, шинээр ажлын байр бий болгох,  хөдөө орон нутгийг хөгжүүлэх замаар гэсэн ерөнхий санаа яваад байгаа боловч агаарын бохирдол ихтэй тодорхой хэсэгт эрсдлийн үнэлгээ хийсний үндсэн дээр гамшгийн бүсээр зарлаад тэгээд Улаанбаатар хот руу чиглэсэн шилжилт, хөдөлгөөнийг хязгаарлана гээд байгаа юм. Энэ арга замыг нэг хэлж өгөөчээ. Хоёрт энэ гишүүдийн яриад байгаа нэг том санал, шүүмжлэл юм даа. Энэ хөрөнгийн эх үүсвэр, тоо дүн тавигдаагүй учраас Их Хурлын тогтоол гэж хэлэхэд хүндрэлтэй болчихоод байна. Ерөнхийдөө хөтөлбөрийн шинж чанартай.

Ийм ийм дэс дараалсан арга хэмжээ авна. Яаж хөрөнгө гаргах вэ, яаж шийдэх вэ, ямар арга замаар шийдэх вэ Засгийн газар тэрүүгээ учраа олчихоороо гэсэн ийм л юм болчихоод байх юм. Жишээ нь ийм байна л даа. 5 дахь эх үүсвэрийн урьдчилсан судалгаа тооцоо хийж гээд. Тэгээд энийгээ ганцхан төсөвтэйгээ холбоод яриад байх юм. Энэ асуудлыг төсвийн зардлаар бид нар хэзээ ч шийдэж чадахгүй шүү дээ. Тэр бол ойлгомжтой. Тэгэхээр хувийн хөрөнгө оруулалтыг, гадаад дотоодын хөрөнгө оруулалтыг, концепцийн гэрээ хэлэлцээрийг, зээлийг урьдчилж хийлгэчихээд дараа нь мөнгийг ээлж дараатай төлдөг ийм арга замуудыг хаанаа яаж суулгах юм бэ. Энэ дээр Байнгын хороодуудаас тодорхой санал гарсан уу, хэлж өгөөчээ.

Гуравт нэг ийм юм бодогдоод байгаа юм л даа. Манай энэ тогтоолын төсөл дээр Бакей гишүүнээс гол нь асуугаад байгаа юм. Тогтоолын төсөл дээр нэг, хоёр гэсэн гол юмаа барьж тэрэн дээрээ хөрөнгө мөнгөө зоогоод эх үүсвэрийг нь зааж өгөөд Засгийн газарт хугацаатай даалгавар өгчих ийм арга зам сонгож авбал илүү зөв юм бишүү. Жишээ нь ямар ч брикетэн түлш яриад, ямар ч стандарт хангаагүй дугуйны асуудал яриад бид нар энэ хотын асуудлыг зуун жилдээ ч шийдэхгүй шүү дээ. Барилгажилт л байгаа шүү дээ. Өөр ямар ч асуудал байхгүй. Барилгажилтаа хийх ёстой, барилгажилтынхаа дэд бүтцийг шийдэх ёстой, санхүүжилтийг шийдэх ёстой. Нөгөөдөх нь автомашинаас гарч байгаа бохирдолтын асуудал байгаа шүү дээ утааны асуудал. Энийгээ ерөөсөө тогтоолын төслийн 1.8 дээр нийтийн тээврийн хэрэгслийг хийн түлшинд шилжүүлэх дэс дараатай арга хэмжээ авна гэж ерөнхий зааж байхын оронд ерөөсөө 2012 он гэхэд нийтийн бүх тээврийн хэрэгслийг хийн түлшинд шилжүүлэх дэс дараатай үүрэг даалгавар, арга хэмжээ авах хөрөнгө мөнгийг нь заагаад өгөх энэ хоёр заалттай тогтоол гарчихсан байхад л миний бодлоор хангалттай байгаа байхгүй юү. Энэ дээр Бакей гишүүн нэг саналаа хэлээчээ.

Тэгээд хамгийн сүүлд нь хөрөнгө мөнгөтэй холбоотой асуудал дээр энэ санал юмаа. Бид нар хууль хяналтын  байгууллагуудын талаар авч хэрэгжүүлэх арга хэмжээний тухай гээд 2006 оны 7 дугаар сарын 4-нд том тогтоол УИХ-аас баталсан шүү дээ. Тэр үед бас өөрөөсөө хөрөнгө тавьж болохгүй, Засгийн газар энийг өөрөө шийдэх ёстой. Төсвийн тодотголоор орох ёстой гээд маш олон асуудал ярьж байсан. Тэгэхдээ Хууль зүйн байнгын хороон дээр ярьсаар байгаад, Их Хурал дээр ярьсаар байгаад, ойлгуулсаад байгаад заалт бүрийнх нь ард хөрөнгө зоож өгсөн шүү дээ. Тэгж байж тэр мөнгө гаргах эрхийг нь Сангийн сайдад өгч байгаа, тэгж байж тэр хэмжээний зээл авахыг нь олгож байгаа байхгүй юү. Тэгээд төсөвтэйгээ, төсвийн тодотголтойгоо, гаднаас ямар хөрөнгө оруулж ирэх юм бэ, хэнээр ямар эх үүсвэрээр хувь нь уу, гадаадын уу, дотоодын уу, төсвийн үү гэдгийг зааж өгөх тодотгол хоёрдугаар хэлэлцүүлгийн үеэр.

Д.Лүндээжанцан:
  Бакей гишүүн.

А.Бакей: -Тэгэхээр хүн амын шилжилт хөдөлгөөн бол яах аргагүй л Улаанбаатар хотын агаарын бохирдлыг нөхцөлдүүлж байгаа хамгийн гол хүчин зүйл. Яагаад вэ гэхээр өнөөдөр Улаанбаатар хотод жил тутам хөдөөнөөс 10000 орчим айл нүүж ирж суурьшиж байгаа. Гэтэл Улаанбаатар хотоос яг гэр хорооллоос орон сууцанд орж байгаа айл өрхийн тоо хоёр, гурван мянгаас хэтэрдэггүй юм байна. Өөрөөр хэлбэл орон сууцанд орж байгаа айл өрхийн тооноос шилжин ирж байгаа гэр хороолол, нэмэгдэж байгаа айл өрхийн тоо илүү байгаа. Энэ байгаа цагт агаарын бохирдлыг бууруулахад үнэхээр бэрхшээлтэй байгаа юм л даа. Тэгээд ажлын хэсэг энийгээ тал бүрээс нь ярилцаад эрсдлийн үнэлгээ хийсний үндсэн дээр Улаанбаатар хотын агаарын бохирдол ихтэй тодорхой хэсэгт нь хүн амын шилжилт хөдөлгөөнийг зохицуулах гэсэн утгаар заалт орсон, гамшгийн бүсээр зарлаж зохицуулах гэсэн. Гэтэл гурван байнгын хорооны хамтарсан хуралдаан дээр тэр гамшгийн бүсээр зарлана гэдгийг ерөөсөө хасая гэсэн зарчмын зөрүүтэй санал гараад тэр нь дэмжигдсэн байгаа. Зүгээр арга замын хувьд бол хэдэн арга зам байна гэж бодож байгаа.

Байгаль орчны тухай хуулийн 22 дугаар заалтад хүн малын эрүүл мэндэд  ноцтой нөлөө үзүүлэхүйц тийм гамшийн байдал бий болсон тохиолдолд тэр бүсийг тусгай хамгаалалтад авч тэндээ тусгай дэглэм тогтоож эрдслийн үнэлгээ хийсний үндсэн дээр хүн амын шилжилт хөдөлгөөнийг зохицуулах тухай ерөнхий заалт байгаа, эрх зүйн талаасаа. Нөгөө талаасаа өнөөдөр гэр хороололд амьдарч байгаа нэг айлын хашаан дотор дор хаяад 2-5 гэр хөдөөнөөс ирээд тэр айлын хашааг түрээслээд буучихаж байгаа юм. Тэгэхээр энэ бол хотын агаарт маш их нөлөө үзүүлж байгаа юм л даа. Тийм учраас тэр тухайн Улаанбаатар хотод хашаатай амьдарч байгаа тэр айл өрх бол өөрийнхөө хашааг заавал бусдад газрыг түрээслэх тухай асуудал бол ямаршуу байна вэ. Дээр нь одоо дагуул хот байгуулах тухай асуудал Байнгын хороогоор хэлэлцэх үедээ гарсан. Ер нь хөдөөнөөс шилжиж ирж байгаа айл өрхийг заавал Улаанбаатар хотод суурьшуулаад байх нь гол биш, Улаанбаатар хот орчмын Налайх ч юмуу, Багануур ч юмуу дагуул хотуудыг тусгай статустай, хөнгөлөлттэй хот болгоод тэндээ хөдөөнөөс шилжиж ирсэн хүмүүсийг тэндээ байршуулах, тэнд ажлын байр бий болгох тухай санаа оноо гарсан. Энэ бол Байнгын хороогоор хэлэлцэх үедээ дэмжигдсэн ийм саналууд байгаа.

Хөрөнгийн тоо, дүнгийн талаар асуудал гарч байна. Энд би түрүүн ч хэлсэн л дээ. Ер нь УИХ-ын тогтоол гэдэгт бол дандаа шууд хөрөнгийг заах нь хууль зүйн талаасаа зохимжгүй гэж анхнаасаа манай хууль зүйн яамнаас тийм зөвлөмж гаргасан. Тэгэхдээ бид огт орхиогүй. Ямар ч гэсэн улсын төсвөөс гарах хөрөнгийн дүнг тодорхойлж өгөөд хавсралтаар ямар ямар арга хэмжээг ямар эх үүсвэрээр санхүүжүүлж болохыг тодорхой зааж өгсөн гэж үзэж байгаа.

Жишээлбэл 5 дахь эх үүсвэрийг шинэ дулаан цахилгааны эх үүсвэрийг барихад энд гол нь дэд бүтцийг нь улсын төсвөөс гаргаад, зураг төсвийг нь улсын төсвөөс гаргаад бусад нь хувийн хэвшлийнхэн барьж болох юм гэсэн ийм санаагаар явж байгаа шүү. Хамгийн гол зорилт бол товчилж тусгаж болохгүй байсан уу гэсэн асуулт байгаа. Энийг бид ажлын хэсэг ярьсан. Ерөөсөө энэ агаарын бохирдол гэдэг чинь маш олон хүчин зүйлээс нөхцөлдөж үүссэн байдаг юм байна. Тийм учраас аль болохоор иж бүрэн авч үзэх нь зүйтэй гэж үзсэн учраас хамгийн гол асуудлуудыг энэ тогтоолын төсөлд тусгасан. Гэхдээ энэ дотроос хамгийн гол асуудал бол мэдээж гэр хорооллын дэд бүтэц, орон сууцны асуудал. Утаа ихтэй түлшийг утаагүй түлшээр сольж орлуулах асуудал, мөн автомашины  асуудал байгаа. Энэ бол энэ тогтоолд хамгийн гол байр суурь эзэлж байгаа. Жишээлбэл автомашин гэхэд өнөөдөр шингэрүүлсэн хийгээр хотын хэмжээнд 1000 автомашин явж байгаа. Бид энэ тогтоолын төсөл, тооцоо үндэслэлээр бол ойрын 4 жилд 11000 автомашиныг шингэрүүлсэн хийгээр явах боломж байгаа гэсэн судалгаа, үндэслэлийг гаргаж энэ заалтыг оруулсан юм байгаа юм шүү.

Д.Лүндээжанцан: Мөнх-Оргил гишүүн юу яриад байгаа юм. Энэ 80000 автомашин Улаанбаатар хотод явж байна шүү дээ. Тэгэхээр өнөөдрийн аль ч хөгжилтэй орны туршлагыг аваад үзэхэд 20 хувьд нь хийгээр явах, тэрэнд нийтийн тээвэр цөмөөрөө үе шаттай орно. Ер нь нийтээр нь цөмөөрөнг нь хийгээр явдаг болго гэх юм бол нөгөө архины үйлдвэрийг Улаанбаатар хотод ажиллуулахгүй гэдэгтэй адилхан бас эдийн засгийн 20 хүртэл хувь дээр нь байдаг юм байна. Энийг чинь бид нар өөрснөө юу үйлдвэрлэдэггүй учраас тогтоогоод ядахдаа энэ жил гэхэд Төр засгийн үйлчилгээний бааз, автобусны компаниудыг яаж, таксинуудыг харин нь нэлээд хувь нь 1000 гаруй хувь нь явж байгаа, яаж хийн түвшинд оруулах вэ гэдэг асуудал ярьсан.

Хуулийн байгууллагуудын талаар авсан тогтоолыг жишээ болж байна. Энэ бол их сайхан жишээ. Гэлээ гэхдээ энэ агаарын бохирдлыг бууруулах асуудлаар нэн тэргүүнд хэрэгжүүлэх 700 гаруй тэрбум төгрөгийн асуудал яригдаж байна. Манай хуулийн байгууллагуудын талаар авах арга хэмжээний төсөлд бол 5 тэрбумын асуудал яригдаж байсан шүү дээ. Тэгэхээр энэ хоёр хоорондоо харьцуулбал тэмээ,  ямаа хоёр шиг ийм зөрүүтэй юм байгаа юм шүү.

Тэгээд аминдаа бид 50-ыгаа эхний ээлжинд сайн түлхэж өгөх шаардлага байна гэж.  Ингээд З.Энхболд гишүүн асуултаа асуу. За Мөнх-Оргил гишүүн тодруулчихъя 1 минут.

Ц.Мөнх-Оргил: Бакей гишүүнээ энэ дэмжигдээгүй саналуудаас хэдэн зүйл  тодруулаадахъя. Энэ Улаанбаатар хотод метро байгуулах урьдчилсан судалгаа хийхийг Байнгын хороо дэмжээгүй байгаа юм. Энэ яагаад дэмжээгүй юм бэ энийг хэлж өгөөч. Багануур, Налайх хотыг бие даасан хот болгох эрх зүйн орчныг бүрдүүлэх асуудлыг дэмжээгүй байгаа юм. Дараа нь дагуул хотуудад дэд бүтцийг хөгжүүлэх хөрөнгө оруулалтыг нэмэгдүүлэх, төсөлд тусгахыг дэмжээгүй байгаа юм байнгын хороо. Хурдны зам байгуулах асуудлыг дэмжээгүй байгаа юм. Тэгээд хамгийн сүүлд нь Улаанбаатар хотын хот байгуулалтын төлөвлөгөөг шинэчлэн боловсруулахыг дэмжээгүй байгаа юм. Энэ бол миний бодлоор хотыг утаанаас ангижруулах хамгийн гол дөрөв, таван саналаа яагаад дэмжээгүй юм бэ Байнгын хороо,  энэ үндэслэлээ тайлбарлаж өгөөч.

Д.Лүндээжанцан: Энийг санал хураалтан дээр бүгдэн дээр нь ярина шүү дээ.

А.Бакей: Тэгэхээр энэ бол Эдийн засгийн байнгын хороо, Төсвийн байнгын хороо, Байгаль орчин, хүнс, хөдөө аж ахуйн байнгын хорооны хамтарсан хуралдаанаар энэ асуудал хэлэлцэгдсэн. Тэр үед яах аргагүй л таны энэ хэлж байгаа нэн чухал бөгөөд алс ирээдүйд хэрэгтэй зорилтууд төдийлэн сайн дэмжигдсэнгүй. Тийм учраас тэр үедээ бид бусад гишүүд яагаад та нар дэмжээгүй вэ гэж тэдний өмнөөс хэлэхэд хэцүү байна. Харин одоо энэ нэгдсэн чуулган дээр та бүхэн унасан саналыг босгож ирэх, нэн чухал гэсэн зорилтоо дэмжих гэсэн асуудал Их Хурлын гишүүдийн өөрсдийн эрхийн асуудал учраас тэр чухал гэж үзэж байгаа тэр асуудлуудаа та бүхэн дэмжих байхаа гэж бодож байна.

Д.Лүндээжанцан: З. Энхболд гишүүн.

З.Энхболд:  Их Хурал дээр би хэлсэн үгний төлөө буруутан болох гээд энэ нэг сонины хэлсэн Экологийн цэвэр түлшний үйлдвэр байгуулах төслийн удирдагч Мангал гэдэг хүн надыг Улаанбаатарын утаанаас салгахгүй гол буруутан болгох гээд байна л даа. Тэгээд хамгийн гол нь би улсын төсвөөс 10 сая долларыг ТЭЦ-2-т хувьчилсны дараа өгөө. Тэр мөнгөө буцаагаад хүүтэй нь ав гэдэг санал хэлсэн юм л даа. Одоо бол энэ улсын төсвөөс 10 сая доллар аваад баяртай гээд явах гээд байгаа нэг хэсэг улсууд яваад байгаа юм ТЭЦ-2-ынхон нийлээд. Энэ хүний үг ямар учиртай юм бэ Бакей гишүүнээ. Би одоо Их Хурал дээр хэлсэн үгнийхээ төлөө муу хэлүүлмээргүй байх юм. Тэгээд энэ хүний ярилцлагад ингэж байгаа юм. Утааг 5-10-хан бууруулахын тулд 5-10 сая доллар өг гээд байгаа юм. Үнэхээр 5-10-хан хувь буурч байгаа бол 10 сая доллар үнэхээр харамсалтай байгаа юм. Ийм утгагүй төсөл яриад байгаа юмуу та нар. Ямар учиртай юм бэ гэдгээ яриач. 

ТЭЦ-2-ын төсөл чинь ямар юм бэ. Очирхүү гишүүн ч түрүүн хэлээд байна лээ. Яг бодитойгоор утааг яаж бууруулах гээд байгаа юм бэ. Мөнгөө улсын төсөв буцааж авмаар байна. Буцалтгүй өгмөөргүй байна л даа. Энэ төслийнхөө талаар дэлгэрүүлж ярьж өгөөч. Одоо болохоор утаатай болгохгүй байх буруутныг л надаар болгох гээд байх шиг байх юм бэ. Хамгийн гол нь би энэ улсын төсвийн мөнгийг луйварчдад л өгөхгүй гээд байгаа шүү дээ. Мөнгө авсан бол буцааж төл гээд байгаа юм.

Д.Лүндээжанцан: За хариулъя Бакей гишүүн. 

А.Бакей: Би тэгэхээр таны тэр ярьж байгаа хүнийг барааг ч хараагүй, огт танихгүй. Зүгээр одоо сонин дээр гарсан юмыг үнэхээр уншсан. Үнэхээр УИХ-ын гишүүн ямар ч хэлэлцэж байгаа асуудлаар өөрийн саналаа илэрхийлэх ёстой, гаргах ёстой. Тэнд гаднаас гишүүний гаргасан саналыг буруутгах нь зохимжгүй гэдэгтэй тантай санал нэг байна.

Зүгээр тэр төслийн хувьд ийм байгаа юм. Өнөөдөр ерөөсөө түүхий нүүрсийг тэр чигт нь түлээд тэр нь хагас нь шатаад дулаан болоод тэн хагас нь хог болж хаягдаж байгаа шүү дээ. Тийм учраас түүхий нүүрсийг боловсруулж хагас коксжсон хэлбэрт оруулаад тэрүүгээр зөвхөн шахмах, брикетэн түлш үйлдвэрлээд зогсохгүй хий үйлдвэрлэх, бусад дагалдах бүтээгдэхүүн үйлдвэрлээд дулаан, цахилгааны асуудлыг шийддэг дэлхий дахины тийм нийтлэг технологи байдаг юм байна л даа. Энэ технологийг дулааны цахилгаан станц 2, мөн Багануур хувьцаат компани дээр төвлөрүүлж гүйцэтгэх нь зүйтэй гэж ажлын хэсэг үзсэн.

Энэ бол гол зорилтын хувьд буруу биш гэж үзэж байгаа. Ганцхан хэрэгжүүлэх арга замын хувьд бол яах аргагүй Энхболд гишүүн хэлээд байгаа юм л даа. ТЭЦ-2 гэхэд хэдийгээр төрийн өмчийн оролцоотой аж ахуйн нэгж ч гэсэн энд дангаар нь монополь байдлаар улсын төсвөөр хөрөнгө өгөх нь буруу, мөнгөө буцааж өгөх нөхцлөөр байж болно гэсэн тийм асуудал байгаа юм. Энэ бол хэрэгжүүлэх арга замын хувьд магадгүй, энэ магадгүй ч биш энэ нь зөв байна гэж би бодож байгаа.

Тийм учраас яг энэнтэй холбоотой зарчмын зөрүүтэй санал орчихсон байгаа. Тэр үед нь бид саналаа хэлэлцээд аль болохоор зөв арга замаар энэ асуудлыг шийдэх нь зүйтэй гэж бодож байгаа. Бидний тооцоогоор бол Багануур, дээр нь ТЭЦ-2 дээр технологи нэвтрүүлснээр энэ төслийг хэрэгжүүлснээр нийт 136000 гэр хорооллын өрхийн 70000 өрхийг утаа багатай түлшээр хангах боломж бүрдэнэ, бусад арга хэмжээтэй нийлэхэд энэ 4 жилийн хугацаанд Улаанбаатар хотын агаарын бохирдол дор хаяад 50-60 хувиар буурах боломжтой гэсэн ийм тооцоо гаргачихсан байгаа.

З.Энхболд: 5-10 хувь гэдэг нь юу вэ.

А.Бакей:  Наадах хүн чинь ямар байдлаар тооцсоныг би сайн мэдэхгүй байна. Тэрийг өөрөөс нь асуусан нь дээр байхаа.

Д.Лүндээжанцан: Энэ Эрчим хүчний яамныхан, энэ дулааны цахилгаан станц 2 дээр хийсэн уул уурхайн хүрээлэнгийн эрдэмтэд энэ төслийнхнийгөө манай Их Хурлын гишүүдтэй бүр нүүр нүүрээ тулж байгаад яг ийм юмаа гэдгийг сайн яримаар байгаа юм. Уржигдар би телевизор үзэж байвуу даа. Тэгэхэд хэвлэлийн бага хурал хийж байна лээ. Утаагүй Улаанбаатар гэвүү хэвлэлийн бага хурал хийж байна лээ. Тэгэхээр өөрсдийнхөө юмыг сайн тайлбарлах хэрэгтэй. Манай эрчим хүчний яамны гишүүд ч гэсэн энэ гишүүдэд яг байгаа бодит байдлыг сайн ойлгуулаа. Дараа нь сонин хэвлэл, телевизээр нөгөө юу гэдэг билээ үг хэлсэн хүмүүсийг Их Хурлын гишүүд рүү ингээд дайраад довтлоод байвал ажил явахгүй, олон төсөл унах юм бол эцсийн эцэст хотынхон хохирно шүү. Тийм учраас энэ их юм тараасан тэднүүс. Тийм учраас Байнгын хороо энэ дээр нь анхаараад энийг зохион байгуулаад өгөөрэй гэдгийг хэлмээр байна.

Ингээд асуулт асуух гишүүд асуултын хариулт дууссан.

Дэгийн 20.2-т байгаа Байнгын хороо, нам, эвслийн бүлгийн санал, дүгнэлтээ танилцуулах хугацаа 10 минут, санал дүгнэлттэй холбогдуулан асуулт асуух, хариулах хугацаа ийм байна. Хуралдаанд оролцож байгаа гишүүд нэмэлт асуулт асууж болно гэж заасан энэ хэрэгжсэн. Асуулт дууссан. Одоо Байнгын хорооноос гаргасан зарчмын зөрүүтэй саналуудаар санал хураана. Санал тус бүрээр санал хураалт явуулна. Ингээд дэгийн 20.2.1-д байгаа Төслийн талаар байнгын хороо, гишүүд, нам, эвслийн бүлгээс гаргасан зарчмын зөрүүтэй саналыг дэмжсэн З хүртэл, эсрэг байр суурьтай З хүртэл тус бүр 5 минутаас илүүгүй хугацаанд үг хэлсний дараа санал хураалт явуулна гэж заасан. Ингээд бид бүхэн санал хураалтаа явуулж эхэлье.

Их Хурлын гишүүд хуралдаандаа ирье. Хотын утааны асуудлаар ярихгүй хүн байдаггүй, яг тогтоолын төсөл хэлэлцэхээр ингээд байж болохгүй шүү дээ. Гишүүд ирье.

Ирцэнд 52 гишүүн орсон 
байна. Тэгэхээр энэ чинь татгалзсанаар ороод байдаг байхгүй юү. Ирцэнд орсон улсууд чинь ирэхгүй бол. Саналууд чинь унах байх шүү. За явъя даа тэгвэл.

Байнгын хорооноос дэмжигдсэн зарчмын зөрүүтэй саналууд байна. 

1.Төслийн 1-ийн 2 дахь заалтын “брикетэн” гэсний дараа “болон хийн” гэж нэмэх, “түлш үйлдвэрлэн хэрэглэгчдийг хангах, нүүрс гүн боловсруулах үйлдвэрлэлийг хөгжүүлэх” гэснийг “түлшний үйлдвэрлэлийг хөгжүүлж, хэрэглэгчдийг хангах” гэж, “6 дугаар” гэснийг “7 дугаар”  гэж тус тус өөрчлөх. Санал гаргасан Бакей, Раднаа, Байнгын хороод дэмжсэн санал байна.

Хоёр гишүүн ороод 40 болж байна. Гишүүд хуралдаандаа ирье. Малчдын зөвлөлгөөнд нэлээд гишүүд сууж байгаа тэд бас хуралдаандаа ирмээр байна. Ер нь ирц хангалттай. Сая Их Хурлын даргыг нээж үг хэлж байхад 52 гишүүн байсан тэрүүгээрээ л явна шүү дээ өнөөдрийн хувьд.

Санал хураая. Байнгын хороо дэмжсэн санал байна. Энийг дэмжье гэсэн санал хураалт явуулъя.

Санал хураалтад 40 гишүүн оролцож, 35 гишүүн зөвшөөрч, 5 татгалзаж, 87.5 хувийн саналаар уг санал дэмжигдэж байна.

Дараагийн санал байна. 

Өмнөговь аймгаас 1000 малчны зөвлөлгөөнд оролцож байгаа малчдын төлөөлөгчид төрийн ордонтой танилцаж, манай Их Хурлын үйл ажиллагаатай танилцаж байна. Та бүхэнд мал сүргээ өсгөн үржүүлж, амьдрал ахуй чинь дэгжин дээшлэхийн ерөөлийг өргөн дэвшүүлье.

2. Төслийн 1-ийн 4 дэх заалтын “5 дахь” гэснийг “шинэ” гэж өөрчлөх, “боловсруулах” гэсний дараа “байршлыг нь оновчтой тогтоож” гэж нэмэх. А.Бакей, Ч.Раднаа гишүүдийн гаргасан,  Байнгын хороод дэмжсэн санал байна. Санал хураалт явуулъя.

Санал хураалтад 42 гишүүн оролцож, 34 гишүүн зөвшөөрч, 8 татгалзаж, 81.0 хувийн саналаар уг санал дэмжигдэж байна.

3. Төслийн 1-ийн 5 дахь заалтын “бүсийн тулгуур төвүүдэд” гэснийг “бүс, аймгийн төвүүдэд” гэж, “бодлогыг тууштай хэрэгжүүлэхийн зэрэгцээ” гэснийг “бодлогын хэрэгжилтийг эрчимжүүлж”  гэж тус тус өөрчилж, дараа нь ”Улаанбаатар хотын төвлөрлийг сааруулах зорилгоор дагуул хотуудыг бий болгож, хөгжүүлэх бодлого боловсруулж хэрэгжүүлэх” гэж нэмэх. Мөн заалтын “нийслэл хотын” гэснээс хойшхи хэсгийг тогтоолын төсөлд бие даасан 6 дугаар заалт болгох. А.Бакей, Ч.Раднаа нарын гаргасан,  Байнгын хороод дэмжсэн санал байна. Дэмжье гэсэн томъёоллоор санал хураалт явууля.

Санал хураалтад 47 гишүүн оролцож, 40 гишүүн зөвшөөрч, 7 татгалзаж, 85.1 хувийн саналаар уг санал дэмжигдэж байна.

4. Төслийн 1-ийн 12 дахь заалтын “үнэ төлбөргүй сурталчлуулах” гэснийг “өргөн сурталчлах” гэж өөрчлөх. А.Бакей, Ч.Раднаа нарын гаргасан санал,  байнгын хороод дэмжсэн санал байна. Санал хураалт явуулъя.

Өргөн сурталчлах гэдэг үг байдаг байхаа, өргөнөөр сурталчлах ч гэж байж болох юм.

Санал хураалтад 43 гишүүн оролцож, 27 гишүүн зөвшөөрч, 16 татгалзаж, 62.8 хувийн саналаар уг санал дэмжигдэж байна.

5. Төслийн 1-д “Хотын ногоон байгууламжийг өргөтгөж, айл өрх, аж ахуйн нэгж, байгууллага бүр ашиглалт, эзэмшилт, өмчлөлийн газартаа мод тарих, зүлэг суулгах ажлыг зохион байгуулах” гэсэн 14 дэх заалт нэмэх. Р.Нямсүрэн гишүүний гаргасан санал байна. Байнгын хороод дэмжсэн байна. Санал хураалт явуулъя.

Санал хураалтад 43 гишүүн оролцож, 35 гишүүн зөвшөөрч, 8 татгалзаж, 81.4 хувийн саналаар уг санал дэмжигдлээ.

6. Төслийн 1-д “Хог хаягдлын менежментийг сайжруулж, хог хаягдал боловсруулах үйлдвэр байгуулах асуудлыг судалж шийдвэрлэх” гэсэн 15 дахь заалт нэмэх. Их Хурлын гишүүн Р.Раш, Р.Нямсүрэн нарын гаргасан санал байна. Байнгын хороод дэмжсэн байна. Дэмжье гэсэн томъёоллоор санал хураалт явуулъя.

Санал хураалтад 44 гишүүн оролцож, 37 гишүүн зөвшөөрч, 7 татгалзаж, 84.1 хувийн саналыг дэмжиж байна.

Дараагийн санал их анхааралтай сонсоорой нөхдүүд.

7. Төслийн 1-ийн 5-ын “гамшгийн бүсээр зарлах” гэсэн хэсгийг хасах.

Санал гаргасан Улсын Их Хурлын гишүүн Ч.Содномцэрэн, Ц.Баярсайхан. 

Ч.Содномцэрэн: Би наад саналыг чинь гаргаагүй шүү дээ.

Д.Лүндээжанцан: За тэгвэл таныхыг дарчихъя. Содномцэрэн гишүүн гаргаагүй юм байна. Байнгын хороод дэмжсэн санал байна. Энэ бол хууль эрх зүйн хувьд нээлттэй, бусад асуудлын хувьд нэлээд ярих ийм асуудал байгаа юм.

Дэмжсэн З, татгалзсан З хүртэл гишүүн үг хэлж болно. Тэгээд шууд  санал хураачих уу.

Р.Буд: Наад саналыг чинь би гаргасан шүү дээ. Миний нэр байхгүй байх юм.

Д.Лүндээжанцан: Тэгвэл Буд гишүүн санал гаргасан юм байна. Буд гишүүн тайлбарлах уу, үгүй юү.

Шууд санал хураах уу. Батбаяр гишүүн үг хэлнэ гээд байна. Энэ чинь эрх нь нээлттэй байгаа юм.

Тэгвэл шууд санал хураая. Хасахыг дэмжье гэсэн саналын томъёоллоор санал хураах нь байна шүү нөхдүүд ээ.

Энэ их сонин юм болжээ. Санал хураалтад 46 гишүүн оролцож, 23 гишүүн хасахыг дэмжиж, 23 гишүүн татгалзаж, 50+1 болоогүй учраас хоёрдугаар хэлэлцүүлгийн үед нэлээд сайн, төгсгөлийн хэлэлцүүлгийн үед нэлээд сайн яриад аялал жуулчлал бусад талаасаа бодох юм юу байх вэ гэж олон талаас нь бод.

Тэгээд гуравны хоёроор шийдээд оруулаад ир. Аль болохоор консенсиусаар, аль болохоор ойлголцоод. Дэмжигдсэнгүй төсөл үлдлээ. Тэгээд хоёрдугаар хэлэлцүүлэг дээрээ ярь. 

За 50, 50 гишүүнээр яалаа. Хоёрдугаар хэлэлцүүлэг дээрээ, болохгүй бол төсөл санаачлагчид татаад авна.

8. Төслийн 1-ийн 8-ын “автомашины ашиглагдсан хуучин дугуйг импортоор оруулахыг хориглох” гэснийг “ашиглагдсан хуучин дугуйг импортоор оруулахад баримтлах стандарт боловсруулж мөрдүүлэх” гэж өөрчлөх. Санал гаргасан Улсын Их Хурлын гишүүн Содномцэрэн, Буд,   Сү.Батболд, М.Зоригт, Байнгын хороод дэмжсэн санал байна. Санал хураалт явуулчихъя. Түрүүн нэлээд яригдсан даа.

Хуучин дугуйнд стандарт тогтооно гэснийг найруулна гэсэн дэмжигдсэн санал байна шүү. Энийг дэмжье гэсэн санал хураалт явуулъя. Дэмжихгүй бол хуучнаараа үлдэх нь байна шүү.

Санал хураалтад 46 гишүүн оролцож, зөвшөөрсөн 7, татгалзсан 39, 84.8 хувь нь хүлээж авсангүй.

Хөөе хурлаа хэвийн явуул.  

9. Төсөлд “Улаанбаатар хотын агаарын бохирдлыг бууруулахад шаардагдах хөрөнгийн эх үүсвэрийг шийдвэрлэхэд дэмжлэг үзүүлэх зорилгоор нийслэл хотын болон Засгийн газрын бонд гаргах” гэсэн заалт нэмэх. Санал гаргасан Р.Буд, Б.Мөнхтуяа, Р.Нямсүрэн, Я.Санжмятав, Л.Гантөмөр,  Байнгын хороод дэмжсэн санал байна. Санал хураалт явуулъя.

Санал хураалтад 46 гишүүн оролцож, 35 зөвшөөрч,  11 гишүүн татгалзаж, 77.1 хувийн саналаар уг санал дэмжигдэж байна. 

10. Төслийн 1-ийн 9 дэх заалтын “судалгааны нэгдсэн сүлжээг өргөжүүлэх” гэсний дараа “иргэдийн санал, мэдээлэл хүлээн авах” гэж нэмэх. Мөнхтуяа гишүүний гаргасан санал, Байнгын хороод дэмжсэн санал байна. Санал хураалт явуулъя.

Санал хураалтад 46 гишүүн оролцож, 36 зөвшөөрч,  14 гишүүн татгалзаж, 69.6 хувийн саналаар уг санал дэмжигдэж байна. 

11. Төсөлд “Тогтоолын биелэлтийг жил бүрийн намрын чуулганаар хэлэлцүүлэн дүгнэлт гаргуулж байхыг Байгаль орчин, хүнс, хөдөө аж ахуйн байнгын хороонд даалгасугай” гэсэн 4 дэх заалт нэмэх. Санал гаргасан Р.Нямсүрэн гишүүн гаргасан санал байна, Байнгын хороод дэмжсэн байна. Агуулгаар нь л яаж дээ тиймээ. Санал хэлбэл хэл дээ. Цаг л яваад байна. Ойлголцоод явбал явчих л юм байна. Энэ дээр тайлбар хэлэх юмуу. Бакей гишүүн тайлбар хэлчихье.

А.Бакей: Нямсүрэн гишүүн энийг тогтоолын биелэлтийг жил бүрийн намрын чуулганаар хэлэлцүүлэн дүгнэлт гаргуулж байхыг Байгаль орчин, хүнс, хөдөө аж ахуйн байнгын хороонд даалгасугай гэсэн 4 дэх заалт нэмье гэсэн. Тогтоолын төслийн З дахь заалтанд ийм заалт байгаа юм.

Агаарын бохирдлыг бууруулах чиглэлээр шинээр боловсруулах, шинэчлэн найруулах, нэмэлт өөрчлөлт оруулах хууль хөтөлбөрийн төсөл болон энэхүү тогтоолд заасан арга хэмжээг хэрэгжүүлэхэд шаардагдах хөрөнгийн асуудлыг УИХ-ын чуулганаар хэлэлцүүлэх ажлыг зохион байгуулж шийдвэрлүүлэх, энэ тогтоолын биелэлтэд хяналт тавьж хэрэгжилтийг Байнгын хорооны хуралдаанаар хагас жил тутам хэлэлцэж холбогдох арга хэмжээ авч ажиллахыг Байгаль орчин, хүнс, хөдөө аж ахуйн байнгын хороо, Төсвийн байнгын хороонд даалгасугай гэсэн байгаа юм. Энд угаасаа байгаа заалтыг энд заавал оруулах шаардлага байхгүй.

Д.Лүндээжанцан:Тэгвэл цаашаа саналаа хураачих уу. Тэгээд санал хураасны дараа редакци дээр хасагдлаа барилаа гээд юм болж мэдэх юм шүү. Ер нь тэгээд маргаангүй санал хураалтаа явуулчихъя.

Энийг  дэмжье гэсэн санал хураалт явагдаж байгаа шүү.

Санал хураалтад 44 гишүүн оролцож, 11 зөвшөөрч,  33 гишүүн татгалзаж, 25.0 хувийн дэмжлэг байна. Уг саналыг хүлээж авсангүй.

12. Төслийн 1-ийн 3 дахь заалтаас “Улаанбаатар хотод түлшний зориулалттай түүхий нүүрсний хэрэглээг хязгаарлах арга хэмжээг үе шаттайгаар авч хэрэгжүүлэх” гэсэн хэсгийг хасаж, төслийн 1-ийн 2 дахь заалттай нийлүүлэн өөрчлөн найруулах. Наранцацралт гишүүний гаргасан санал байна. Байнгын хороо дэмжсэн байна. Найруулгын шинжтэй юм гэж үзэх үү. За санал хураалт явуулъя.

Санал хураалтад 44 гишүүн оролцож, 36 гишүүн дэмжиж,  8 гишүүн татгалзаж, 81.8 хувийн саналаар уг санал дэмжигдлээ.

13. Төслийн Хоёрдугаар хавсралтын 2.2-ыг хасах, Дулааны цахилгаан станц 2-ыг хувьчилсны дараа төсөлд хамруулах гэсэн З.Энхболд, Р.Эрдэнэбүрэн гишүүн нарын санал байна, Байнгын хороод дэмжсэн байна. 

Бакей гишүүн үг хэлье.

А.Бакей: Энэ бол 2 өөр агуулгын санал нэг заалт болж орсон. Тийм учраас салгаж санал хураалгахыг санал болгож байна. Өөрөөр хэлбэл төслийн 2 дугаар хавсралтын 2.2-ыг хасах гэснийг нэгдэхэд нь хураалгаад, дулааны цахилгаан станц  2-ыг хувьчилсны дараа төсөлд хамруулах гэдгийг бас тусад нь хураалгамаар байна.

Д.Лүндээжанцан: Хоёрын хоёр гэдэг бол нөгөө Багануур байна шүү дээ. Экологийн хөнгөлөлттэй зээл гэдэг дээр цуг байгаа. Экологийн цэвэр түлш, эрчим хүчний цогцолбор байгуулах гэсэн заалтыг хасая гэсэн ийм заалт байгаа юм байна. Энэ дээр гишүүд хоёр талаасаа ярих уу, үгүй юү. За Очирхүү гишүүн.

Т.Очирхүү: Баярлалаа. Байнгын хороон дээр үгээ хэлж амжаагүй юмаа уучлаарай гишүүд ээ. Энэ саналыг хасая гэдгийг Энхболд гаргасан. Энхболдыг би ойлгож байна. Гэхдээ ямар вариантаар ярьсан бэ гэхээр ТЭЦ-2 дээр байгуулах нь зүйтэй. Тэрийг дэмжиж байгаа юм. ТЭЦ-2-оо ч дэмжих юм, хоёрдугаарт зохион байгуулалтаа хийж байгаа. Ганцхан ТЭЦ-2-ыг хувьчлагдаад хувьчлагдсаны дараагаар гэдэг вариант нь нөгөө агаарын бохирдлыг бууруулах, ард иргэдийн хүлээлтэд огт нийцэхгүй байгаа юм.

Тийм учраас нэгдүгээрт энэ бол гэр хорооллын Улаанбаатар хотын айл өрхийн 70 хувийг хамарч байгаа тийм төслийн хэсэг нь гэж ойлгох хэрэгтэй. Бусад нь том өргөн хүрээтэй хамрахгүй байгаа. Тэгээд энийг дэмжиж өгөөч. Төсвийн эх үүсвэрээр гэсэн асуудал байгаа юм. Гэхдээ энэ нь түрүүн Лүндээжанцан дарга бас ярьж байна. Дэлхийн банкныхан байгаль орчны чиглэлээр агаарын бохирдлыг бууруулахаар доноруудтай ярьж байгаад тусламжийн шугамаар юмуу, бусад санхүүгийн эх үүсвэрээр хийх бололцоотой учраас би томъёоллыг нь Энхболд гишүүнд ямар санал болгож байна вэ гэвэл ерөнхий зарчмаа санал нэгтэй байгаа учраас төсвийн болон бусад санхүүгийн эх үүсвэрээр гэж оруулчих юм бол энийг хаахгүй байх юм гэж ойлгож байгаа юм. Энийг гол нь хаахгүй байх хэрэгтэй байгаа юм. Хаачих юм бол энэ ажил нэг вариант нь унаад явчих ийм л асуудал.

Орон сууцны асуудал энэ тэр гээд ярьж байна шүү дээ. Тэр бол хамгийн зохистой хувилбар нь тэгэхдээ хэдэн жил болох вэ гэдэг л асуудал нөхөд өө. 10 жилийн л программ шүү дээ тэр бол. Тэрийг бол ойлгож байна. Би тийм л саналтай байгаа. Гэхдээ өнөө маргаашгүй шийдэх ёстой асуудлуудаа хойшлуулж болохгүй байхаа гэж бодож байна. Баярлалаа.

Д.Лүндээжанцан: За З.Энхболд гишүүн.

З.Энхболд: Ер нь бол утаанаас салахгүй, утаатай байя гэсэн хүн энэ танхимд нэг ч байхгүй байх гэж бодож байгаа юм. Арга замын хувьд ялгаатай байгаа юм. Тэр нэг Улаанбаатарын утааг 5-хан хувь бууруулахын тулд 10 сая доллар өг гээд байгаа нөхөр чинь Баганууртай холбоотой юм байна л даа. Би энэ тогтоолоо дахиад уншсан чинь ТЭЦ-2-той холбоогүй юм байна. Тэгээд Багануурыг би вообще хөнгөлөлттэй зээлээр дэмжих гэдгээс хасах гэдэг санал оруулсан байгаа юм. 2.2-ыг хасах гэдэг бол. ТЭЦ-2-ыг 1.2-оос нь доош нь оруулаад   хөнгөлөлттэй зээлээр  дэмжих гэдэг рүү  оруулчих юм бол ТЭЦ 2-оос өгсөн мөнгөө буцаагаад авчих бололцоотой гэж үзэж байгаа юм.  

           /11.30-12.30. В.Оюун/ 

Багануур нэгэнт бизнесийн компани учраас өөрийнхөө бизнесээр Улаанбаатарт шахмал түлшний үйлдвэр хийж оруулах ердийн зээлээрээ яваад  Улаанбаатарын 70 мянган айлд шахмал түлш өгөх гээд байгаа ТЭЦ 2–ыг хавсралтын 2 буюу хөнгөлөлттэй зээлээр дэмжих гэдэг рүүгээ оруулчих юм бол улсын төсвөөс зээл өгч болно. Хувьчилъя гэдгээсээ утааны асуудал чухлыг бодоод нэг удаа татгалзвал яасан юм бэ гэж би бодож байна л даа. Тэгэхээр санал хураалтын томъёоллыг тэгж өөрчилж болох уу?


Д.Лүндээжанцан: 2.2-ыг хасах гэж байна шүү дээ.


З.Энхболд: -2.2 –ыг обще  хасах. Багануур өөрөө бизнесийн.


Д.Лүндээжанцан: -Дулааны цахилгаан станц 2-ыг хувьчилсны дараа гэдгийг та татаж авч байна. Тийм үү.


З.Энхболд: -Бишээ, Улсын төсвөөс санхүүжүүлэх гэдгээс доош нь оруулж, хөнгөлөлттэй зээлээр дэмжих рүү оруулъя. Хувьчилсны дараа гэдэг хоёр үгээ авъя гэж. ТЭЦ 2 нь улсынх хэвээрээ байж байна. Тэгэхдээ улсын төсвөөс авсан мөнгөө буцааж төлөг гэж байгаа юм. Хөнгөлөлттэй зээлээр. Буцалтгүй тусламж өгөхөө больё гэж. 


Д.Лүндээжанцан: -Агуулгын хувьд бол ингэж байна шүү дээ. Агуулгын хувьд бол таны саналыг хураалгаад 2 дугаар хэлэлцүүлгийн үед хоорондоо сайн ярьж байгаад хамгийн оновчтой хувилбарыг нь ол. Гэхдээ энэ бол хэрэгжсэн байх  ёстой гэж.Нээлттэй орхих юм уу эсвэл. Хоёрдугаар хэлэлцүүлэг 

дээрээ, Байнгын хороод дээрээ маш сайн яриад. Дамиран гишүүн ээ.


З.Энхболд: -Байнгын хороон дээр дэмжигдсэн саналын талаар гишүүд асуудал босгоод байгаа учраас томъёоллоо жаахан өөрчилчихье гэж байгаа юм.


Д.Лүндээжанцан: -Тэгэхээр энд одоо шууд нэгдсэн хуралдаан дээр томъёолол хуралдаад явахаар энийг нээлттэй орхиод Багануурын экологийн цэвэр түлшний үйлдвэр цогцолбор, дулааны цахилгаан станц 2-ын тэр үйлдвэр хоёрыг нээлттэй орхичихьё. Энийг хоёрдугаар хэлэлцүүлгийн явцад тал талаасаа маш сайн яриад зөв ойлголцоод ингээд нээлттэй орхиж болно гэж. Тэгэхээр саналын томъёолол зөрсөн учраас нээлттэй үлдээвэл сүүлд нь огцом санал хураахаар аль нэг тийш нь шийд гараад .


З.Энхболд: -Лүндээ даргаа ингэвэл зөв юм шиг байна. Бакей гишүүний хэлснээр санал хураалтаа хоёр хуваах горимыг зөвшөөрч болох уу. 


Д.Лүндээжанцан: -Тэгэхээр байнгын хороон дээр энийг чинь дэмжих ч байсан юм уу, үгүй ч байсан юм уу мэдэгдэхгүй байна. Одоо хуваая гэхээр.


 З.Энхболд: -Бишээ биш. Хоёулаа зэрэг хуваагдчихсан байхгүй юу. Хураагдчихсан. 


Д.Лүндээжанцан: -Очирхүү гишүүн санал хэлээдэх. Хоёр талаасаа сайн ярьж байгаад зөв л шийд гаргая.


Т.Очирхүү: -Тэгэхээр ийм байна даргаа. Энхболд гишүүний гаргаж байгаа санал бол одоо энэ хураах гэж байгаа санал дээр вариант гаргаж ирж байна шүү дээ. Яг энэ вариантыг шууд чуулган дээр хураахад зовлонтой байгаа бол Эдийн засгийн байнгын хороон дээр хоёрдугаар хэлэлцүүлгээр ярилцаж байгаад аль зохистой томъёоллоор нь эцсийн хэлэлцүүлэгт оруулж ирээ гээд нээлттэй үлдээчихмээр байна.

 
Д.Лүндээжанцан: -Тэгээд эцсийн хэлэлцүүлэг дээр.

Т.Очирхүү:  -Тэгэхгүй бол яг энэ томъёоллоор бол хураагдаагүй юм байхгүй юу. Нэг вариант бол мөн. Бид хоёрын санаа бол ойртож эхэлж байна. Гэхдээ энийгээ ярьж байгаад томъёоллоо оруулаад ирчихмээр байна. Тэгэх үү, Байнгын хороон дээр. Тэгдэг дэгтэй шүү дээ даргаа. Ер нь яагаав.


Д.Лүндээжанцан: -13-т ингэж байгаа. Сүүлчийн хэлэлцүүлэгт яадаг вэ гэхээр нэгдүгээр хэлэлцүүлгийн үед гүйцээн боловсруулахаар яасан асуудлуудыг оруулж  ирж болно. Энэ бол 3 –ны 2-оор орохгүй. Яагаад вэ гэхээр нээлттэй орхисон учраас. Бусад нь болохоор 3-ны 2 –оор явна гэж.


Т.Очирхүү: -Тийм тийм даргаа. Яг тэгсэн юм даргаа.


Д.Лүндээжанцан: -З.Энхболд.


З.Энхболд: -Одоо бол дэг зөрчихгүй ийм боломж байгаа юм. 2.2-оо хасах гэдгээ дэмжиж өгөөд тэрнээс хойш ТЭЦ 2- ыг хувьчилсны дараа төсөлд хамруулах гэдгийг нээлттэй орхичих юм бол нэгдүгээр хэлэлцүүлгийн үед яригдсан бөгөөд хоёрдугаар хэлэлцүүлгийн үед тодорсон болоод дэг зөрчихгүй явна. Тийм учраас саналын томъёоллоо хоёр хуваагаад хоёр санал хураалгачихъя гээд байгаа юм.


Д.Лүндээжанцан: -Тэгвэл хоёрдугаар хавсралтыг 2.2-ыг яах вэ дээ тийм санал гаргаад олонхи болчихсон учраас тэрнийг нь хураагаад л өгье.Тиймээ.


З.Энхболд: -Энэ дээр 2.2 Багануур байгаа юм 2.2–оо хураачихаад нөгөөдөхөө хойшлуулчихъя гэж байгаа юм. ТЭЦ 2-оо байнгын  хороон дээр хураачихъя. 


Т.Очирхүү: -Яримаар байна.


Д.Лүндээжанцан: -Тэгвэл  Очирхүү гишүүн яръя. Одоо бол хасъя гэдэг саналаа  Энхболд гишүүн оруулж байгаа юм байна. Хасахгүй ээ, энд байж байг гээд үндэслэлийн талаас саналаа Очирхүү гишүүн.


Т.Очирхүү: -Байнгын хороон дээр  яригдсан саналыг.


З.Энхболд: -Хоёр өөр саналыг нэг томъёололд оруулчихсаныг салгая гэж байгаа юм.

 
Д.Лүндээжанцан: -За Очирхүү гишүүн.


Т.Очирхүү: -Нэгдүгээрт зарчмын хувьд Идэвхтэн даргын хэлж байгааг бодох хэрэгтэй юм байна. Хоёр өөр томъёоллоор санал хураах, нэг томъёололд оруулаад хураахаар бас болохгүй байна. Тус тусдаа, энэ хоёр дээр хоёулан дээр нь тогтож ярих шаардлагатай байгаа юм. Тэгээд энэ хоёрын дундаас нь нэг вариант гарна гэвэл байж болно. Аль нэгийг нь авах юм уу, үгүй бол  дундаас нь вариант гаргах юм  уу, үгүй бол хоёулангийнх нь хэрэгжих механизмыг нь арай өөр болгох тийм бололцоо бол байгаа учраас би ямар юм байна вэ гэвэл одоо энэ дээр хурааж цэглэх биш эцсийн хэлэлцүүлгээр шийдье гээд нээлттэй үлдээх тийм дэг бол байдаг шүү дээ. Яагаад гэвэл чуулган дээр хүлээж авах бололцоотой вариантууд гарч ирлээ. Гэхдээ байнгын хороон дээр яригдаагүй, нэгийг нгь нөгөөхөөр нь үгүйсгэсэн вариантууд гарч байгаа учраас байнгын хороогоороо л яръя гэж байна шүү дээ. Тэр нь дээр, тэгэхгүй бол энэ дээр санал хураалгах бололцоо бол алга байна. Би л лав тэгж бодож байна. Санал хураалгаж болохгүй ээ, хэрвээ ийм л байх юм бол.

Д.Лүндээжанцан: -Гишүүд суудалдаа сууцгаана шүү. Гончигдорж гишүүн.

         Р.Гончигдорж: -Баярлалаа.Энийг хураадагаараа л хураая. Хураадагаараа хураагаад энэ асуудлыг  ер нь яг ингэж бодож байгаа бүх улсууд энэ асуудлыг дэмжчихье. Дэмжсэнгүй ТЭЦ 2-ын асуудал саармагжиж үлдээд байна. Тэгвэл ерөөсөө төслөөс гэдэг нь хасагдаж байгаа юм бол ядаж хөнгөлөлттэй зээл рүү нь оруулъя гэдэг хувилбараар байнгын хороо хоёрдахь хэлэлцүүлгээ оруулаад л ирнэ биз. Тэгээд болж байгаа байхгүй юу. Тэрнээс яг одоо байгаа томъёоллоор нь дэмжээд санал хураалтаа явуулъя.


Д.Лүндээжанцан: -Санал хураалтаа явуулъя. Төслийн 2 дугаар хавсралтын 2.2-ийг хасна гэж байгаа юм. Энэ бол 2 –ын хавсралт гэдэг дээр юу байна вэ гэвэл Экологийн цэвэр түлш, эрчим хүчний цогцолбор байгууллага Багануур ХК-ний төсөл хэрэгжүүлэх улсын төсвөөр 50 хувь, хөнгөлөлттэй зээлээр 50 хувь гэсэн энэ заалтыг хасъя гэсэн санал байнгын хороодын санал байна. Шууд хурааж байгаа юм. Үгүй ээ, тийшээ харж байгаа юм байхгүй. Ийм юм байна. Би харин та нарт уншиж өгч байна шүү дээ. Ийм санал байна шүү, энэ дээр хариуцлагатай санал өгөөрэй, сүүлд нь мэдсэнгүй ингэчихлээ, тэгчихлээ гээд байв аа гэж. Ер нь бол нээлттэй. Санал хураалт явуулъя. Ер нь бол хэтэрхий нэг тийш нь болгоод нуухыг нь авах гээд нүдийг нь сохлочихов оо нөхдүүд минь, би тэрийг л хэлж байна өөр юм байхгүй. Яагаад вэ гэхээр анхнаасаа сайн тал талаасаа сайн ярьж байгаад зөв шийд гарга. Хасъя гэдэг санал хураалт явуулж байна шүү. Хасъя гэдэг саналыг дэмжье гэсэн хураалт.  


Санал хураалтанд 45  гишүүн оролцож, 22 гишүүн дэмжиж, 23 гишүүн татгалзаж, 51.1 хувийн саналаар уг санал хүлээж авсангүй ээ.


Би хэлсэн шүү дээ. Сайн анхааруулж байж, хэлж хэлж яаж байгаа шүү дээ. Тэгээд Байнгын хороон дээр нээлттэй тал талаасаа ярь гэхэд өөрсдөө ярихгүй байна шүү дээ. Одоо яахав тэгээд. Татгалзсанаар ордог юм. Юун дээрээ байх ёстой байхгүй юу уул нь. Хоёрдугаар хэлэлцүүлэг дээрээ сайн ярьцгаа. Нэгэнтээ хураачихсан. Одоо тэгээд ер нь бол. Төгсгөл дээр нь нэгдүгээр хэлэлцүүлгийн үр дүнгийн тухай Адъяа гишүүн ярина биз.


14. Төслийн Хоёрдугаар хавсралтын 1.3-ыг “Дулааны цахилгааны шинэ  эх үүсвэртэй холбогдох дэд бүтцийг барих” гэж өөрчлөх. Санал гаргасан УИХ-ын гишүүн Энхболд, Эрдэнэбүрэн, Санжмятав, Байнгын хороод дэмжсэн санал байна. За Дамиран гишүүн.


Ц.Дамиран: -Баярлалаа.Тэгэхээр Улаанбаатар хотод дулаан цахилгааны тавдугаар эх үүсвэр барих нь зайлшгүй шаардлагатай. Тэгэхдээ би Энхболд гишүүний саналыг дэмжиж байгаа юм. Дэд бүтцээ улсын төсвийн хөрөнгөөр барья. Станцаа яах вэ гэдэг асуудлыг энд орхичихоод байгаа юм. Тийм учраас ерөөсөө бид хоёрдугаар хавсралтан дээр хөрөнгө оруулалтын эх үүсвэрээр санхүүжүүлэх гээд хоёр гурван зүйл тавимаар юм байна. Тавдугаар эх үүсвэр барих хөрөнгө оруулагч олдоно. Дээр нь шингэрүүлсэн хийг ашиглаад автомашин цэнэглэх тэр станцуудыг барихад заавал зээл тусламж юм уу улсын төсвийн хөрөнгө гэж хэрэггүй. Энэн дээр мөн хөрөнгө оруулалтын эх үүсвэрээр санхүүжүүлэх бололцоотой хоёр төсөл байна. Тавдугаар эх үүсвэр, шингэрүүлсэн хийгээр явдаг автомашиныг цэнэглэх станцыг нэмэгдүүлэх гэсэн энэ хоёрыг өөр хэсэг бий болгоод, дөрөв гээд хөрөнгө оруулалтын эх үүсвэрээр барих гээд тавдугаар эх үүсвэрээ, шингэн түлшний станцуудыг оруулъя гэдэг саналтай байна. Хоёрдугаар хэлэлцүүлэгт энийг байнгын хороон дээр дахин ярья.

Д.Лүндээжанцан:  -1.3 гэдэг чинь түрүүний Энхболд гишүүний гаргаад байсан, Бакей гишүүнэ ээ тайлбар хэлэхгүй бол болохгүй юм шиг байна. За Бакей гишүүн.

А.Бакей:  -Энэ бол ийм байгаа юм. Яг энэ хавсралтын 1.3-д дулаан, цахилгааны тав дахь эх үүсвэрийг шинээр байгуулахыг Улсын төсөв дэмжье гэсэн утгаар орчихсон. Энхболд гишүүний санал бол яг тэр барихыг нь хувийн хэвшлийнхэн шийдэх ёстой.  Харин тэндээ холбосон дэд бүтцийн асуудлыг нь улсын төсвөөс гаргах ёстой гэсэн зарчмын зөрүүтэй санал оруулж ирсэн. 

Д.Лүндээжанцан: -Тэгэхээр бидэнд тараасан материал дээр техникийн алдаа байна уу? 1.3 гээд ороод ирсэн байна. Тэгэхээр тэр тав дахь эх үүсвэр чинь 1.5 байгаа шүү дээ. 

А.Бакей:  -Хоёрдугаар хавсралтын 1.3 шүү. 

Д.Лүндээжанцан: -Харин хоёрдугаар хавсралтын 1.3 чинь дулааны цахилгаан станц хоёр гээд байж байна.  

А.Бакей:  -Мөн шүү дээ,

Д.Лүндээжанцан: - Тэрийг ингэж өөрчлөх гэж байгаа юм уу.

А.Бакей:  -Ингэж өөрчилье гэж байгаа юм.

Д.Лүндээжанцан: -Тэрийг нээлттэй явъя гэж түрүүн Энхболд гишүүн хэлсэн билүү.За З.Энхболд гишүүн.

З.Энхболд: -Дамиран гишүүний ярьж байгаа зөв байхгүй юу.. 1.3 гээд бидэнд тараасан материалаар дулаан цахилгааны тав дахь эх үүсвэрийг улсын төсвөөр байгуулах гэдэг дотор байгаа. Дамиран гишүүн бид хоёрын санал юу гэж байгаа вэ гэхээр тав дахь эх үүсвэрийг хувийн хэвшил байгуулаг. Тав дахь эх үүсвэр рүү явсан тэр хэрэглэгчдийн бүх шугамуудыг улсын төсвөөр байгуулъя гэж байгаа юм. 

Д.Лүндээжанцан: -Уучлаарай энэ жижигхэн юм шиг мөртлөө энэ хоёрын яриа зөрөөд байна. Энэн дээр надад өгсөн энэ юман дотор хүснэгтэн дээр 1.3 гэдэг нь утаагүй түлшний тухай байна.

А.Бакей:  -Наадах чинь биш. Та өөр юм хараад байна.

Д.Лүндээжанцан: -Сая надад эцэслээд ярьж байгаа юман дээр ингэчихсэн. За уучлаарай. Тэгвэл яг ижилхэн юм байна. Энэ дээр солигдоод танилцуулагдчихсан ийм юм болчихлоо.  Гончигдорж, тэгээд Эрдэнэбат гишүүн.

Р.Гончигдорж:  -Баярлалаа. Хавсралтын 1.3-т дулаан цахилгааны тав дахь эх үүсвэрийг байгуулах тухай улсын төсвөөр ярьсан байна. Бид нар өнөөдөр байгаа эх үүсвэрүүдийг хувьчлах тухай асуудлыг ярьдаг. Тэр түвшин дээр явж байгаа шүү дээ. Тийм учраас төсвөөр тэр эх үүсвэрийг барих биш. Гишүүдийн оруулж байгаа саналаар харин энэ байгуулагдсан эх үүсвэрийг холбох шаардлагатай дэд бүтцүүдийг нь улсын төсвөөр хийе гэсэн ийм санал гаргаж байгаа юм. Ойлгомжтой зүйлийг манай дэд дарга жаахан будилуулаад байна шүү. Тамгын газар чинь дарга нарыгаа ингэж алчих гээд байгаа юм.

Д.Лүндээжанцан:  -Будилуулаад байх юм алга. 

Р.Гончигдорж: -Олон тайлбар хэрэггүй ээ та. 

Д.Лүндээжанцан: -Энэ дээр надад өгсөн хувилбар дээр. 

Р.Гончигдорж: -Тамгын газар чинь одоо дарга нарыгаа ингэж  баллачих гээд байгаа шүү дээ.

Д.Лүндээжанцан: -За санал хураалт явуулъя.

14.Төслийн Хоёрдугаар хавсралтын 1.3-ыг “Дулаан цахилгааны шинэ эх үүсвэртэй холбогдох дэд бүтцийг барих” гэж өөрчлөх. Байнгын хороо дэмжсэн санал байна. Дэмжих санал хураалт явуулъя.

Санал хураалтад 42 гишүүн орж 27 зөвшөөрч татгалзсан 15. 64.3 хувийн саналаар уг санал дэмжигдлээ.

Одоо байнгын хороодоор дэмжигдээгүй зарчмын зөрүүтэй саналууд байна. 

1.Төслийн 2-ыг гэр хорооллын дэд бүтцийг бий болгох, гэр хорооллыг орон сууцжуулах хөрөнгө оруулалт, зардлын хэмжээг 2007-2010 онуудад жилд дунджаар 50 тэрбум төгрөгөөс багагүй байхаар тогтоосугай гэж өөрчлөх. Санал гаргасан УИХ-ын гишүүн Содномцэрэн. Байнгын хороо дэмжээгүй. Цөөнх Содномцэрэн гишүүн байна. Содномцэрэн гишүүн үг хэлэх үү.

Санал хураалт явуулъя. Дэмжих боломжгүй гэсэн саналын томъёоллоор санал хураалт явуулъя. 

Санал хураалтад 42 гишүүн орж 5 зөвшөөрч татгалзсан 37. 88.1 хувийн саналаар уг санал дэмжигдэж байна. Дэмжихгүй гэсэн санал дэмжигдсэнгүй. Бослоо гэсэн үг. 

2.Төслийн “брикетэн” гэснийг “шахмал” гэж өөрчлөх. Содномцэрэн гишүүн гаргасан санал байна. Байнгын хороо дэмжээгүй байна.. 

Дэмжих боломжгүй гэсэн саналын томъёоллоор Содномцэрэн гишүүн татаж авах гэж байна уу? Одоогийн шахмалтайгаа холилдоод болохгүй байгаа юм. Татаж авч байна гэнэ. За Содномцэрэн гишүүн.

Ч.Содномцэрэн: -Бид нар одооноос л гадаад нэр томъёог монгол болгож Монгол улсын хууль баталж байгаа учраас монгол нэр томъёог хэрэглэж сурмаар юм. Би ажлын хэсэг дээр удаа дараа хэлсэн юм. Брикет гэдэг үг чинь орчуулахаар шахмал гэдэг үг. Энэ монгол нэрээрээ явбал яасан юм бэ гэсэн санал гаргаж байсан. Энэ брикет гэдэг үг яваад байгаа юм. Энийгээ одооноос наадах чинь нэр томъёон дээр орчуулагдсан нэр шахмал гэж. Монгол нэрээр цаашдаа явбал яасан юм бэ? Монголын хуульд гадаад нэр томъёо их орж ирж байна сүүлийн үед. Энийг засах нь зүйтэй гэж бодож байна.

Д.Лүндээжанцан: -Санал хураалт явуулъя. Брикетэн гэдгийг шахмал гэдгээр сольё гэсэн. Бакей гишүүн үг хэл.

А.Бакей: -Содномцэрэн гишүүний санал зөв л дөө. Боломжтой нэр томъёог аль болох монгол хэл дээр буулгаж хуульд тусгах нь зөв. Шахмал гэдгийг шороотой нүүрсээ холиод нэр хүнд нь уначихсан учраас брикетээсээ ялгаатай болоод ажлын хэсгийнхэн жаахан цэрвээд байгаа юм л даа. Тийм учраас энийг хэрэв коксжсон нүүрсэн түлш гэж бас хувилбар байна. Хагас коксжсон түлш. Тэгэхээр кокс гэдэг бас л гадаад үг. Тэгээд өөрсдөө мэд дээ.

Д.Лүндээжанцан: -Кокс гэдэг чинь бас л гадаад үг. Занданшатар гишүүн.

Г.Занданшатар: -Энэн дээр Содномцэрэн гишүүний саналыг дэмжиж байгаа юм. Тэгэхдээ ажлын хэсгийн хэлээд байгаа саналаар шахмал түлш, брикетэн түлш гээд хоёр өөр нэр томъёогоор хоёр өөр стандарт батлагдсан явж байгаа. Тийм учраас шахмал гэдгээ арай брикетэн гэдгээ хорголжин ч гэдэг юм уу редакцийн засвараар арай өөр нэр томъёо өгөөд  явахгүй бол шахмал брикетэн гээд хоёр стандарт батлагдсан, тэр нь өөр хуулиуд дээр, стандартын тухай хууль дээр өөр яваад байгаа учраас бас шууд орчуулчихаар нэг стандарттай болчих гээд байна гэдэг санал байна. Ажлын хэсгээс асуучихаж болно.

Д.Лүндээжанцан: -Брикетэн гэдэг үгийг шахмал гэдэг үгээр сольё гэсэн Содномцэрэн гишүүний саналыг хүлээн зөвшөөрөх боломжгүй, хүлээн авах боломжгүй гэдгээр санал хураая. 

Зөвшөөрсөн 14, татгалзсан 26, 40 хүн санал хураалтад оролцож, 65,0 хувийн саналаар брикетэн гэдэг үгийг шахмал гэдгээр солилоо.

 Одоо шахмал гэдэг үгийг солихгүй бол хоёр өөр юм нэг ижил нэртэй болчих гээд байна шүү. Энийгээ хоёрдугаар хэлэлцүүлгийн үед яриарай.

Дараагийн асуудал. 3. Төслийн Хоёрдугаар хавсралтын 1.3-ыг “Дулаан цахилгааны шинэ эх үүсвэрийг Багануурт байгуулах” гэж тодорхой тусгах Баярсайхан гишүүний санал байна. Байнгын хороо дэмжээгүй юм байна. Уг саналыг дэмжих боломжгүй гэсэн томъёоллоор санал хураалт явуулъя. Шууд газар заая гэсэн байна шүү дээ. Дэмжих боломжгүй гэсэн саналын томъёоллоор санал хурааж байна. Гишүүд санал хураалтад идэвхтэй оролцоорой.

Санал хураалтад 40 гишүүн оролцож 13 гишүүн зөвшөөрч 27 татгалзаж. 62.6 хувийн саналаар.

Дулаан цахилгааны тав дахь эх үүсвэрийг зөвхөн Багануурт байгуулахаар боллоо. Санал хураалтад ингэж л оролцож байна.  Тэрийгээ Хоёрдугаар хэлэлцүүлэг дээр ярьдаг юм байгаа биз. Одоо өнгөрсөн. Хоёрдугаар хэлэлцүүлэг дээрээ сайн яриарай. Хаана ч байгуулж болно шүү дээ. Атомын цахилгаан станц байгуулахаар болбол яах юм. 

4.Төслийн Хоёрдугаар хавсралтын 1.5-ыг “Гэр хорооллыг хямд цахилгаанаар халаах арга хэмжээг нэвтрүүлэх” гэж өөрчлөх Мөнхтуяа гишүүний гаргасан санал байна. Байнгын хороо дэмжээгүй санал байна. Уг саналыг дэмжих боломжгүй гэсэн саналын томъёоллоор санал хураалт явуулъя. 

Санал хураалтад 41 гишүүн оролцож, зөвшөөрсөн 18, татгалзсан 13, 56.1 хувийн саналаар Мөнхтуяа гишүүний санал дэмжигдэж байна.

Ер нь бол манайхан санал хураалтад анхааралтай оролцоорой. Сүүлд нь Улаанбаатар хотын утааг бууруулахад чиглэгдсэн энэ асуудлаар бодитой саналууд байх ёстой шүү гэдгийг хэлмээр байна.

5.Төсөлд Шатахуун түгээх станцад хийн түлш борлуулахыг зөвшөөрөх гэсэн заалт нэмэх гэсэн Зоригт гишүүний санал байна. Байнгын хороо дэмжээгүй байна. Уг саналыг дэмжих боломжгүй гэсэн саналын томъёоллоор санал хураалт явуулъя. 

Санал хураалтад 40 гишүүн оролцож, зөвшөөрсөн 21, татгалзсан 19. 52.5 хувийн саналаар уг саналыг зөвшөөрөхгүй гэсэн санал дэмжигдэж байна.

6.Төсөлд агаарын бохирдлыг бууруулах мастер төлөвлөгөөг батлах гэсэн заалт нэмэх. Наранцацралт гишүүн саналаа хэлье.

Ж.Наранцацралт: -Гишүүдээ санал хураалт маань задгайраад байна. Даргаа та тэр дэмжигдсэн санал, дэмжигдээгүй санал дээр холиод,  жишээ нь зарим нэг асуудлууд ойлгогдохгүй байна. Жишээлбэл тав дахь эх үүсвэрийг бид заавал газар зааж болохгүй шүү дээ. Багануурт ч байна уу, Улаанбаатартаа байна уу? Налайхад байна уу? Ингэж асуудалд хандаж болохгүй. Бүгдээрээ ирцэнд байхгүй хүмүүсийн кнопууд дэмжигдээгүй санал дээр орж ирээд асуудал маш хариуцлагагүй яваад байна. Хүмүүс саналаа өгөөд тэрийгээ тайлбарлаад хэдүүлээ яриад орох саналыг оруулж бололгүй яахав. Гэхдээ жишээлбэл тав дахь эх үүсвэрийг Улаанбаатар хотын тав дахь эх үүсвэрийн асуудлыг Багануурт гэж газар заачихаар бид нар Налайхад хийж болно, Улиастайд хийж болно. Олон вариантуудаа хаачихаад ийм асуудлыг зөвхөн нэг вариантаар шийдэх хувилбарт оруулчихаж байгаа юм биш үү. Тийм учраас бид нар аль ч вариантаар хийж болно шүү дээ.

Өнөөдрийн хэлэлцэж байгаа тогтоолын гол асуудал бол Улаанбаатар хотын агаарын бохирдлыг бууруулах мастер төлөвлөгөөг ажлын хэсэг гаргаад боловсруулсан юм. Энэ мастер төлөвлөгөөний хэрэгжилтийн арга хэмжээг бид нар өнөөдөр УИХ дээр авч ярьж байгаа шүү дээ. Тийм учраас УИХ-аас үнэхээр тоймтой шийдвэр гаргая гэж байгаа бол энэ мастер төлөвлөгөөг УИХ дээр батлах ёстой гэсэн байр суурьтай байгаа. Мастер төлөвлөгөөг ажлын хэсэг гаргаад дуусчихсан ийм байдалтай байгаа. Би тийм учраас энэ төлөвлөгөөг хэрэгжүүлэх үүднээс УИХ-д энийг хэрэгжүүлэх төлөвлөгөөг батлах асуудлыг нь эхнийхээ заалтаар авч оруулаач гэсэн санал оруулсан юм.

 Д.Лүндээжанцан: -Санжмятав гишүүн, тэгээд Бакей гишүүн.

Я.Санжмятав:  -Баярлалаа. Манай гишүүдийн анхаарлыг хандуулж, жаахан дэгтэй байлгаж байж санал хураалгахгүй бол бас үр дүнгүй саналууд босож ирчихээд болохгүй байна. Тухайлбал би Багануурт дулааны цахилгааны шинэ эх үүсвэр бий болгох тухай асуудал ингээд унасан санал орсноороо буцаад дэд бүтцийг шинээр байгуулагдах эх үүсвэр рүү дэд бүтэц тавина гэдэг асуудал чинь буцаад харилцан бие биетэйгээ сөрөг нөлөөлөлтэй болчихоод байна шүү дээ. Багануурт тавигдсан зам руу дахиад дэд бүтэц тавих юм уу, яах юм бэ гээд. Саяных бол эргээд энэ асуудлыг яаж авч үзэх юм бэ, болгоомжгүй юмнууд руу орж гарчихаад байна.

Тийм учраас би гишүүдийг ч гэсэн өнөөдөр яачихсан юм бэ тэвчээртэйхэн тавьтиртайхан шиг байж байгаад энэ хэдэн саналыг хураалгуулчихаач гэж санал тавьж  байна.

Д.Лүндээжанцан: -Зүйтэй. Бакей гишүүн, Эрдэнэбат гишүүн.

Б.Эрдэнэбат: -Нээрээ энэ үндсэн чиглэлээрээ  хэлэлцээд баталчихсан, Засгийн газрын үйл ажиллагаа нь батлагдчихсан, 2007  оны төсөвт батлагдаад  одоо энэ Улаанбаатар хотын тав дахь эх үүсвэр техник эдийн засгийн үндэслэл хийгдэж байгаа шүү дээ. Ийм юмыг чинь аваачаад Багануурт гээд ийм улаан цагаан байж болохгүй шүү дээ. Та хурлыг зөв удирд л даа. Өөрөө одоо агаарын бохирдлыг удирдаад тогтоолын төсөл бүгдийг хийгээд явж байсан шүү дээ. Та Улаанбаатар хотод баригдах 40 мянган  айлын орон сууц тав дахь эх үүсвэрийг гээд 2007 оны төсөвт батлагдаад, үндсэн чиглэлдээ батлаад, үйл ажиллагааны хөтөлбөрт батлагдчихаад тэгээд одоо тендер зарлагдаад гүйцэтгэгч нь тодроод техник эдийн засгийн үндэслэл хийж байна шүү дээ. Тэгэхэд нь та одоо өнөөдөр аваачаад Багануурт гээд хураалгаад ингээд явъя гэж шийдээд. Боль л доо.

Д.Лүндээжанцан: -За ойлголоо. Мастер төлөвлөгөөний асуудлаар та бүхэн ярих ёстой. Бид хариуцлагатай байж суръя. Тийм учраас ер нь бол та нар бүгдээрээ кнопондоо эзэн болох.

  Б.Эрдэнэбат:  -Энийг дахиж хураалга аа. Үг хэлье гээд хэлээд байхад та хэлүүлэхгүй байж байгаад хураалгачихлаа шүү дээ.

Д.Лүндээжанцан: -Кнопондоо эзэн болох, нэг хэсэг нь өөрсдийнх нь санал явахгүй бол зарим нэг хэсэг нь санаатай дэгээ эвдэж янз бүрийн санал оруулж байна гэж үзэхээр байна, зарим нь шуугилдаж байна. Ийм учраас Улаанбаатар хотын агаарын бохирдлын төлөө үнэхээр чин сэтгэлээсээ санаа зовж байна уу, үгүй юу гэдгээ сайн бодож үзээрэй. Тэгээд бүгдээрээ  Их хурлын гишүүд бол  нэгдүгээр ангийн хүүхдүүд бишээ. Ийм учраас хариуцлагатай хариуцлагатай саналаа өгөх ёстой гэдгийг би дахин олон удаа анхааруулсан. 

Б.Эрдэнэбат: -Одоо тэр сонгогч ард түмэн чинь харж байгаа шүү. Лүндээ дарга аа. Одоо жишээлэхэд 40 мянган айлын орон сууц Улаанбаатарт тав  дахь эх үүсвэр барина гээд тэгээд 2007  оныхоо төсөвт суулгачихаад одоо ажлаа хийж байхад нь та дахиж  санал хураалгаад Багануурт гээд  ийм тоглоом гэж хаа байсан юм бэ.

 Д.Лүндээжанцан: -Тэрийг хоёрдугаар хэлэлцүүлэг дээр хороон дээрээ сайн яриаарай. Бакей гишүүн.

Б.Эрдэнэбат: -Та одоо дахиад хураалга л даа.Яагаад ч болохгүй шүү дээ. Ийм улаан цагаан юмыг чинь одоо яаж явуулах юм бэ?  

 А.Бакей: -Эрдэнэбат сайд аа, би  тодорхой санал хэлье. 

Д.Лүндээжанцан: -Баярцогт, ер нь бол хууль сахиулагчид зарим хүнийг хөөж гаргах нь хаашаа байдаг юм бэ, албадан гаргах, ярьж байхад араас хашгиралдаад ерөөсөө болохгүй байна шүү дээ.

А.Бакей: -Би санал хэлэх гээд байна. Дэмжигдсэн саналын хоёрдугаар санал хураалгасан, Дэмжигдсэн саналын хоёрдугаарыг та нар уншаарай. Төслийн 1.4 дэх заалтын 5 дахь гэснийг шинэ гэж өөрчлөх, боловсруулах гэсний дараа байршлыг нь оновчтой тогтоох гэж нэмэх гэсэн байгаа. Өөрөөр хэлбэл тав дахь эх үүсвэрийн байршлыг оновчтой тогтооё гээд түрүүн дэмжигдсэн саналын 2-т хураагдаад явчихсан байгаа байхгүй юу. Байршлыг оновчтой тогтооно гэдэг чинь Баганууртт байна уу, хаана байна энд орчихсон санал. 

Б.Эрдэнэбат: -Бакей наадах чинь одоо тогтоох юм бишээ, Наадах чинь тогтоогоод техник эдийн засгийн үндэслэлийг нь хийж байна шүү дээ. 

Д.Лүндээжанцан: -Эрдэнэбат сайд аа, сонсч бай. Хоёр зөрчилтэй санал хоёулаа дэмжигдсэн тохиолдолд хоёрдугаар хэлэлцүүлгийн үед Байнгын  хороод учрыг нь олж орж ирнэ. 

Б.Эрдэнэбат: -Та бод л доо. Техник эдийн засгийн үндэслэлийг нь хийгээд сонголтоо хийгээд тэгээд одоо дахиад сонгоно гээд юу яриад байгаа юм бэ.

Д.Лүндээжанцан: -Байршлыг оновчтой тогтооно гэсэн санал дэмжигдчихсэн  байна шүү дээ. 

Б.Эрдэнэбат: -Лүндээ даргаа харин 2007 оны төсөвт батлагдаад хөрөнгө нь тендерт шалгараад гүйцэтгэгч нь байршлаа тогтоочихоод байхад одоо байршил тогтооно гэж юу яриад байгаа юм бэ.  

Д.Лүндээжанцан: - Тэрийгээ Байнгын хороон дээр орж ирж үндэслэлтэй ярьж, энэ зөрчлөө арилгаад ороод ир. 

Б.Эрдэнэбат: -Дахиад хураачих л даа энийг.

Д.Лүндээжанцан: -Ингээд завсарлая. Чуулган завсарлалаа. 14.00 цагаас Төрийн байгуулалтын байнгын хороо хуралдана.  

 Үдээс өмнөх хуралдаан  13.00 цагт завсарлав.

Үдээс  хойших хуралдаан  16 цаг 10 минутад үргэлжлэв.

Д.Лүндээжанцан: -Малчны төлөөлөгчид орж ирж байна. Манай Очирхүү гишүүн орж ирж байна. 

Төслийн 10-аадхан санал үлдсэн байна. Тэгээд санал хураалт явагдана. Гишүүдээ орж ирээрэй хуралдаа, Төрийн байгуулалтын байнгын  хорооны хурал дууссан, дараа нь хүсэлтийн асуудал хэлэлцэнэ. 

Манай Очирхүү гишүүний урилгаар Говь-Алтай аймгийн малчдын төлөөлөгчид, Засаг даргатайгаа УИХ-ын хуралдааны үйл ажиллагаатай танилцахаар орж ирсэн байна. Та бүхэндээ аз жаргал, сайн сайхан, сайхан зусч намаржиж мал сүргээ улам их таргалуулж, арвин их ашиг шим авч, амьдрал ахуй чинь дэгжин дээшлэхийн ерөөлийг өргөн дэвшүүлье.

Манай хуралдаан ихтэй байгаа. Ийм учраас манай Очирхүү гишүүн бол завсарлагаанаараа очно.  Зав  их муутай байгаа, манай хамгийн их туршлагатай гишүүн гэдгийг та бүхэн сайн мэдэж байгаа байх. Энд яриад байгаа хүмүүс бол Монголд нийтдээ алдартай хүмүүс байна.Раш гишүүн,Гүндалай гишүүн, Бат-Үүл гишүүн гээд. Саяын яриад байдаг бол нэлээн хэл амтай гишүүн байгаа. Гүндалай гэж. За баяртай.

Төсөлд агаарын бохирдлыг бууруулах мастер төлөвлөгөөг батлах гэсэн асуудлыг санал хураах гээд зогссон байгаа. Одоо санал хураалтаа явуулна шүү. Агаарын бохирдлын нэг доторх санал хураалтын нэг хэсэг байхгүй юу. Та бас өмнөх хуралдаандаа суумаар байна. Тэгээд  дараа нь дулааны хангамжийг шийдвэрлэх зорилгоор цахилгааныг ялгавартай тоолуураар шөнийн цагаар цахилгаан авсан байгууллага, аж ахуйн нэгжийн асуудал байна. 

За гишүүд хуралдаандаа ирье. Амаржаргал гишүүн, Арвин гишүүн, Бадамдамдин гишүүн, Бадамжунай гишүүн хоёр сая хурал дээр байсан. Бакей гишүүн, Батаа гишүүн, Батбаатар гишүүн, Б.Батбаяр гишүүн, Баттулга гишүүн, Батхуяг гишүүн, Б.Бат-Эрдэнэ гишүүн, Д.Бат-Эрдэнэ гишүүн, Баяртсайхан гишүүн, Баярцогт гишүүн, Буд гишүүн, Гансүх гишүүн, Гантөмөр гишүүн, Гончигдорж гишүүн, Дамиран гишүүн, Дондог гишүүн сая хурал нь тарсан, Жаргал гишүүн, Жаргалсайхан гишүүн, Занданшатар гишүүн, Ламбаа гишүүн байсан сая,Мөнх-Оргил гишүүн, Мөнхтуяа гишүүн, Мурат гишүүн, Наранцацралт гишүүн, Нямсүрэн гишүүн, Одбаяр гишүүн, Одончимэд гишүүн, Одхүү гишүүн байсан сая. Отгонбаяр гишүүн, Очирхүү гишүүн малчидтайгаа уулзчихаад өөрөө ирцэнд оролгүй гараад явчихсан байна. Пүрэвдорж гишүүн орж ирж байна. Раднаа гишүүн, Сайраан гишүүн, Сономпил гишүүн,  

Тэрнийг тамгын газартай ярьж тохиролцоорой. Эрүүл мэндийн салбарын асуудлаархи  мэдээлэл яваад байгаа шүү дээ үлдээд байгаа. Тэрийг маргааш хийе гэсэн санал тавьж байгаа. Тэгэхдээ энийг манай Тамгын газартай яриад  өнөөдөр ажил тарахаас өмнө энэ асуудлаа нэг тийш нь болгоод мэдэв үү. Лувсанжав дарга, Нарантуяа дарга нартай яриад асуудлаа шийд.Эрдэнэсүрэн гишүүн бүлгийнхнийгээ оруулаарай. Гансүх дарга, Ламбаа дарга нар зөвлөлийнхнийгээ оруулаарай. 

Нийслэл хотын агаарын бохирдлын асуудал ярьж байгаа шүү. Улаанбаатар хотод манай 76 гишүүн 76–лаа амьдардаг байх аа гэж бодож байна.Хамгийн наад зах нь. Тэгээд Сү.Батболд гишүүн, Амаржаргал гишүүн гээд Улаанбаатараас сонгогдсон гишүүд энд харагдаж л байна.Гишүүд ээ  хуралдаа орж ирье. Дараа нь энэ санал ингээд болохоо байчихлаа, ингээд зөрчилд орчихлоо гээд шүүмжлээд байдаг. Өөрсдөө хуралд орж ирж сайн саналаа өгөх хэрэгтэй шүү дээ. Одоо дэмжих боломжгүй гэсэн саналууд хураагдаж байгаа шүү. Гишүүд хуралдаандаа ирье. 

Одоо Наранцацралт гишүүний дэмжигдээгүй саналыг хураах гэж байна шүү. Мастер төлөвлөгөө батлах. Дараа нь Буд гишүүний саналыг хураалгах гэж байна. Гишүүд хуралдаандаа ирье. Бадамдамдин, Бадамжунай гишүүн сая Байнгын хорооны хурал дээр байсан, ороод ирье. Батаа гишүүн,Батбаатар гишүүн, Батжаргалын Батбаяр гишүүн, Нямжавын Батбаяр гишүүн. Сү.Батболд гишүүнээ картаа хийгээдэх дээ. Баттулга гишүүн, Батхуяг гишүүн, Баярсайхан гишүүн, Баяртсайхан гишүүн, Баярцогт гишүүн, Буд гишүүн, Гансүх гишүүн, Гантөмөр гишүүн, Ганхуяг гишүүн, Эдийн засгийн хороон дарга түрүүн эмнэлэг явчихаад ирнэ гэж ярьж  байсан. Гончигдорж гишүүн, Жаргал гишүүн, Жаргалсайхан гишүүн, Занданшатар гишүүн, Ламбаа гишүүн сая байсан хурал дээр орж ирж байх шиг байна. Мөнх-Оргил гишүүн, Мөнхтуяа гишүүн, Одхүү гишүүн түрүүн байж байгаад гараад явчихсан. Картаа хийлгүй  гарчихсан байна. Энхтүвшин гишүүн картаа хийгээрэй. Эрдэнэбат гишүүн сая хурал дээр байсан. Очирхүү гишүүн орж ирж картаа хий, Түрүүн малчид орж ирээд  хамт орж ирээд гарсан. 

Одоо агаараа дуусгаад тэгээд Их хурлын даргын хүсэлтийг хэлэлцэнэ, бусад асуудлын хүрээнд. Тэгээд дараагаар нь соёлын хуулийн нэмэлт өөрчлөлт байна, Хөдөлмөрийн аюулгүй байдал, эрүүл ахуйн тухай хууль байна. Био аюулгүй байдлын хууль байна. Энхсайхан гишүүн, Эрдэнэбат гишүүн, Занданшатар гишүүн, Одоо зургаа, долоон асуудал байх шиг байна. 10-аад санал хураалт.Одхүү гишүүн, Занданшатар гишүүн, Ламбаа гишүүн, Мөнх-Оргил гишүүн, Гишүүд хуралдаандаа ирье. Су.Батболд Хэрэг эрхлэх газрын дарга сайд нараа сайн оруулмаар байна энэ хуралдаа. Идэвхтэн дарга, Эрдэнэсүрэн дарга нар бүлгийнхээ гишүүдийг хэлээч, энэ чухал асуудал хэлэлцэж байхад. Гишүүд хуралдаандаа ирье. Улаанбаатар хотоос нийслэлээс сонгогдсон 20 гишүүн 20-иулаа байгаа биз. Бадамжунай гишүүн, Б.Батбаатар гишүүн, Б.Батбаяр гишүүн, Гантөмөр гишүүн, Ганхуяг гишүүн, Гүррагчаа гишүүн, Жаргалсайхан гишүүн, Санал хураалт явуулъя.

Түрүүн 6.Төсөлд “Агаарын бохирдлыг бууруулах мастер төлөвлөгөөг батлах” гэсэн заалт нэмье гэсэн Наранцацралт гишүүний санал байгаа. Байнгын хороо дэмжээгүй, цөөнх болсон болон дэмжсэн гишүүд үгээ хэлчихсэн байгаа. Одоо санал хураалт явуулъя. Уг саналыг дэмжих боломжгүй гэсэн саналын томъёоллоор санал хураалт явуулъя.

Санал хураалтанд зөвшөөрсөн 26 , татгалзсан 16 , 42 гишүүн оролцож, 61,9 хувийн саналаар хүлээн авах боломжгүй гэж үзсэн байна. Энэ санал дэмжигдсэнгүй.

 7.Төсөлд “Дулааны хангамжийг шийдвэрлэх зорилгоор цахилгааны ялгавартай тоолуураар шөнийн цагаар цахилгаан авсан байгууллага, аж ахуйн нэгж, гэр хорооллын өдрийн хэрэглээний цахилгааны үнэд тодорхой хувийн хөнгөлөлт үзүүлж, эрчим хүчний зохистой хэрэглээг дэмжих” гэсэн заалт нэмэх.  Санал гаргасан УИХ-ын гишүүн Р.Буд, Байнгын хороод дэмжээгүй санал байна. Буд гишүүн үг хэлэх үү. За З.Энхболд, Эрдэнэсүрэн гишүүн хоёр хэлье хоёр талаас нь.

З.Энхболд: - Ерөөсөө хөнгөлөлт авч байгаа юм. Орой 8 цагаас өглөө 6 цаг хүртэл хөнгөлөлт авч байгаа учраас шаардлагагүй гэж үзсэн. Хангалттай 11 төгрөг 40 мөнгөөр авдаг юм шүү дээ. Бусад цагт бол цахилгааны үнэ 58 төгрөг байдаг. Угаасаа шийдэгдсэн гэсэн үг энэ асуудал. 

Д.Лүндээжанцан: -Тэгэхдээ шугам сүлжээ нь хүрэхгүй байгаа, олныг хамруулж чадахгүй байгаа тохиолдол байгаа. 

З .Энхболд: Тэгвэл энэ томъёолол нь өөр байх ёстой юм.

Д.Лүндээжанцан: -Тийм томъёолол нь өөр байх. Тэгэхдээ бид оруулсан. Санал байгаа орсон.

З.Энхболд: -Энд хамрагддаг айлын тоог нэмэгдүүлэх гэсэн томъёолол бол дэмжиж болохоор байсан. Энэ болохоор одоо хэрэгжиж байгаа арга хэмжээг хэлсэн.

Д.Лүндээжанцан: -Ойлгомжтой, Эрдэнэсүрэн гишүүн. Энэ пультэн дээр хэн ажиллаж байна аа. Ажлаа хийгээч.

Б.Эрдэнэсүрэн: -Энэ ялгаатай юмтай байгаа л даа. Тийм юм байгаа. Хуучин 5 төгрөг хэдэн мөнгө байснаа 10 төгрөг 87 мөнгө болгосон юм. Ноднин жил ч бид нар ярьж байсан шүү дээ. Ер нь шөнийн  эрчим хүч гэдэг бол яг одоо эдийн засгийн агуулгаараа манайд үнэгүй эрчим хүч байгаа юм. Хойшоо урагшаа гарахад үнэ тооцдоггүй хэрэглэж байдаг ийм эрчим хүч байж байгаа шүү дээ. Тэгээд одоо ялангуяа энэ гудамж гэрэлтүүлэг, ер нь энэ шөнийн эрчим хүчийг үнэгүй болгох алхам хиймээр байгаа юм. 

                                                           (Д.Энэбиш. 12.30-13.00  -  13.00-16.32)

Ялангуяа гудамж гэрэлтүүлж байгаа, гадаа гэрэлтүүлж байгаа тэр гэр хороололд гудамжны гэрэлтүүлэгч гэдэг юм уу тийм зүйлийг нь заагаад үнэгүй болгочих тийм заалт оруулах нь зөв юм биш үү. Би энийг зөв гэж бодож байна. Дэмжиж байна энэ саналыг. 


Д.Лүндээжанцан: - С.Отгонбаяр гишүүн. 


С.Отгонбаяр: - Ерөөсөө шөнийн гэрэл гэдэг бол ер нь нөгөө ачаалал ихтэй байдаггүй учраас тэр тарифын хувьд бол 10 төгрөг гэдэг хувилбараар нь оруулах нь зөв юм гэсэн ийм саналтай байж байгаа. Ер нь бол дэмжих хэрэгтэй гэж л ойлгоод байгаа юм л даа. 


Д.Лүндээжанцан: -За санал хураалт явуулъя. За тэр шөнийн цахилгааныг ялгамжтай тогтооё. Эрчим хүчний зохистой хэрэглээг дэмжих гэсэн заалт нэмье гэсэн санал хураалт явуулъя. 


Санал хураалтанд 47 гишүүн оролцож, 32 гишүүн зөвшөөрч, 15 татгалзаж, 68.1 хувийн саналаар дэмжих боломжгүй гэсэн санал дэмжигдлээ. 


Дараа нь төсөл 8-д, Агаарын бохирдлыг бууруулах хөтөлбөрт бүх аймгийн төвийг хамруулах гэсэн заалт нэмэх. Түрүүн тэр чинь нөгөө юугаар орчихсон байх аа. Бүсийн төвүүдээс гадна аймгийн төв гэдгээр орсон учраас энэ хураалгах шаардлагагүй байх. За аймгийн төвийг оруулъя гэсэн санал хураалт явуулъя. 


Санал хураалтанд 47 гишүүн оролцож, 9 гишүүн зөвшөөрч, 38 гишүүн татгалзаж, 80.9 хувийн саналаар уг санал дэмжихгүй гэсэн санал дэмжигдэхгүй байна. Дэмжихгүй гэсэн санал дэмжигдэхгүй байна гэдэг чинь дэмжсэн болж байгаа юм, мэдэв үү. Та нар одоо. 


Дараа нь төсөл 9-д, төсөлд 50 тэрбум төгрөгийг зарцуулахдаа ваучер болгож өөрийнхөө гэр, орон сууцыг утаагүй хүсэлтэй өрхөд дараахь зориулалтаар олгох. Нэг, байшингаа дулаалах, вакуум цонх авахад. Хоёр, цахилгаан халаагч, ялгавартай тоолуур авахад. Гурав, брикетин түлшний үнийн зөрүүг төлөхөд гэсэн заалт нэмэх. За санал гаргасан З.Энхболд. Байнгын хороо дэмжээгүй санал байна. Энийг дэмжих боломжгүй гэсэн саналын томъёоллоор санал хураалт явуулъя. Ваучер гэнэ үү. 


Санал хураалтанд 47 гишүүн оролцож, 33 зөвшөөрч, 14 татгалзаж, 70.2 хувийн саналаар дэмжихгүй гэсэн санал дэмжигдлээ. 


Дараа нь төсөл 10-д, төсөлд гэр хорооллыг барилгажуулах хөтөлбөрийг хэрэгжүүлэхэд туслах зорилгоор түр суух мянган айлын орон сууц барих гэсэн заалт нэмэх. За УИХ-ын гишүүн З.Энхболд, Ц.Баярсайхан, Г.Занданшатар, Р.Эрдэнэбүрэн, Л.Гантөмөр нарын санал байна. Байнгын хороо дэмжээгүй байна. З.Энхболд, Ц.Баярсайхан нар цөөнх болсон байна. Шууд хураачих уу? За саналаа хэлье гэж байна. Л.Гантөмөр гишүүн. 


Л.Гантөмөр: - Одоо яг энэ 100-н айлын 7-р хороолол гээд төлөвлөж байгаа юм. Ингээд төлөвлөхөд тэнд байгаа айлуудын газрыг байраа солъё гэдэг ийм хөдөлгөөн үүсээд явж байгаа байхгүй юу. Ингэхэд тэр тэр 120 айл дээр 400, 500 айлын орон сууц барих газар гарч байгаа юм. Гол нь тэр 120 айлыг тэнд орон сууцаа ашиглалтанд ороод тэр айлуудыг тэнд оруулах хүртэлх хугацаанд яах тухай ер нь ямар ч асуудал шийдэж болохгүй байгаа юм. Тийм болохоор энэ Засгийн газраас хөрөнгө төлөвлөж гаргаад гэр хорооллын айлуудыг орон сууцжуулах хөтөлбөрт хамрагдаж байгаа тохиолдолд тэр орон сууц нь ашиглалтанд орох тэр хугацаанд байрлуулдаг ийм орон сууцыг барих шаардлагатай байгаа юм. Тэгэхээр би гишүүдийг Байнгын хороон дээр бол уначихсан байгаа. Одоо доошоо санал өгөөд босгож ирээчээ гэсэн ийм хүсэлтэй байгаа. 


Д.Лүндээжанцан: -За санал хураалт явуулъя. Уг саналыг дэмжих боломжгүй ээ гэсэн санал хураалт явуулж байна. Энэ чинь тэгээд хугацаа тавьж өгөхгүй бол хэзээ барих нь гэдэг нь мэдэгдэхгүй байна шүү бас. 


Санал хураалтанд 54 гишүүн оролцож, зөвшөөрсөн 8, татгалзсан 46, 85.2 хувийн саналаар дэмжихгүй гэсэн саналыг дэмжих боломжгүй гэсэн байдлаар энэ санал босч ирсэн байна. 


Мянган айлын түр орон сууц гэж. 


11-д, төсөлд агаарын бохирдолд нөлөөлж буй хөрсний элэгдлийг бууруулах, хорооллын доторхи автозамыг шинэчлэн засварлах, гэр хорооллоос хотын авто замд холбогдох замуудыг хатуу хучилттай болгоход шаардагдах арга хэмжээ авах гэсэн заалт нэмье гэсэн санал байна. Ц.Дамиран гишүүний гаргасан санал байна. Байнгын хороо дэмжээгүй санал байна. Энэ саналыг дэмжих боломжгүй гэсэн саналын томъёоллоор санал хураалт явуулъя. 


Санал хураалтанд 54 гишүүн оролцож, 9 гишүүн зөвшөөрсөн, 45 гишүүн татгалзаж 83.3 хувийн саналаар дэмжихгүй боломжгүй гэсэн санал дэмжигдсэнгүй. За ингээд энэ санал орохоор болж байна. 


12-д, төслийн 1-д Улаанбаатар хотод метро байгуулах урьдчилсан судалгаа, тооцоо хийх. За Их Хурлын гишүүн Р.Эрдэнэбүрэн, Байнгын хороо дэмжээгүй санал байна. 


Санал хураалтанд 54 гишүүн оролцож, зөвшөөрсөн 8, татгалзсан 46, 85..2 хувийн саналаар дэмжих боломжгүй гэсэн санал дэмжигдсэнгүй. Иймээс метро байгуулах урьдчилсан судалгаа, тооцоо хийх гэсэн санал дэмжигдэж байна. Их л юунууд орж байна даа. 


13-д, төсөлд Багануур, Налайх хотуудыг бие даасан хот болгох эрх зүйн орчин бүрдүүлж, тус хотуудыг аж ахуйн нэгж байгууллага, хувь хүний орлогын татварын хөнгөлөлт бүхий чөлөөт бүс болгох асуудлыг судалж УИХ-аар шийдвэрлэх гэсэн заалт нэмэх. За Ц.Баярсайхан гишүүн, Г.Зандаршатар гишүүн, З.Энхболд гишүүн нар гаргасан санал байна. За Байнгын хороо дэмжээгүй. За цөөнх болсон хүн байна уу? Р.Раш гишүүн үг хэлэх гэж байна уу? 


За санал хураалт явуулъя. Хот байгуулна гэсэн саналыг дэмжих боломжгүй гэсэн саналын томъёоллоор санал хураалт явуулж байна. 


Санал хураалтанд 54 гишүүн орж, зөвшөөрсөн 7, татгалзсан 47, 87.0 хувийн саналаар дэмжих боломжгүй гэсэн санал дэмжигдээгүй учраас энэ санал орж ирж байна. Гэхдээ энэ асуудлаар байна шүү дээ, юуг нь нэлээн сайн найруулгыг хийж өгөхгүй бол ерөөсөө хот байгуулах асуудлыг одоо тогтоол шийдээд байдаг болно гэвэл одоо энэ чинь бас нөгөө Үндсэн хуулийн заалт, бусад заалтуудтай юу болох вэ гэдгийг бас бодоорой. Байнгын хороод энэ асуудлыг авч үз. 


14 дэх санал байна. Төсөлд дагуул хотуудын дэд бүтцийг хөгжүүлэх хөрөнгө оруулалтыг нэмэгдүүлж улсын төсөвт тусгаж байх гэсэн заалт байна. Тэгэхээр сая одоо дээр нь бие даасан хот болгох асуудал гэж оруулчихаад. Г.Занданшатар, З.Энхболд нарын гишүүдийн санал байна. Байнгын хороо дэмжээгүй. Дээрхтэй нь холбоод найруулаад авчих уу.


За 15. Улаанбаатар хотын дагуул хотуудтай холбосон хурдны зам байгуулах. Энэ одоо санал байна. Г.Занданшатар гишүүн, З.Энхболд гишүүн нарын гаргасан санал. Байнгын хороо дэмжээгүй. Шууд санал хураах уу? Хот дотроо, харин байна шүү дээ, энэ дагуул хотуудыг холбосноос гадна энэ Хөх хотод хүртэл давхар зам байна шүү дээ, энэ чинь. Улаанбаатар хот дотор байгаа замаа одоо давхар болговол харин одоо… Ер нь одоо бид байна шүү дээ, манай хоёр хөршөө ярих хэрэгтэй шүү дээ. Тэгэхэд давхар замтай байна шүү дээ. Тэгвэл энэ хурдны зам яриад байх юм. За саналаа хураая. 


Дагуул хотуудтай холбосон хурдны зам байгуулъя гэсэн заалт нэмье гэсэн саналыг дэмжих боломжгүй гэж хурааж байна. 


Санал хураалтанд 54 гишүүн оролцож, 7 гишүүн зөвшөөрч, 47 гишүүн татгалзаж, 87 хувийн саналаар дэмжих боломжгүй гэсэн саналыг дэмжихгүй боломжгүй гэж үзээд энэ асуудал одоо дэмжигдлээ. 


16-д. Төсөлд хот байгуулалтын төлөвлөгөөг шинэчлэн боловсруулж Засгийн газраар батлуулах гэсэн санал байна. Заалт нэмэх. Г.Занданшатар, З.Энхболд нарын санал байна. Татаж авч байна аа. Г.Занданшатар гишүүн. 


Г.Занданшатар: - Хот байгуулалтын тухай хуулийг хэлэлцэх үеэр энэ санал орж байгаа учраас, хуулинд орж байгаа учраас тогтоолд шаардлагагүй болж, энэ саналаа татаж авч байна. 


Д.Лүндээжанцан: - Мастер төлөвлөгөө чинь яалаа. 


Г.Занданшатар: - УИХ-аар батлах болоод…


Д.Лүндээжанцан: -Мастер төлөвлөгөөг батлуул гэсэн заалт ороход болохгүй гэх юм байхгүй байна шүү дээ. За татаж авсан байна. 16 дахь санал татагдсан байна. 


Дараагийн санал байна. Энэ төсөлд утаа арилгах, туршилт судалгааны ажлыг эрчимжүүлж, Шинжлэх ухаан, технологийн их сургуулийн мэргэжлийн тэнхимд зарим компанийн эрдэм, ажилтнуудын оролцоог нэмэгдүүлэх гэсэн заалт нэмэх гэсэн байна. Ч.Авдай гишүүн санал гаргаж, Байнгын хороо дэмжээгүй санал байна. Энэ саналыг дэмжих боломжгүй гэсэн томъёоллоор санал хураалт явуулъя. 


Санал хураалтанд 53 гишүүн орж, 29 зөвшөөрч, 24 татгалзаж уг саналыг хүлээн авах боломжгүй гэж үзсэн байна. 


За ингээд Байгаль орчин, хүнс хөдөө аж ахуйн байнгын хороо, Төсвийн байнгын хороо, Эдийн засгийн байнгын хороодоос оруулж ирсэн Агаарын бохирдлыг бууруулах талаар хэрэгжүүлэх зарим арга хэмжээний тухай УИХ-ын тогтоолын төслийг анхны хэлэлцүүлгийг хийлээ. 


Энд Багануурт нөгөө 5 дахь эх үүсвэрийг бий болгох тухай шууд заагаад орчихсон. Хоёр гурван бас зөрчилтэй заалтууд дунд нь яваад орчихсон учраас эдгээр асуудлуудыг 2 дугаар хэлэлцүүлгийн явцад нэлээн сайн нягтлаад нэг тийш нь болгоод ингээд одоо маш сайн тал талаас нь ярьж, нөгөө стратегийн зорилт, ойрын хугацаанд хийх зорилт, дунд хугацааныхаа зорилтуудыг нэлээн ялгамжтай авч үзсэн байдлаар хийгээд, ингээд эцсийн хэлэлцүүлэгт бэлтгүүлэхээр... За.


Р.Гончигдорж: - За баярлалаа. Ерөөсөө манай хурал даргалагчийн нэг том гол үүрэг бол өмнө нь хураагаад санал хурааж дууссан саналтай шууд эсрэг саналаар дахин хураалт хийнэ гэж байхгүй байхгүй юу. Яагаад гэвэл шинэ эх үүсвэрийн тухай асуудал дээр бид нар өмнө нь шийдээд, эх үүсвэр барих асуудал бол тэр өөр өөрсдийн хөрөнгийн асуудал. Тэр эх үүсвэрээс хэрэглэгч рүү очсон дэд бүтцийг бол төсвөөс гэж гаргасан байхгүй юу. Тэгсэн мөртлөө сүүлийнх нь яасан гэхээр төсвөөс шинэ эх үүсвэрийг бүр Багануурт барих тухай асуудал дээр хураалгасан байхгүй юу. Та тэрийг хураалгахгүй байх ёстой байхгүй юу. Нэгэнт өмнө нь бид нар ингээд шийдсэн учраас төсвөөс шинэ юм барих тухай асуудал байхгүй. Тэр тусмаа хаана байх тухай, барихгүй юмыг хаана байх тухай асуудлаар хураах юм байхгүй гээд жинхэнэ логикоор явах ёстой байсан байхгүй юу. Тийм учраас сүүлийн санал хураалт нь угаасаа хүчингүй. Яагаад гэвэл хураалгах ёсгүй саналыг хураалгасан учраас. 


Д.Лүндээжанцан: - Байнгын хороон дээрээ тэрийгээ яриарай. Бас зүтгэнэ ээ, явдлыг. За Я.Санжмятав гишүүн. 


Я.Санжмятав: -Энэ асуудал нэлээн тийм их хариуцлагатай, заалт болгоны ард эдийн засаг, хөрөнгө хүч тавигдсан, нэлээн базаж бодож байж уг нь төлөвлөж оруулж ирсэн боловч гишүүдээс гарсан зарчмын зөрүүтэй саналууд, унасан саналууд сая дэмжигдсэн байна. Тийм учраас хоёр дахь хэлэлцүүлгийн үед бас Байнгын хороо, ялангуяа Эдийн засгийн байнгын хороон дээр, манай Байнгын хороон дээр нэлээн нухацтай ярьж байж, зарим нэгэн асуудлыг сая би магадгүй бас их сэтгэл хөдлөлөөр ч гэдэг юм уу шийдчих шиг боллоо. Тийм учраас агаарын бохирдлын асуудал, хөрөнгө хүч зарагдах энэ асуудал дээр ахиж нэлээн нухацтай үзэх шаардлага гарлаа л гэж үзэж байна л даа. 


Ялангуяа тэр Багануурт 5 дахь цахилгааны эх үүсвэрийг бий болгоё гэдэг асуудал сая Р.Гончигдорж даргын саналаар одоо энэ манай дэгийн тухай хуулинд заасан заалт дотор тэр заалтаараа байгаа юм бол одоо хасчихвал болох юм болов уу гэсэн юм бодогдож байна. 


Д.Лүндээжанцан: - Ер нь бол тэр санал гаргасан Ц.Баярсайхан гишүүн алга байна л даа. Уг нь бол энэ байна шүү дээ энэ бол хураагдахгүй юм байна жээ. Тэрийг нь бид яасан. Тэгэхдээ өөр заалттай ингээд зөрчилдөөд орсон учраас энийг бол тийм үү, манай Байнгын хороон дээрээ санал хураагаад засаад явчих хэрэгтэй байна. За Г.Занданшатар гишүүн, энэтэй холбогдуулаад. 


Г.Занданшатар: -Түрүүн 2.1.3-т 2 дугаар хавсралтын 1.3-т дулаан цахилгааны эх үүсвэрийг төсвийн хөрөнгөөр барина гэдэг заалтыг бүгдээрээ санал хэлээд, 14 дүгээр заалтаар хассан. Унасан саналын 3-т хэлэхдээ зөвхөн Багануурт барих гэж байна гэсэн тодотголоор төсвийн хөрөнгө оруулалтаар барих юм шиг эргээд орчихож байгаа учраас үндсэндээ хувийн хэвшлийн хөрөнгө оруулалтаар баръя гэдэг ойлголтоор хүрсэн учраас тэр 2 дахь саналыг хүчингүйд тооцоод, одоо саналаа хураагаад, тийм горимын санал гаргаж байна. Горимоороо угаасаа тэр хураагдах ёсгүй санал хураагдсан юм. 1.3 дээрээ хураагаад өмнө нь хасчихсан байхгүй юу. З.Энхболд гишүүний саналаар. З.Энхболд, Р.Эрдэнэбүрэн, Я.Санжмятав гишүүдийн саналаар. Тэрийг хассанаар ахиад хураачихсан. Тийм учраас энэ зөрчил гарч байгаа юм. 


Д.Лүндээжанцан: - Дэмжих боломжгүй гэсэн саналыг нь…

Г.Занданшатар: - Тийм учраас нөгөө гурав дахь Багануурт барина гэсэн заалтыг хасъя гээд байгаа юм. Горимын саналаар. 


Д.Лүндээжанцан: - За 2 дугаар хэлэлцүүлэг дээрээ Байнгын хороогоороо ороод ир ээ. За ингээд энэ асуудлыг дуусгалаа. Санал хураагдаж дууслаа гэж байна. Тогтоолын төслийг эцсийн хэлэлцүүлэгт бэлтгүүлэхээр Байгаль орчин, хүнс хөдөө аж ахуйн байнгын хороонд дангаар нь шилжүүлэхээр дараалж орсон байна. Гурвууланд хамтдаа хийсэн нь дээр байх. За нэгэнтээ 1 дүгээр хэлэлцүүлгийг хамт хийсэн учраас Байгаль орчин, хүнс хөдөө аж ахуйн байнгын хороо, Төсвийн байнгын хороо, Эдийн засгийн байнгын хороонд шилжүүллээ. 


Уг асуудлыг 16 цаг 50 минутад хэлэлцэж дуусав. 

УИХ-ын дарга Ц.Нямдоржийг УИХ-ын даргын үүрэгт ажлаас 

чөлөөлөх тухай

Д.Лүндээжанцан: - За дараагийн асуудалдаа оръё. Д.Дондог дарга хаана байна. Бусад асуудлын хүрээнд УИХ-ын даргын хүсэлтийн асуудал байгаа. Тэгэхээр саяныхаа хуулийг… Аль асуудлаар? За тэгвэл Соёлын хуулийг өнөөдөр хойшлуулаад маргааш өглөө хэлэлцье. Одоо УИХ-ын дарга Ц.Нямдоржийн хүсэлтийг авч хэлэлцэнэ. Д.Дондог дарга дүгнэлтээ. 


Л.Гансүх дарга аа, маргааш 15:00 цагаас нөгөө Эрүүл мэндийн салбарын асуудлаархи Ерөнхий сайдын мэдээлэл маргааш 15:00 цагт болсон юм байна шүү, тийм үү тэрийг гишүүдэд бас зарлаж мэдээлж. 


Дүгнэлт одоо гарч ирж байна гэж байна. Хэдэн минут та бүхэн байж бай даа. Мэдээллээ эхэлж хэлэлцчихээд дараа нь 2 сайдын асуулгаа залгуулах юм байна. Мэдээлэлтэй дараа нь 2 асуулгатай. 


15:00 цагт телевизор асуусан. Хуралдаа орж ирэхгүй их удаж байна. Олон сандал одоо хоосон байх юм. Энэ ямар учиртай байдаг юм. Би тэгээд баахан тайлбар хэллээ. Тэгэхдээ л энэ бол дүгнэлт хийхээр юм байна. Сүүлийн үед их олон удаа ийм байдлаар утасдаж байна шүү, хүмүүс, тал талаас. 


Би сая тайлбарлалаа. Төрийн байгуулалтын байнгын хорооны хурал 15 цаг 50 минут хүрч дууссан. Би сая тэрийг тайлбарлалаа. Зарим нь одоо малчдын зөвлөгөөнд оролцож байна. Давхар давхар гадаадын төлөөлөгчидтэй уулзаж байна гээд тайлбарласан. Одоо бол Төрийн байгуулалтын байнгын хорооны тогтоол олшруулж байна гэдгийг. 


Энэ асуудлаа дуустал. Хэрвээ 18:00 цаг болбол тийм үү, дуустал хурлаа явуулна гээд ингээд ойлголцчих уу. За тэгье. 


За дараагийнхаа асуудалд оръё. Эрхэм гишүүд ээ, Одоо УИХ-ын дарга Ц.Нямдоржийг УИХ-ын даргын үүрэгт ажлаас чөлөөлөх тухай асуудлыг хэлэлцье. УИХ-ын дарга Ц.Нямдорж УИХ-ын даргын үүрэгт ажлаас чөлөөлөгдөх хүсэлтээ өөрөө УИХ-д гаргасан. Өнөө өглөө энэ хүсэлтээ танилцуулсан байгаа. Одоо энэ асуудлаар Төрийн байгуулалтын байнгын хороо хуралдсан. УИХ-ын тухай хуулийн 10.3-т заасны дагуу Төрийн байгуулалтын байнгын хороо хуралдаж санал, дүгнэлт гаргасан. Одоо Төрийн байгуулалтын байнгын хорооны санал, дүгнэлтийг УИХ-ын гишүүн, Төрийн байгуулалтын байнгын хорооны дарга Д.Дондог танилцуулна. Д.Дондог гишүүний индэрт урьж байна. 

Д.Дондог: - Улсын Их Хурлын дэд дарга, эрхэм гишүүд ээ,


УИХ-ын дарга Ц.Нямдорж УИХ-ын даргын үүрэг ажлаас чөлөөлөгдөх хүсэлтээ 2007 оны 6 дугаар сарын 14-ний өдөр гаргаж 1/3657 тоот албан бичиг УИХ-д ирүүлснийг Төрийн байгуулалтын байнгын хороо 2007 оны 6 дугаар сарын 14-ний өдрийн хуралдаанаараа хэлэлцлээ. 


УИХ-ын дарга Ц.Нямдорж Үндсэн хуулийн цэцийн удаа дараагийн хууль бус шийдвэрээс шалтгаалан УИХ-ын үйл ажиллагаанд багагүй хүндрэл учирч байна. 


За тэгээд би зарим хэсгийг нь дүгнэлтдээ орхисон байна. Хувь хүний эрх ашгаас шалтгаалан Монгол төрийн ажил гацах ёсгүй. Ийм Монгол Улсын Их Хурлын тухай хуулийн 10.2.2 заасныг үндэслэн УИХ-ын даргын үүрэгт ажлаас чөлөөлж өгөхийг хүсчээ. Хуралдаан дээр УИХ-ын даргыг албан тушаалаас нь чөлөөлөх асуудлыг хэлэлцэх дэгийн талаар УИХ-ын гишүүд байр сууриа илэрхийлсэн бөгөөд УИХ-ын гишүүн С.Баярцогт, С.Ламбаа нар УИХ-ын даргын албан тушаалаасаа чөлөөлөх тухай тогтоолыг ил санал хураалтаар шийдвэрлэх болон чөлөөлөх асуудлаар нууц санал хураалт явуулахгүй, УИХ-ын гишүүн Л.Гүндалай УИХ-ын дарга албан тушаалаасаа чөлөөлөгдөх хүсэлтээ өөрөө гаргаж байхад нууцаар санал хураах шаардлагагүй, харин УИХ-ын Д.Лүндээжанцан, Д.Идэвхтэн, Ц.Нямдорж нар УИХ-ын тухай хуулийн 10.3-т заасны дагуу уг асуудлаар нууц санал хураалт явуулах ёстой гэсэн саналуудыг гаргасан. 


Мөн УИХ-ын Тамгын газрын ерөнхий нарийн бичгийн дарга Н.Лувсанжав УИХ-ын тухайн хуулийн 10.3 дахь хэсгийн дагуу УИХ-ын даргыг албан тушаалаас нь чөлөөлөх асуудлаар санал хураалт явуулах нь зүйтэй гэсэн тайлбарыг өгч байсан болно. Иймд УИХ-ын даргын албан тушаалаас нь чөлөөлөх хүсэлтийг Байнгын хорооны хуралдаанд нууц санал хураалтаар шийдвэрлэх эсэх асуудлаар горимын санал хураан хуралдаанд оролцсон гишүүдийн олонхийн саналаар уг асуудлаар нууц санал явуулахаар тогтлоо. 


Байнгын хорооны санал хураах комиссыг М.Зоригт, Д.Туяа, Б.Эрдэнэбат нарын бүрэлдэхүүнтэйгээр байгуулж, нууц санал хураалтыг зохион байгуулав. Санал хураалтанд УИХ-ын 14 гишүүн оролцсоноос 11 гишүүн буюу хуралдаанд оролцсон гишүүдийн 78.6 хувь нь УИХ-ын даргын албан тушаалаас чөлөөлөгдөх хүсэлтийг хүлээн авах нь зүйтэй гэж үзлээ. 


УИХ-ын гишүүн С.Баярцогт УИХ-ын даргын албан тушаалаас чөлөөлөгдөх хүсэлтийг нууц санал хураалтаар шийдвэрлэх нь хууль зөрчсөн гэж үзэж санал хураалтанд оролцоогүй бөгөөд уг асуудлаар нэгдсэн хуралдаанд цөөнх болж байгаа болно. 


УИХ-ын эрхэм гишүүд ээ, 


УИХ-ын гишүүн Ц.Нямдоржийн УИХ-ын даргын албан тушаалаас чөлөөлөгдөх хүсэлтийг хүлээн авах эсэх асуудлыг хэлэлцэж гаргасан Төрийн байгуулалтын байнгын хорооны санал, дүгнэлтийг хэлэлцэн шийдвэрлэж өгөхийг та бүхнээс хүсье. 


Анхаарал тавьсанд баярлалаа. 


Д.Лүндээжанцан: - Д.Дондог даргад баярлалаа. Байнгын хорооны санал, дүгнэлттэй холбогдуулаад асуулт асуух гишүүд байна уу? Алга байна. Яасан. Тэгээд одоо үг хэлэх, цөөнх болох хүн чинь үг хэлэх дээр ярьж болно шүү дээ. Л.Гүндалай гэж хэлсэн. 


Л.Гүндалай: - Хэлээгүй шүү дээ. 


Д.Лүндээжанцан: -За тэгвэл тэр Д.Дондог дарга аа, Төрийн байгуулалтын хороон дээр дүгнэлтэд нь нөхөөд оруулчих. 


За үг хэлэх гишүүд байвал үг хэлье. За асуулт дууссан. Би түрүүн хэлсэн. Одоо үг хэлэх… Хүсэлтээ гаргалаа, Их Хурлын дарга. Төрийн байгуулалтын байнгын хороон дээр 2 цаг шахуу яриа боллоо. За Л.Гансүх гишүүн асуултаа асууя. 


Л.Гансүх: - Энэ 10.2 дээр, УИХ-ын тухай хуулийн 10.2 дээр. С.Баярцогт уг нь хэлсэн байна л даа. Тэгэхдээ би өшөө тодруулах гэсэн юм. Энэ УИХ-ын, ер нь бол ингээд төрийн байгууллагууд хууль хэрэгжүүлэхдээ хууль нь дээр бичсэн зүйлийг л зөвшөөрнө. Бичээгүй нь бол болохгүй гэдэг. Иргэн бол бичигдээгүй бол болно гэдэг ийм зарчим үйлчилдэг. Тэрийг бол та бүхэн хүлээн зөвшөөрч байгаа байх. Тэгэхээр энэ дээр бол ийм байгаа байхгүй юу. Өөр ажилд шилжих болон, тэгэхээр энэ 10.2 бол үндсэндээ дандаа энэ жишээлбэл одоо өөр ажилд шилжих болсон, нас барсан, хүндээр өвчилсөн энэ шалтгаанууд бол дандаа нөгөө нэг тийм үг дуугүй хүлээн зөвшөөрөгдөх шалтгаанууд байхгүй юу. Хүлээн зөвшөөрөгдөх. Тэгэхээр чинь өөрөөр хэлбэл энэ дээр ийм хүлээн зөвшөөрөгдөх шалтгаанууд явж байхад бол жишээлбэл, 10.3-аар заавал санал хураах юм оруулсан байна л даа. Тэгэхээр энэ 10.3 дээр чинь Их Хурлын даргыг чөлөөлөх, огцруулах асуудал гэж байгаа байхгүй юу. Эс огцруулах гэсэн, эс гэсэн үг байхгүй байгаа байхгүй юу. Эсэх гэсэн үг байхгүй байгаа байхгүй юу. 


Тэгэхээр өөрөөр хэлбэл нөгөө нэг хүлээн зөвшөөрөгдсөн, эсвэл гэдэг нөгөө тал нь байхгүй ээ. Дандаа нэг талаараа явж байгаа гэсэн үг. Энэ логикоороо, энэ хуулийнхаа энийг тооцож үзээд санал хураахгүй юм байна аа. Зүгээр энийг нь зөвшөөрсөн, тогтоолыг нь зөвшөөрсөн зүгээр л, өөрөөр хэлбэл нууцаар санал хураахгүй юм байна аа, тогтоолыг нь зөвшөөрсөн гар өргөх л асуудал байсан юм байна гэдгийг ер нь Байнгын хорооныхон энэ хуулийнхаа зөвлөхөөс сайн асууж тодруулсан уу? Яг энэ логикоороо. Энийг нэг тайлбарлаад өгөөч. 


Д.Лүндээжанцан: - За Д.Дондог дарга. 


Д.Дондог: - За Л.Гансүх гишүүний асуултанд хариулъя. Байнгын хороон дээр Л.Гансүх гишүүний асууж байгаа асуулттай адилхан асуулт гарч, бас саналууд гарсан юм аа. Процедурын асуудал дээр. Одоо санал хураах явцад. Тэгээд гишүүд одоо харилцан бас зөрүүтэй саналуудаар тайлбарлаж байсан, хуулиудыг. Тэрний дагуу бас бид нар Тамгын газраас зөвлөгөө авсан. Хуулийнхаа заалтуудыг уншиж үзсэн. Тэгээд энэний дагуу горимын санал хураасан. Энэ чинь санал хураахгүйгээр асуудал шийдэгдэхгүй болчихгээд байдаг. Горимын санал хураахаар санал хурааж шийдвэрлэх нь зүйтэй гэдэг нь олонхи нь санал гарсан учраас бид нар түрүүнийхээ жишгээр нууц санал хураалт явуулж, саналын дүнг нь Байнгын хороо санал, дүгнэлтдээ оруулж танилцуулж байгаа юм. Маргаан бол гарах нь гарсан. Энийг бол Тамгын газраас гишүүд ч гэсэн харилцан өөр өөрөөр тайлбарлаж байсан. Тэгэхдээ Тамгын газрынхаа зөвлөгөөг бид нар бас дагасан гэж хэлэх байна. 


Д.Лүндээжанцан: - Л.Гүндалай гишүүн асуултаа асууя. Л.Гүндалай ч Төрийн байгуулалтын хорооны хурал дээр зөндөө асуусан хүн. 


Л.Гүндалай: - Тийм. Тэгэхдээ энэ чинь одоо нэгдсэн хуралдаан дээрээ үгээ хэлж болдог юм байгаа биз дээ. 


Д.Лүндээжанцан: - Үг хэлэхгүй. Байнгын хорооноос зөвхөн асуултаа асууна. 


Л.Гүндалай: - Асуухын тулд үг хэлдэг юм байгаа биз дээ. Асуулт чинь үгнээс бүтдэг юм байгаа биз дээ. Хөөш, ийм байна шүү дээ. Аль ч хуулиа аваад үзлээ гэсэн нууц санал хураалт явна гэдэг бол угаасаа логикгүй шүү дээ. Үндсэн хуулиа зөрчиж байна шүү дээ. Хүн өөрөө би огцоръёо гэж байхад нууцаар санал хураана гэсэн чинь юу гэсэн үг юм. Албан тушаалтан хүн албан ажлаа өгье гэхэд нь ёсчилдог биз дээ. Энэ талаас нь ч аваад үзлээ гэсэн. Нөгөө талаас Үндсэн хуулийн цэцийн шийдвэр гарсан шүү дээ. Үндсэн хуулийн цэцийн шийдвэрийг хүлээж авах ёстой болохоос биш тэрийг одоо санал хурааж, нууцаар санал хурааж, кноп дардаг гэсэн ойлголт байхгүй шүү дээ. Ер нь хүн Үндсэн хууль зөрчлөө. Одоо Их Хурлын даргын албан тушаалаас огцорлоо. Үндсэн хууль зөрчсөн цэцийн шийдвэр гарсан. Эцсийн шийдвэр. Энийг УИХ хүлээж авна гэж Их Хурлын тухай тэр хууль дээр чинь ч гэсэн 10.2 дээр заачихсан байна лээ шүү дээ. Үндсэн хууль дээрээ ч гэсэн заасан байгаа шүү дээ. Үндсэн хуулийн цэц гэж тэгвэл юунд байх ёстой юм. Цэцийн шийдвэр гарчихаад байхад санал хураадаг, тэгээд нууцаар хураадаг ийм байж болохгүй шүү дээ. 


Тэгээд дээр нь нэмээд, за Цэцийн шийдвэрээс гадна бас одоо нэгэнт тэр янз бүрийн санал хураалт яваад хамаг юм дампуурсан шүү дээ. Дээр нь нэмээд одоо өөрөө албан хүсэлтээ гаргаад би одоо чөлөөлөгдье гэж байхад санал хурааж байж болохгүй шүү дээ. Хүн өөрөө чөлөөлөгдье гэж байхад санал хурааж болохгүй учраас, миний энэ зүгээр горимын санал  ч гэх юм уу, Байнгын хорооноос асуусан ч юм уу ингэх гээд байна шүү дээ. Ахиж энд илээр санал хураах асуудлыг болиод энэ дээр нэг санал хурааж болох уу? Өөрөөр хэлбэл энэ асуудлыг зүгээр ёсчильё гэж. Их Хурал дээр зүгээр сонсоод л ёсчилъё. Их Хурлын дарга би албан тушаалаа өгч байна гэхэд нь бид сонсоод л яг тэр мөчөөс эхлээд л ямар ч санал хураахгүйгээр Их Хурал хүлээж авдаг. Ийм л байх ёстой шүү дээ. Ийм жишгийг бид нар тогтоохгүй юм бол буруу жишиг тогтох гээд байна шүү дээ. Их Хурлын дарга хүн огцоръё гээд байхад нь, албан тушаалаасаа татгалзаж байхад нь санал хураах гээд бид нар. Тэгээд дараа нь нууц хураана гээд яваад байж болохгүй шүү дээ. Яаж ч бодлоо гэсэн энэ чинь. Дэлхийн ямар ч оронд ийм байдаггүй шүү дээ. 


Дээр нь Үндсэн хууль зөрчсөн асуудал байдаг. Дээр нь өөрөө албан тушаалаа өгье гээд байдаг. Гэтэл энэ чинь өгүүлэхгүй гэж байгаа юм шиг. Нууц санал хураагаад унахаа байчихвал яах юм. Гэтэл энэ дотроо хэдэн хүмүүс өгөхгүй, одоо юу гэдэг юм одоо огцруулахгүй гээд тэгвэл одоо яах юм. Их Хурлын дарга ажлаа хийгээд яваад байх юм уу? Ийм хоёр салаа юм руу бид нар орж болохгүй шүү дээ. Албан тушаалаа өгье гэдэг бол өгдөг л байх хэрэгтэй шүү дээ. Тэгэхээр Их Хурал өнөөдөр энд нэг зөв жишиг тогтоогоод зөв гарц олмоор байна шүү дээ. Энэ хуулийн логик нь ч гэсэн тийм шүү дээ. Хэзээ албан тушаалаа өгье гэж байхад нууцаар санал хурааж байсан юм бэ? Одоо илээр санал хураадаг ч юм уу, ийм болгох ямар боломж байна вэ? Энэ санал хурааж болохгүй юм уу? Их Хурлын дэд дарга аа. 


Д.Лүндээжанцан: - Тэр хууль зөрчигдөөд байгаа юм. 


Л.Гүндалай: -Хууль зөрчигдөөд байгаа гэж. Хуулиа яг махчилж орчуулаад байна шүү дээ. Тэр чинь хуулийн утга, логик гээд тэнд нь цаана нь ямар асуудал нуугдаад байгааг нь бид нар харахгүй байна шүү дээ. Үндсэн хууль гээд нэг хууль байна. Тэгээд тэр Үндсэн хуулиа зөрчсөн Их Хурлын тухай хууль гээд байж байна. Гэтэл тэр Их Хурлын яг тэр хууль дотор чинь бас 10.2 дээр заачихсан байна шүү дээ. Хэрвээ үндэслэлтэй гээд огцрох нь зүйтэй гээд Цэцийн шийдвэр гарах юм бол УИХ хүлээж авна гэж байгаа шүү дээ. Ийм зүйлүүдийг бид нар дээгүүр нь харж өнгөрөөд, өөрсдийнхөөрөө хуулиа тайлбарлаад байна шүү дээ. 


Д.Лүндээжанцан: - За Д.Дондог дарга хариулъя. 


Д.Дондог: - За Л.Гүндалай гишүүний асуулт, тайлбарыг сонслоо. Тэгээд хариулт өгье. Тэгэхээр УИХ-ын даргын бүрэн эрхийн хугацаа, түүний хугацаанаас өмнө огцруулах, чөлөөлөх тухай асуудлыг УИХ-ын хуулинд бүлэг болгоод заачихсан байж байгаа. Энэ бүлэг дотроо ямар тохиолдолд чөлөөлөх вэ гэдэг нь бол одоо бас заачихсан байж байгаа. Жишээлбэл 10.2.2-оор өөр ажилд шилжих болон бусад шалтгаанаар чөлөөлөгдөх хүсэлтээ гаргасан бол, тэрийг нь УИХ хүлээж авсан бол гэж байгаа юм. Тэгэхээр хүлээн авах авахгүй нь тухай асуудлаа бол бид нар санал хурааж шийдэхээс өөр аргагүй болж хувирч байгаа юм. Зүгээр одоо өгчихсөн, тэрийг ямар нэгэн реакци байхгүйгээр, хариу санал, дүгнэлт байхгүйгээр авсан аваагүй тухай ойлголт гарахгүй гэж бодож байгаа. 


Түрүүнээс хойш чөлөөлөгдөх тухайд яриад байна. Чөлөөлөгдөнө гээд л санаа өгчихвөл болоо гээд. Чөлөөлөгдөх чинь бас дотроо яг одоо хуулинд орсон нюансыг нь аваад үзэхээр зэрэг сайн дураараа өргөдлөө өгөөд чөлөөлөгдөж болно. Эсвэл ямар нэгэн дарамт шахалтанд ороод, гарцаагүй чөлөөлөгдөх өргөдөл өгсөн байж болно шүү дээ, тухайн хүн. Одоо ямар ч тушаал дээр. Заавал Их Хурлын дарга гэж байгаа юм биш. Энэ тохиолдолд өөрөө сайн дураараа өгсөн байвал мэдээж одоо тэр хамт олон нь ойлгоод хүсэлтээ гаргаж байгаа юмыг чинь чөлөөлөөд л өгчих байх л даа. Ямар нэгэн дарамт шахалтанд ороод, тэгээд одоо хүсэлтээ өгсөн тохиолдолд бас хамгаалж үлдэх тохиолдол байж болох юм шүү дээ, ер нь бол. Тийм тохиолдол байж болно. Одоо урьд нь өнгөрсөн жилүүдийн түүхэнд бол УИХ-ын гишүүн, Засгийн газрын гишүүдийг нэлээн заналхийлж, албан тушаалаа өг барь гэж шахдаг юмнууд гарч л байсан. Тийм тохиолдолд санал хураах юм бол тэрийг чинь өө энэ хүчирхийлэл, заналхийлэлд өртсөн юм байна тэгээд тэр чигээрээ яваг гэж болохгүй юм байгаа биз дээ. Энэ бол цаана нь байгаа учраас заавал нууцаар санал хураана гээд. Хэрвээ тэрнийг хамгаалж үлдэж байгаа улсууд нь бас ил байх юм бол аюулгүй байдалд нь нөлөөлнө. Тийм учраас энэ нь бол нууц байна гэж, ийм агуулгаар 10.3-д тусгагджээ. 


Тэгээд хүсэлтээ гаргасан байвал, чөлөөлөх хүсэлтээ гаргасан байвал нууцаар санал хурааж шийдвэрлэнэ гээд ингээд заачихсан байгаа юм. Тэгээд энэ хэдэн заалтууд бүгдээрээ хоорондоо ингээд уялдаад логик утгатай заагдчихсан. Энэ дагуу одоо Тамгын газар маань яг энэ хуулийн дагуу явах ёстой гэж бидэнд зөвлөгөө өгч байгаа. Тэгээд энэний дагуу бид нар явсан. 


Д.Лүндээжанцан: - Их Хурлын дарга байна шүү дээ огцрох хүсэлтээ өөрөө гаргалаа. Тэгээд одоо ингээд эргээд Төрийн байгуулалтын хороон дээр үй түмэн ярилаа. Одоо энэнээс цаашаа бол энэ чинь. За асуух асуулт дууслаа. За яахав 1 минутын тодруулга өгөөгүй гэдэг гомдол гарвал одоо тэгээд над дээр гаргаад тэгээд дуусаа. За Л.Гүндалай гишүүн тодруулъя. 


Л.Гүндалай: - Юу ярьсаныг та нар сонслоо шүү дээ. Тэгэхээр Д.Дондог даргын хэлснээр ингэж ойлгогдоод байна шүү дээ. Их Хурлын дарга өөрөө ямар нэгэн шахалт, дарамтанд байж байгаад ийм юм хийчихсэн юм шиг. Тийм учраас нууц санал өгөхөөр болж байгаа юм шиг зүйл сая ярилаа шүү дээ. Тэгэж ойлгогдохоор байна шүү дээ. Мушгиж ойлгох биш. Та бол яг тэгэж ярьсан шүү дээ. Үнэхээр дарамт, шахалтанд орсон юм уу? Заналхийлэлд өртсөн юм уу? Яг тэгэж ярьсан шүү дээ. Тийм учраас энэ дээр тайлбар авч болох уу? Үнэхээр тийм болохоор нууц санал өгөх гээд байгаа юм шиг, тийм үед нууц санал өгдөг юм шиг юм яриад байна шүү дээ. Үгүй ээ, сая яг тэгэж ярьсан. Эрүүл ухаантай хүн бол тэгэж ойлгохоор л ярьсан шүү дээ. Д.Дондог дарга энийгээ хариулах юм уу? Их Хурлын дарга хариулах юм уу? Дарамт, шахалтанд орсон юм уу? Заналхийлэлд орсон юм уу? 


Д.Дондог: - Их Хурлын даргыг дарамт, шахалтанд орлоо гэж хэлээгүй ээ. Эрүүл ухаантай бол зөв ойлголдоо. Ийм тохиодол гарч болзошгүй гэж энэ хуулийг хийсэн байна гэж хэлж байгаа болохоос биш Их Хурлын даргыг тэгсэн гэж хэлээгүй шүү дээ. Яах гэж мушгин гуйвуулж байдаг юм бэ. Тэрийгээ болих хэрэгтэй шүү дээ. Цөөнх болъё гэж хэлээгүй байтал би цөөнх болсон гээд л ярьж байдаг. Тэгэж дураараа аашилж болохгүй шүү дээ. Дэг, хуулийн дагуу явах ёстой шүү дээ хурал чинь. 


Д.Лүндээжанцан: - Горимын санал байна аа? Б.Эрдэнэсүрэн гишүүн горимын санал хэлье. 


Б.Эрдэнэсүрэн: - За тэгэхээр энэ Их Хурлын тухай хуулийн 10.2-т бол 5 заалт байгаа шүү дээ. Их Хурлын даргын хугацаа, хугацаанаасаа өмнө өөрчлөгдөх 5 нөхцөл заасан байгаа юм. Тэрнийхээ 2 дээр, яг нэг нь бол энэ Их Хурлын даргыг хүсэлт гаргасан асуудал. Нөгөөх нь Үндсэн хуулийн цэцийн дүгнэлт гарсан асуудал байгаа юм. Энэ хоёр тохиолдолд Их Хурал хүлээн авсан бол гээд заачихсан байгаа юм. Бусад дээр нь тийм заалт байхгүй. Их Хурал хүлээн авах аргыг нь бол 10.3-аар нууц санал хураалтаар гээд заачихсан байна л даа. 


Энэ чухал болох тухай би бас нэг зүйл хэлье гэж бодоод байна л даа. Юу гэвэл жишээ нь Цэц ингээд шийдвэрлэчихсэн гээд зүгээр энэ жишиг тогтоох тухай асуудал байхгүй юу. Энэ төрийн өндөрлөгүүдийг өөрчлөх асуудал дээр маш хариуцлагатай ханддаг энэ жишгийг бид анх удаа тогтоох гэж байна шүү дээ. Тэгэхээр энэ Их Хурлаар хэлэлцүүлж шийднэ гэдэг чинь эрхээ байна шүү дээ 76 гишүүн, Монголын ард түмний санал ямар нэгэн хэмжээгээр тусгагдаж эцсийн шийдвэр гарч байна. Хэрвээ шууд энийг Их Хурал хүлээж авна гэдгийг Цэцийн шийдвэр байх юм бол ерөөсөө л Цэцийн шийдвэрээр одоо төрийн өндөрлөгүүдийг ч өөрчлөөд байдаг ийм жишиг рүү орчих гэж байна шүү дээ. Ийм учраас ерөөсөө энд жишиг тогтоохын тулд тэнд бас эрхээ биш, энэ Цэцийн шийдвэрийг Их Хурал хүлээж авах хэлбэр нь нууц, шударга, үнэхээр хариуцлагатай байдаг ийм жишгийг эвдэж болохгүй ээ. Тийм учраас энийг бол яг энэ хуулийнх нь дагуу явуулахын тулд эхлээд санал хураалт…


Д.Лүндээжанцан: - Горимын санал…


Б.Эрдэнэсүрэн: - Харин тийм. Горимын саналаа хэлэх гэж байна л даа. Тийм учраас санал хураалт явуулаад, энэ нууц санал хураалт явуулъя гэдгээрээ горимын санал гаргаж байна. Нууц санал хураалт явуулъя. 


Д.Лүндээжанцан: - Үгүй ээ, горимын санал гээд байх юм байхгүй. Хууль нь тийм байгаа юм. Нууцаар явуулна гээд л. Хуулинд угаасаа. За ингээд ердийн горимоор энэ явж байгаа учраас асуух асуулт дууслаа. Одоо үг хэлэх асуудал байж болно. Гэхдээ бид Төрийн байгуулалтын хороон дээр олон удаа ярьсан учраас энэ бол байхгүй байна. Тийм үү. За байхгүй байна. 


Цөөнх өө, ямар, юугаар цөөнх…? Санал хураах хураалтаар л цөөнх болсон шүү дээ, та бол. За Л.Гансүх, Л.Гүндалай хоёр нэрээ ирүүлчихээд байна. С.Баярцогт гурав. Үгүй тэгээд энэ чинь одоо аль болгон, хичнээн удаа ярих юм бэ нөхдүүд. Манай Тамгын газраас бол үг хэлэх зөвшөөрөл гэж дараалал гаргаж өгсөн. Би тэрнийх нь дагуу ердийн журмаараа явж байна. Ер нь бол энэ асуудлаар бол ингэж, арай хэтэрхий л байна л даа. 


За Л.Гансүх гишүүн. 


Л.Гансүх: -За баярлалаа. Яахав зүгээр та бол одоо олон дахин хэлчихсэн болчихлоо гээд байх шиг байна. Хамгийн гол нь бид нар нөгөө Үндсэн хуулийнхаа уг асуудал нь юу вэ гэхээр Үндсэн хуулийн цэцийн асуудлаас л ярьж байсан шүү дээ. Тэгээд дараа нь нөгөө Их Хурлын дарга өөрөө өргөдлөө өгсөн. Өргөдлөө өгөөд чөлөөлөгдөх асуудал тавигдаад явж байгаа. Энэ хоёр чинь нөгөө хоорондоо хоёр өөр юм болоод явчихаж байгаа юм л даа. Тэгэхээр дараа нь нөгөө Үндсэн хуулийн цэцээс чинь дахиад янз бүрийн юм давхиад ирэх вий гэж л, айж л ярьж байгаа юм. Буцаад дарга болох нь ч биш л дээ. 


Тийм учраас би юу хэлэх гээд байна вэ гэхээр түрүүний хэлээд байгаа нь нууц санал хураалтаар авна гэдэг чинь буруу шүү л гэж хэлж байгаа юм. Яг энүүгээр чинь өнөөдөр Үндсэн хуулийн цэц дээр хүн өргөдөл өгчихөөд сууж байгаа шүү дээ. Зүй нь бол юу вэ гэхээр хүн өөрөө чөлөөлөгдөх өргөдлөө өгч байхад урьд нь байгаа практик байгаа шүү дээ. Жишээлбэл одоо энэ Монгол Улсын Ерөнхийлөгч Н.Энхбаяр Их Хурлын дарга байж байгаад өөр ажилд шилжихдээ энэ чөлөөлөгдөхөд нь тэрийг нь Байнгын хороо болон Их Хурал дээр илээр л санал хураагаад, тогтоолыг нь илээр л баталсан шүү дээ. Тэр чинь бид нар чөлөөлөх үү гэж санал хураагаагүй. Зүгээр чөлөөлөгдөх тогтоолыг нь баталъя гэсэн байхгүй юу. 


Тэгэхээр одоо гол нь хүн чөлөөлөгдье гэж байхад нууцаар санал хураах гэж байгаа чинь өөрөө тийм сонин процедур руу яваад байгаа байхгүй юу. Түрүүн би хэлсэн шүү дээ. Энэ хуулиар чинь яг өөрөө явж байгаа энэ бүх процедурд заавал тэр 10.2 чинь доошоогоо яваад 10.4-өөр чөлөөлөгдөнө гээд энэ дээр гарсан нь чөлөөлөгдөх тухай тогтоолыг нь батлаад л болох байхгүй юу. Тэгэхээр ийм асуудал байгаа юм. Нэгдүгээрт энийг л хэлэх гээд байгаа юм. 


Д.Лүндээжанцан: - За С.Баярцогт.


С.Баярцогт: - За би албан ёсоор цөөнх болсон. Тэгээд цөөнх болсон шалтгаанаа бол Байнгын хорооны хуралдаан дээр хэлсэн. Тэгээд би энэ Монголын төрд анх удаагаа ийм асуудал хэлэлцэж байгаа учраас зөв жишиг цаашаагаа тогтож яваасай гэсэн үүднээс УИХ дээр бас энэ байр сууриа илэрхийлье гэж бодож байгаа юм.


УИХ-ын даргыг огцруулах тухай асуудал бол Ардчилсан нам тавиагүй ээ. Иргэд тавиад Үндсэн хуулийн цэц 2 удаа шийдвэр гаргасан юм. Энэ асуудал УИХ дээр нэг мөр шийдэгдээгүй. Тэрийг хэлэх гэж байгаа юм. Тэгээд нэгдүгээрт, нэг мөр шийдэгдээгүй ийм нөхцөл байдал дээр харин Ц.Нямдорж дарга өөрөө иргэний зориг гаргаад би хувь хүнийхээ хувьд одоо ингээд огцоръё гээд ийм асуудал орж ирсэн. Чөлөөлөгдъе гэж. Уучлаарай чөлөөлөгдье гэж. Тэгээд энэ бол 10.2-ын 5 заалт байгаа. 5 заалтын 2 дахь буюу 10.2.2-т өөр ажилд шилжих болон бусад шалтгаанаар чөлөөлөгдөх хүсэлтээ өөрөө гаргасныг УИХ хүлээж авсан гэдэг энэ шалтгаан дээр байгаа юм. Энэ 5 заалтыг дэг дотор зохицуулсан ганцхан зохицуулалт байгаа юм. Зөвхөн 10.2.4-өөр буюу Үндсэн хуулийн цэц УИХ-ын даргыг огцруулах үндэслэлтэй гэж дүгнэлт гаргасныг УИХ хүлээж авсан эсэхийг УИХ-ын дэгээр зохицуулж нарийвчилж заасан байгаа. Бусдыг нь бол ерөөсөө хуулинд болон дэгэд ерөөсөө зааж өгөөгүй. Энэ хууль  бүгд ердийн журмаар хэлэлцэгдэж шийдэгдэх ёстой.


Тэгээд энэ асуудал нь ил санал хураалтаар, ер нь бол бараг санал хураалтгүй өргөдлийг нь хүлээж аваад тогтоол хэлбэрээр ингээд шийдэгдэх ёстой гэсэн ийм байр суурьтай байгаа. Харин 10.3 бол тэр хүний хүсэл зоригоос үл хамаарч огцруулах чөлөөлөх асуудлыг хэлэлцсэн нөхцөлд л баримтлах журмыг зааж өгсөн. Тэгээд энэ мэтчилэн асуудлыг түргэн шийдье, хурдан шийдье, хүний мөс чанар гаргая гээд бид нар хуулийн дээгүүр гарч болохгүй ээ. Монголын төр цаашдаа янз бүрийн асуудал шийднэ. Бүх тохиолдолд хуулиа барьдаг байх ёстой. Ийм маягаар асуудал шийдэгдэхгүй бол нөхцөл байдалд тааруулсан, олонхид таарсан, хувь хүнд нь тааруулсан ийм шийдвэрүүд гаргаад байх юм бол бид нар хууль шүүхийн өмнө иргэн бүр тэгш байдаг, төрийн байгууллагын бүх үйл ажиллагаа хуульд үндэслэгдэж явна гэсэн энэ зарчмууд алдагдана. Ийм байр суурьны үүднээс би энэ нууц санал хураалтанд оролцохгүй ээ гэдэг байр сууриа байнгын хороон дээр ирээд орсон. Харин миний санал бол хуралд санал өгөөгүй байсан ч гэсэн эсрэг санал өгсөнөөр тооцогдох ёстой гэсэн ийм байр суурьтай байгаа. 


Тэгээд би энэ албан ёсоор цөөнх болсон учраас цөөнх болсон үг ээ УИХ-ын протоколд тэмдэглэж хэлүүлж байна. Үндсэн хуулийн цэцээс ирсэн асуудал бол УИХ нэг мөр шийдээгүй гэдгийг бас албан ёсоор протоколд тусгуулж байгаа шүү. Баярлалаа. 


Д.Лүндээжанцан: - М.Энхсайхан гишүүн. 


М.Энхсайхан: -За баярлалаа. Би дургүй ламд дарж сахил хүртээх хэрэггүй гэдэг зарчмыг л барьдаг. Тийм учраас Ц.Элбэгдоржийн удирдаж байсан Засгийн газар өөрсдөө өргөдлөө өгөхөд тэнд ямар ч улс төрийн асуудал байхгүй. Дургүй хүмүүст заавал дагаж байж сахил хүртээх хэрэггүй гэдэг зарчмаар хандаж ирсэн. Яг энэтэй адилханаар Их Хурлын дарга нэгэнт өргөдөл гаргаж байгаа бол энэ дээр илээр санал өгөхөд болохгүй юм байхгүй ээ гэж бодож байна. Тийм учраас би бол илээр санал өгөхөд бэлэн байна гэдгээ хэлмээр байна. Ер нь бол УИХ-ыг тар гээд бас гарын үсэг цуглуулаад байгаа улсуудыг өргөдлөө оруулаад ир ээ. Тэр хүмүүсүүдийг бас Их Хурлын гишүүнээс нь гаргаад өгөхөд бэлэн байна гэж одоо бас хэлмээр байна. Яагаад гэхээр дургүй ламд дарж сахил хүртээх хэрэггүй гэдэг зарчмыг бүх түвшинд мөрдлүүлэх хэрэгтэй гэж хэлмээр байна. Энд С.Оюун гишүүн, М.Зоригт гишүүн, У.Хүрэлсүх, Г.Занданшатар, С.Отгонбаяр, Л.Гүндалай гишүүдийг өргөдлөө оруулаад ир ээ дараад өгье гэж хэлмээр байна. Баярлалаа. 


Д.Лүндээжанцан: - За Р.Гончигдорж гишүүн. Ингээд яриад байх уу ер нь цаашдаа. 


Р.Гончигдорж: - Надад дээр ирэхээр тэгэх юм.Надад дээр ирэхээр л заавал тийм асуудал тавих юм. Ер нь сонин л байдал үүсээд байна л даа. Ер нь та ч өөрөө мэднэ. Хууль ёсны юм уу, юу гэдэг юм нэг легитимность [лат. legitimus – хууль ёсны] гэж нэг юм байдаг л даа. Хүн өөрөө одоо чөлөөлөгдье гээд саналаа өгсөн байхад нь тэрийг нь бүр нууц санал хураалтаар хураагаад, зөвшөөрнө зөвшөөрөхгүй гэдэг тийм байдал байр суурийг бий болгоно гэдэг бол өөрөө юу гэсэн үг вэ гэдгийг бодох хэрэгтэй байхгүй юу. 


Бид нар нэг хуулийн заалт барьчихаад л тэрийгээ хатуу уншаад л. Хатуу уншихдаа түүнийгээ бас тодорхой сонирхлын байдлаар тайлбарлаад байдаг юм чинь эцсийн бүлэгтээ тэр нэг аливаа юм зүй ёсны байх ёстой гэдэг, тэр нэг шинж чанарыг бол үнэхээр муухай болгож байна шүү дээ. Үнэхээр муухай болгож байна. Уг нь бол ингээд л чөлөөлөгдье гэсэн санал гаргасан бол УИХ бол чөлөөлсүгэй гэсэн тогтоолыг Тамгын газар томъёолж оруулж ирээд л, тэгээд л тэрийг, тэр тогтоолоо батлах уу, үгүй юу гэдэг дээрээ тогтоол баталдаг ердийн журмаар ил санал хураалтаа явуулаад, тэгээд л Д.Дондог гишүүний хэлснээр хэрэв одоо өөрөө тэр хүн өөрөө чин сэтгэлээсээ гаргасан бол тэр хамт ажилладаг хүмүүс нь тэрийг нь зөвшөөрөөд л, тэрийг нь батлаад л өгөх ёстой гэж хэлсэн тэр хэсгийг нь би үүнд хамааруулж байна. 


Тэрнээс дарамт шахалтанд ороод, албадлагаар одоо болчихсон, энийг нь албадлагаар болж байгаа юм гэдгийг нь ойлгосон гишүүд нь огцруулахгүй, чөлөөлөхгүй гэж саналыг өгөөд л авч үлдээд, тэр хүн би одоо тэр дарамтын чинь дагуу чөлөөлөгдье гэдгээ өгсөн чинь энэ Их Хурал зөвшөөрсөнгүй гэж өөрийгөө тэр аюул заналхийллээс гаргаж авч байгаа нөхцөлтэй адилсгаж энэ асуудлыг ярьж хэрэггүй шүү дээ. Хэрэггүй. Энэ чинь эргээд бас л энэ саналаа гаргасан Их Хурлын даргыг чинь бас ахиад л хүнд байдалд оруулж байгаа байхгүй юу. 


Хоёрдугаарт, одоо нууц санал хураалт өгөх тухай асуудал ярьж байна. Тэгвэл одоо өмнөх асуудлыг юу гэж үзэх вэ? Одоо жишээ нь тодорхой гишүүд энэ нууц санал хураах юм бол орохгүй ээ гэе. Орохгүй байгаа улсуудыг ирцийн бүртгэлд байсан. Тийм учраас татгалзсан санал өгнө гээд одоо Их Хурлын даргыг чөлөөлөх саналынх нь эсрэг байна гэдэг тооллогонд оруулах уу, дэгийн дагуу. Эсвэл өмнө нь нууц санал хураахдаа нөгөө 17 гишүүн бид нар саналаа ил өгч байгаа гээд гарсан, тэднийг нууц санал хураалтанд тооцохгүй ээ гээд тэднийг хасаад 42 дээрээ дүн гаргаа биз дээ. Тэрүүн шиг дүн гаргах уу? 


Д.Лүндээжанцан: - Тэрүүн шиг дүн гаргана. 


Р.Гончигдорж: - Тэрүүн шиг дүн гаргахгүй. Энийгээ тодруулах ёстой байхгүй юу.


Д.Лүндээжанцан: - Гаргана гаргана. 


Р.Гончигдорж: - Үгүй гаргана гэж та тэнд хэлж байна. Энэ чинь өөрөө бас л асуудалтай л байгаа том асуудал шүү дээ. Би тэгээд С.Баярцогт гишүүний хэлсэн ерөнхий зарчим дээр санал нэг байна. Тийм учраас жишээлэх юм бол одоо энэ дээр ерөнхийлөгчийг бол бид нар ерөнхийлөгчөөр сонгогдлоо гэдэг чинь УИХ-ын даргаа болиод ерөнхийлөгчийн бүрэн эрхээ хэрэгжүүлэх тэр нөхцөл рүүгээ ажил шилжиж байгаа зүйл байхгүй юу. Тэгэхээр энэ дээр одоо бид адилхан нууц санал хураах юм бол УИХ-ын гишүүд зөвшөөрөхгүй л гэвэл юу гэсэн үг вэ, Их Хурлын даргаараа бай гэсэн үг. Нэгэнт хавсарч хийж болдоггүй учраас ерөнхийлөгч болох боломжийг нь Их Хурал санал хураагаад дуусгаж бас болно шүү дээ. Тийм адил нөхцөл байгаа байхгүй юу. Яг л өөрийнхөө саналаар ажил юу гаргаж ирж байгаа, чөлөөлөгдөх асуудлаа тавьж байгаатай адил. Нэг нь яахав хуулийн дагуу тавьж байгаа. Нэг нь бол өөрийнхөө юу гэдэг юм ёс зүй, бусад шалтгаанаараа тавьж байгаа. Ийм зүйл дээрээ бид нар бас бодож энийгээ бас нэг легитимный байх тэр нэг, тэр жинхэнэ одоо нийцтэй юм нийцээрээ байх ёстой гэдэг тэр зарчмаар нь бариад ингээд явах юм бол дараа дараа ч хэрэгтэй л болох байх. Бид нар ойлгохдоо бол Л.Одончимэд сайдыг бас л өөрийнх нь хүсэлтийг гаргасны дараачаар тогтоолыг нь томъёолоод л тогтоолыг нь тогтоол баталдаг журмаараа л чөлөөлөөд гаргасан шүү дээ. Тэгсэн шүү дээ. 

Д.Лүндээжанцан: - Гишүүдэд нэг юм хэлье. Бид нар арван хэдэн хүнтэй, надад энэ протокол нь байна л даа. Ажлын хэсэг ажиллаад, тэгээд ерөнхийлөгчөөр сонгогдсон нас барсан хоёр тусдаа юм. Наад 4 юугаар нь бол тогтоол гарах юм, 2 нь бол чөлөөлөгдсөн, 2 нь бол огцорсон, огцруулсан тогтоол гарах юм. Тэгээд шүүхийн шийдвэр юу хоёр дээр нь ямар ч байсан тогтоол нь хэлбэржээд гарах юм. Ер нь бол энэ асуудлаар нууц санал хураалт болно гээд орчихсон юм.                                                      (Алтан-Од 16.32-17.42)


Тэгээд хуулиндаа нэгтээ хуралд оролцсон гишүүдийн олонхийн саналаар нууц санал хураалтаар процессыг нь энд хийгээд өгье гээд энд хийсэн учраас хэрвээ энэ хууль таалагдахгүй, ер нь логикийн хувьд олон түмэнд ойлгомжтой, та нар тайлбарлаж байгаа нь бол яриад байгаа нь зөв юм шиг, гэтэл яг цагаан дээр байгаа  хараар бичсэн хууль нь бол яг ингээд хийсэн учраас бид хуулиар явахаас өөр арга алгаа.


Дараа нь бол үүнийг бага, жижиг гэлтгүй өөрчлөлт оруулж боловсронгуй болгох юмнууд байвал түүнийгээ оруулаад ирээч ээ гэж. Бид ийм л юм болсон юм гэдгийг бас хэлмээр байгаа юм. Ингээд  Занданшатар гишүүн асуултаа асууя. Асуулт дууссан, үг хэлнэ.


Г.Занданшатар:  Монголын төрийн  нэр барьж бид нар сүүлийн үед их ярьж байгаа л даа. Гагцхүү тэр Монголын төр маань тогтвортой байх, хариуцлагатай байх, төрийн эрх барих дээд байгууллагуудын эрх мэдлийн баланс тэнцвэржилт, түүнд хяналт тавих тогтолцоог энэ Үндсэн хууль, хуулиараа бид нар заагаад өгчихсөн, түүнийг зайлшгүй мөрдөж байх ёстой.  8-9 хүн шийдэл гаргаад, Монголын төрийн  хямралыг бий болгочих нөхцөл байдлыг бид нар үнэн хэрэг дээрээ хэлэлцээд байгаа юм. Эцсийн дүндээ Улсын Их Хурал энэ асуудлыг шийдэж, нууц санал хураалтаар шийдэж байгаа нь  8-9 хүн энэ төрийн тогтолцоог зөрчилд оруулах ганц нэг, төрийн З өндөрлөгийг гурвуулангий нь огцруулчих тэр бололцоог үнэн хэрэг дээрээ онолын хувьд нээж өгөх шийдэлд хүрчих гээд байгаа юм.


Тийм учраас үүнийг чинь эцсийн шийдвэрийг Улсын Их Хурал гаргаж өгөхөөр Үндсэн хуулиндаа шийдчихсэн байна. Тэр битгий хэл хувь хүний хүсэл зоригийг хүртэл хүлээн авах эсэхийг Улсын Их Хурал шийднэ гэж институцичлээд өгчихөж. Яагаад гэвэл энэ төрийн интитуциуд учраас. Үүнийг бид хар дээр цагаанаар бичсэн хуулийг  өөр өөрсдийнхөөрөө тайлбарлах гээд, янз бүрээр тайлбарлах гээд байх нь буруу президент тогтоочих юм биш байгаа.  Тийм учраас жинхэнэ тэр Монголын төрийнхөө утга агуулгын хувьд бид нар харж шийдвэр гаргах ёстой гэж бодож байна.


Хоёрдугаарт нь, хувь хүмүүсийн үзэл бодлоо илэрхийлэх эрх чөлөөг  шадар сайд тайлбарлах эрхгүй л дээ. Өнөөдөр Улсын Их Хурал энэ мэт асуудлуудыг хэлэлцсээр байгаад ард түмний өмнө, улс орны өмнө тулгамдсан асуудлуудыг шийдвэрлэхгүй, олон тулгамдсан асуудлууд шийдвэрлэхгүй зөвхөн санал аль хэдийн хураагаад дуусчих байсан энэ хугацаанд ийм үр ашиггүй  асуудлуудыг битгий хэлэлцээд байгаарай гэж Улсын Их Хурлаас шахахын тулд бид энд гарын үсэг зурж байгаа юм.  Энэ улс орны өмнө  хариуцлага хүлээж байгаа, парламентын өмнө  хариуцлага  хүлээж байгаа парламентын намууд бас хариуцлагатай ажиллаасай, эрх баригч  хүчин ч, сөрөг хүчин ч хариуцлагатай ажиллаасай гэж байгаа үүднээс шахалт үзүүлж байгаа миний улс төрийн тэмцлийн хэлбэр ээ. Бидний үзэл бодлоо илэрхийлэх хэлбэрт ямар ч Улсын Их Хурлын гишүүн бас халдах эрхгүй гэж Шадар сайддаа бас онцлон анхааруулж хэлмээр байна. 


Гуравдугаарт нь  энэ сонгууль хүртэл ганцхан жил үлдэж байгаа. Энэ хугацаанд бид нар яаж илүү их зүйлийг амжуулж хийх вэ гэдгээ бодохоос биш, улс төрийн оноо авах гэж юм уу, бие биенээ давах гэж ингэж маргалдаж, мэтгэлцээд байгаа юм бол энэ улс орон чинь хожихгүй ээ.  Сонгуульд хэн ч ялахгүй. Тэгэхээр бидний эцсийн зорилго бол  одоо урагшаа алхаж өмнөө тулгамдаад байгаа ажлын хэсгүүд гарчихсан байгаа, шийдвэрлэх асуудлаа шийдвэрлэж,  одоо нэгтээ хүн саналаа гаргачихаад байхад тэнд нь хуулийнх нь дагуу шийдээд л явья. Дахиад цэц дээр хүрэх асуудал шийдээд яах вэ? Энэ чинь дахиад аваад үлдэх гэж байгаа юм биш.  Хууль ном дүрмийнхээ дагуу шийдээд, Улсын Их Хурал эцсийн шийдвэрээ гаргадаг байгууллага байя гэж байгаа юм. Нэг хүнээс юм уу,   8-9 хүнээс хамаардаг тогтолцоог Монгол Улсын парламент хүлээн зөвшөөрөх ёсгүй гэсэн үүднээс бид энэ зарчмыг баримталж байгаа юм.


Б.Эрдэнэсүрэн:  Би бас түрүүн хэлсэн л дээ.  Явж явж энэ Их Хурлын даргыг чөлөөлөхтэй холбоотой гэхээсээ илүү  үнэхээр цөөн, яг ард түмнээс ний нуугүй хэлэхэд сонгогдоогүй цөөн тооны хүмүүсээр гарсан шийдвэрээр Монгол төрийн өндөрлөг  өөрчлөгдөөд байдаг жишгийг бид  тогтоочих гээд байна. Тийм учраас энэ чөлөөлөх хүсэлт гаргах асуудлыг илээр явуулах уу? нууцаар явуулах уу гэдгээ санал хураалт хийгээд шийдье. Тэгээд ил гэвэл илээр,  олонхи нууцаар санал хураана гэвэл нууцаар санал хураагаад явья. Ерөөсөө энэ чинь нас барсан гэдэг дээр Их Хурал хүлээн  авсан гэсэн  үг бичээгүй шүү дээ.  Таван зүйлийн чинь хоёрхон дээр нь бичсэн байгаа юм. Их Хурал хүлээн авсан гэдэг үг чинь цаанаа маш их агуулгатай байна шүү дээ. Хэрэв Их Хурал хүлээн авсан гэдэг үг  байгаагүйсэн бол Цэцийн гарсан ямар ч  шийдвэрээр бүх зүйл эцэслэн шийдэгдээд байх нь байна шүү дээ. Тэгэхээр энэ чинь Цэцийн дарга ч хэлсэн шүү дээ, Цэц бол дүгнэлт гаргасан болохоос Их Хурлын даргыг яг чөлөөлөх, өөрчлөх, огцруулах асуудлыг шийдчихээгүй, шийдэх эрх нь та нарт байгаа гэж цэц ярьж байгаа, цэцийн дарга хүртэл хэлсэн шүү дээ. 


Ийм учраас бид жишиг тогтоож болмооргүй байнаа.  Үүний тулд бид нар горимын саналаа хураагаад энэ асуудлыг нууцаар уу? илээр үү гэдгээ шийдээд явья. Ер нь нууцаар санал хураах ёстой гэсэн тэр  хуулийн агуулга нь хадгалагдсан хэвээрээ энэ жишиг болоод хадгалагдаж байгаа гэсэн ийм л саналтай байна.


Д.Лүндээжанцан: Таны саналаар бол санал хураахгүй ээ. Хуулиараа л явна. Отгонбаяр гишүүн.


С.Отгонбаяр:  Баярлалаа.  Улсын Их Хурлын үйл ажиллагаа үндсэндээ  Үндсэн хуулийн тодорхой зүйл, заалтыг зөрчсөн гэдэг шалтгаанаас үүдэлтэйгээр сунжраад нэлээн хугацаа алдлаа. Хууль тогтоох эрх барих дээд байгууллага өөрийнхөө үүргийг гүйцэтгэх тийм боломж хаалттай болсон. Зөвхөн өнгөрсөн 4 сарын 5-наас хойш Цэцийн шийдвэрийг тойрсон маргаануудыг л хэлэлцсээр байгаад хоёр сар гаруй боллоо. Өнөөдөр бид дөнгөж ганцхан хуулийн хэлэлцүүлэг батлагдсан байдалтай байж байгаа. Асуудал бол өөрөө энэ Их Хурлын үйл ажиллагаа үндсэндээ ганц  асуудлаас бол  хэн нэгэн хүнийг огцруулах, огцруулахтай холбогдуулсан асуудлыг тавьдаг ийм субъект болж хувирснаас үүдэлтэй  ийм  асуудал тавигдаж ирснээр бол Их Хурлын үйл ажиллагаа үнэхээр цалгардаж байна гэж би хувьдаа үзэж байгаа.


Их Хурлын даргыг албан тушаалаас нь чөлөөлөх асуудлыг хэлэлцэх дэг, дээрээс нь хууль өөрөө байж байгаа. Энэ дээр сүртэй маргалдаад,  нууцаар, илээр, санал хураана, хураахгүй гэдэг ийм маргаантай асуудал үүсгэх ийм шаардлага байхгүй. Өөрөө угаасаа Улсын Их Хурлын тухай хуулийн  10.3 чинь асуудлыг нууцаар шийдвэрлэе гээд санал хураах  заалтыг нь оруулаад бэлдээд өгсөн байгаа тохиолдолд энэ дээр эргэлзээ төрүүлээд наана цаана гэж хэлэлцээд байх ийм  асуудал байхгүй юм гэж хувьдаа ойлгож байгаа.


Тийм учраас тодорхой асуудлаар Их Хурлын дарга өөрөө санал, хүсэлтээ гаргаад  өргөдлөө өгөөд огцоръё гэж байгаа тохиолдолд үүнийг   тал тал руугаа чулуу шидсэн байдлаар асуудлыг авч хэлэлцдэг нь буруу юмаа гэж хэлэх гэж байгаа юм. Ер нь бол   шадар сайд түрүүн бас, Их Хурлын гишүүний бүрэн эрх дээрээс нь өөрийнх нь үзэл бодлыг хязгаарлах хэлбэрээр Улсын Их Хуралд өөрөө  үйл ажиллагаагаа явуулж чадахгүй бүтэн нэг улирал, нэг хуультай сууж байгаа энэ Их Хурал байх, байхгүй хоёрынх нь асуудлыг нийгэмд хүчтэй тавьж байгаа асуудал ийм  хүлээлт байгаа тохиолдолд энэ дээр үзэл бодлоо илэрхийлснийх нь төлөө  шийдэх гэж байгаа юм уу, торгох гэж ийм асуудал ярьдаг бол угаасаа байж болохгүй асуудлаа. 


Тийм учраас ингэж чадамжгүй болчихсон Их Хурал дээрээс нь Их Хурлын даргаа огцруулж байгаа энэ тохиолдолд Их Хурал өөрөө байхгүй байх нь санаачлагаараа, гуравны хоёроороо огцрох нь  тарах нь зүйд нийцнэ гэсэн ийм байр суурьтай байгаа, бүр болохгүй тохиолдолд. Хичнээн удаа, хэдэн удаа бид нар болох болохгүй хэлбэрээр маргалдаж, цаг алдаж, нийгэмд шаардлагатай нэн тэргүүний хэрэгтэй байгаа  оочерлоод зогссон байгаа энэ хуулиудаа  батлахгүй байх юм бэ гэдэг асуудал тавигдаж байна шүү дээ.


Тийм учраас одоо энэ яг яригдаж байгаа асуудалтай холбогдуулаад энэ хуулийн заалт нь өөрөө бэлэн байж байгаа  Улсын Их Хурлын тухай хуулийн  10.3-т заасны дагуу санал хураах, нууцаар санал хураах асуудлаа хийгээд энэ асуудлыг шийдвэрлэх нь зүйтэй юм гэж хэлэх гэсэн юм.  Ийм саналтай байна.


Д.Лүндээжанцан: Батжаргалын Батбаяр


Б.Батбаяр:  Би сая гишүүдийн ярьж байгааг нэлээд анхаарч сонслоо.  Тэгээд энэ хууль дээдлэх ёстой гэж байна. Хуулийг дээдлэх ёстой энэ бол мэдээж асуудал. Гэхдээ дээдэлж байгаа нь энэ гээд хуулийг өөртөө тааруулж бас тайлбарлаж болохгүй юм шиг байгаа юм. Улам асуудлыг хүндрүүлэх, болж байгаа үйл явцыг улам хэцүү болгох тал дээр нь л яриад байх шиг надад санагдаад байна.  Тэгээд энэ бүхэн бол  юунаас болсон бэ гэхээр ерөөсөө л  МАХН-ын бүлгийн энэ ойлгомжгүй байдлаас л болж байгаа асуудал гэж би хэлмээр байна.   Ний нуугүй хэлэхэд Их Хурлын дарга маань хэд ч огцорч, хэд ч үлдчихэв дээ  мэдэхгүй, би ойлгохоо байгаад байна. Нэг болохоор тэнд гараад л  суучих юм, буцаад л огцорчих юм ингээд энэ мэтээ та нар минь бас бодолцооч ээ. Үүнийг чинь хүмүүс харж байгаа шүү дээ.


Би Гончигдорж,  Баярцогт гишүүдтэй санал нэг байна. Хүнийг эвгүй байдалд оруулаад хэрэггүй ээ. Эцсийн шийдвэр яаж гарах нь бас л ойлгомжгүй  харагдаж байгаа шүү дээ. Хэрвээ  үүнийг нь хүлээж авахгүй гээд хэлчихвэл бид яах вэ? буцаагаад суулгах уу? хүлээж авахгүй юм байна, бас л ойлгомжгүй байдал, энэ байдал чинь үргэлжлэх ийм л болох байх гэж би бодоод байна. Тэгээд ч энэ хууль дээр чинь заавал нууцаар санал хураалгана гэсэн тийм юм алга, өөртөө та нар тааруулж л тайлбарлаад байгаа болохоос биш.  


Тэгээд би илээр санал хураахыг дэмжиж байна. Баярлалаа.


Ц.Дамиран: Баярлалаа. Гишүүд нэлээн олон юман дээр маргаж байна л даа. Тэгэхээр Үндсэн хууль дээр хэдэн тодорхой заалтыг маш тодорхой бичсэн. Түүнийгээ сүүлийн үед хүн болгон бараг амандаа давтаж байгаа л даа. Хууль  хүндлэх нь төрийн үйл ажиллагааны үндсэн зарчим мөн гээд Үндсэн хуульд заасан.  Хүн бүр хуулийн өмнө эрх тэгш байна гээд заачихсан. Тэгээд Улсын Их Хурал бол үйл ажиллагаагаа хуулийн дагуу явуулах ёстой гэж бодож байгаа юм. Түүнээс  хуулийг өөр өөрөөр тайлбарлаж боломгүй байна. Жишээлбэл, сая Эрдэнэсүрэн болон нэлээн хэд хэдэн гишүүд хэллээ. Улсын Их Хурлын хуулийн  10.2-т маш тодорхой заасан байна. Улсын Их Хурлын дарга хугацаанаасаа өмнө, хугацаа нь дуусгавар болоогүй байхад  хугацаанаасаа өмнө дуусгавар болох нь  5 үндэслэл заасан байна. Нас барсан, өөр ажилд шилжих болсон болон бусад шалтгаанаар өргөдлөө өгсний улмаас  Үндсэн хуулийн цэцийн дүгнэлт  гаргасныг Улсын Их Хурал хүлээн зөвшөөрсөн гэсэн ийм  таван үндэслэл байна.


Үндсэн хуулийн цэцийн дүгнэлтийг бид нар түрүүн хэлэлцээд, санал хураалт бас будилаантай болоод хуулийн дагуу явагдаагүй ингээд өнгөрсөн. Үүний дагуу яг энэ  10.2.2-т заасны дагуу бусад шалтгаанаар чөлөөлөгдөх хүсэлтээ Улсын Их Хурлын дарга гаргасан,  10.2.2-ын дагуу. Тийм учраас энэ Улсын Их Хурлын хуулийн  10.3-т заасан,  10.4-т зааснаар бол  10.2., 10.3-т заасан тохиолдолд Улсын Их Хурлын даргыг чөлөөлнө. Гэхдээ   10.3 дахь заалтаар бол хуралдаанд оролцсон гишүүдийн олонхийн саналаар нууцаар санал хураана гээд яг цагаан дээр хараар бичсэн байсан. Энэ дээр маргаад байх юм байхгүй шүү дээ, нэгдүгээрт.


Хоёрдугаарт,  Баярцогт гишүүн бол хэлээд байна л даа. Үндсэн хуулийн цэцийн дүгнэлттэй холбогдуулж, хойш нь хуралдааны дэг рүү оруулна гээд байна. Тэр асуудлыг түрүүн шийдээд будилаантуулсан, түүнийхээ дагуу өргөдлөө өгөөд энэ өргөдөл өгсөн асуудал дээр бид нар ярьж байгаа учраас энэ Улсын Их Хурлынхаа хуулийн  10 дугаар зүйлийг баримталж явуулах нь зүйтэй, нэгдүгээрт. Хоёрдугаарт, ер нь Улсын Их Хурлын чуулганы дэгийг бол бид нар  хуучин хууль байсныг нь одоо Бат-Үүл гишүүд санаачилж байгаад тогтоолоор баталсан шүү дээ. Энэ бол Улсын Их Хурлын дотоодын үйл ажиллагааны дотоод дүрэм. Өөрөөр хэлбэл, хамгийн энгийн жишээгээр хэлбэл сургуулийн дотоод дүрэм л гэсэн үг. 


Хуулиас доогуур, Улсын Их Хурлаас доогуур  гэж би ойлгож байгаа, дэгийг бол  тогтоолоор баталсан. Бидний  үйл ажиллагаа явуулахдаа дотроо баримтлах зарчим, дүрэм гэж л би ойлгоод байгаа. Тэгэхээр хуулиа бариад  энэ Улсын Их Хурлын хуулийн 10 дугаар зүйлийн  10.3-т заасны дагуу хуралдаанд оролцсон гишүүдийн олонхийн саналаар нууцаар санал хураагаад шийдье. Манай Ардчилсан намынхан итгэхгүй байх шиг байна л даа,  аягүй бол энэ Хувьсгалт намынхан нийлж байгаад  аваад үлдчих байх гэж. Тийм онигоо шиг юм болохгүй байлгүй дээ. Өөрөө өргөдлөө өглөө, тэгээд шийдье л дээ. Хуулийнхаа дагуу, би дахиад давтая.  Хууль хүндлэх нь төрийн үйл ажиллагааны үндсэн зарчим мөн. Хуулийнхаа дагуу явуулъя. Улсын Их Хурлын хуулийн  10 дугаар зүйлийн дагуу явуулъя.


Д.Лүндээжанцан: Гүндалай чинь үг хэлсэн дээ.  За Гүндалай гишүүн. Их Хурлын гишүүний ёс зүй бүх юмаа барина шүү.


Л.Гүндалай: Гишүүд хангалттай ярилаа. Ерөнхийдөө ойлгомжтой шүү дээ, өөрөө огцоръё гэж байгаа хүн дээр санал хурааж яах гээд байгаа юм бэ? МАХН-ынхан нэг юм зохиочихоод, бодчихоод,  ямар нэгэн нууц мэх хийгээд байгаа юм биш биз дээ? яах гээд байгаа энэ чинь. Хүн огцоръё гэж байна шүү дээ, түүнийг нь ёсчилох л хэрэгтэй шүү дээ. Үүнээс илүү ойлгомжтой юм гэж хаа байсан юм бэ? Үндсэн хууль зөрчлөө хүлээж авах л ёстой шүү дээ. Ийм хоёр юм нэмэгдчихээд байхад чинь нууцаар санал хураана гээд байгаагийн цаана юу байгаад байгаа юм бэ? заль мэх юу байгаад байгаа юм бэ? Ер нь Улсын Их Хурал гэдэг чинь ил тод биш байна шүү дээ. Яг нөгөө хаалттай хэвээрээ. Тэгээд энэ гишүүдийн яриад байгаа үнэн шүү дээ. Энэ Их Хурал чадамжгүй байна, чадваргүй байна гээд.  Тийм учраас тарвал тарах хэрэгтэй гээд, ийм Засгийн газар байснаас байгаагүй нь дээр. Эртхэн дуусгаад арай өөр Засгийн газар, арай өөр Их Хурал бүрдэхэд болохгүй юм бас байхгүй шүү дээ.  Ямар хоорондоо байлдах гэж байгаа биш, сонгууль л явах байлгүй. 


Өнөөдөр бид нарыг энд ярьж байхад  цаана чинь Монголын өчнөөн олон тонн нүүрс,  олон мянган тонн нүүрс, хэдэн мянган барелль нефтийг нь зөөгөөд л гарч байна. Монголд ямар татвар төлж байгаа юм бэ? Бороо гоульд гээд компани ямар ч татвар төлөхгүй,  алтыг нь ухаад одоо авч байна шүү дээ, бид нарыг энд хэрэлдэж байх хооронд. Тэгээд энэ Улсын Их Хурал түүний эсрэг юу хийсэн юм бэ?  Төр засаг юу хийсэн юм бэ? Тэгэхээр ийм байж байхаар энэ арай үүнийг нь зогсоож чаддаг, ард түмнийхээ эрх ашгийг хамгаалж чаддаг ийм төр засаг гарч ирэхэд ер нь буруудах юм бэ?  тийм биз дээ. Одоо бид нарыг ярьж байхад Монголын хөрөнгө урсаж байна. Бид тийм баян орон юм уу? Монголчуудын маань ихэнх нь ядуу амьдарч байгаа шүү дээ.  8О хувь нь ядуу амьдарч байгаа шүү дээ. Тэр  8О хувийнх нь  4О хувь нь буюу тал нь  нэн ядуу амьдарч байгаа шүү дээ. Гэтэл бид нар өнөөдөр нууцаар  хураана, хураахгүй гээд муур хулгана болж тоглоод байх шаардлагагүй шүү дээ. 

Үнэнээр хэлбэл энэ Хувьсгалт нам, Ардчилсан нам хоёр нийлээд энэ төр засгийг чинь  17 жил завхруулж байна шүү дээ. Нөгөө олигархи гэдгийг чинь жинхэнэ бий болголоо шүү дээ. Жинхэнэ шударга ёс гэдэг юм Монголд байхгүй боллоо. Хууль гэдгийг чинь одоо ингээд нүдэн дээр нь зөрчиж байна шүү дээ. Тэгэхээр ийм  байдалтайгаар цаашаа, урагшаа явахгүй ээ. Юун жил тэгж ард түмнийг зовоож байх шаардлага үнэндээ байхгүй байна.  Хийх ажил их байна, яг юу хийсэн, юу бүтээсэн юм бэ? хамгийн түрүүнд эрх барьж байгаа хүчинд л хариуцлага тооцно шүү дээ. Тэр хүмүүс юу хийгээд байгаа юм бэ? ямар ажил бүтээсэн юм бэ? зүгээр л улс төржөөөд, цаагуураа  ордны хуйвалдаан гэдгээ хийгээд  тэгээд өөрсдийнхөө хармаанд юм хийгээд, ийм л зүйл зохион байгуулаад явж байгаа шүү дээ. Шударга юм гэж байхгүй болсон шүү дээ. Бүх тендер, бүх хувьчлал  99 хувь нь худлаа болсон шүү дээ. Тэгээд ийм  нийгэмд  эмзэг зүйл бүрэлдчихээд байхад таг чиг, нүдэн балай, шал худлаа худлаа юм ярьцгаагаад суугаад байх шаардлагагүй шүү дээ.  Энэ Их Хурлын даргаа бушуухан илээр санал хураагаад ёсчлоод огцруулаад тэгээд дараа дараагийнхаа ажлыг хийж чаддаг, Их Хурлаа ажиллуулж чаддаг, Засгийн газраа шахаж чаддаг ийм нэг  бас нэг эрч хүчтэй, толгойндоо юмтай, зүрхэндээ ард  түмнээ хадгалсан ийм нэг хүн гаргаад тавьчих хэрэгтэй шүү дээ, болж өгвөл, тийм хүн байна уу? байхгүй байна уу. Түүний оронд чинь энд хэнийгээ хамгаалаад, яагаад ямар хор найруулах гээд байгаа юм бэ? нэг л  ийм далд юм явуулаад байх юм. Үүнээс чинь болж л нөгөө ийм маргаан гарч байгаа, үүнээс болж  энэ төр гэдэг чинь гацаад цаана нь ард түмний амьдрал хэцүүдээд байна шүү дээ.  

Үнэхээр ард түмнийхээ амьдралыг харах юм бол тэд нар чинь  үнэхээр энэ шороонд, энэ утаанд, тэр  ажилгүй, амьдралгүй, орлогогүй зовж байна шүү дээ, тэр үр хүүхдийг нь хар л даа. Ийм байдалтай байж байхад энэ Их Хурлын гишүүд энд ингээд амгалан тайван, хагас бүтэн сайн өдөр амарцгаагаад, тэр дарга нар нь тэр  Хөх тэнгэртээ ч билүү очиж сайхан зугаалцгаагаад, тэгээд энд Монголчууд нь яаж байна вэ?  ёстой хийх ч бизнес олдохгүй, олох орлого ч олдохгүй, Хадгаламж зээлийн хоршоо гээд баахан юм луйвардаад аваад явчихсан, САПУ гээд хамаг юмыг нь шатаачихсан. Эд баялаг,  газрын доорх бүх юмыг ухаад аваад явж байна шүү дээ. Ийм юмнуудыг харсаар байгаад ямар дорвитой арга хэмжээ авч, газар дээр нь зогсоож чадаж байгаа юм бэ? тэгээд л Айвенхоу Майнз гээд яриад байна, Таван толгой гээд яриад л байна. Хийж байгаа, бүтээж байгаа, орж байгаа хөрөнгө оруулалт юу байгаа юм бэ? Гадныхан бүх банк, бүх бизнесийг нь аваад явлаа шүү дээ. Бүх үйлчилгээ, бүхий л юм дууслаа шүү дээ, нөхөд өө. 


Д.Лүндээжанцан: Улсын Их Хурлын гишүүдээс үг хэлж дууслаа.  Одоо Улсын Их Хурлын тухай хуулийн  10 дугаар  зүйлийн 10.3-т Улсын Их Хурлын даргыг чөлөөлөх,  огцруулах  асуудлыг Төрийн байгуулалтын байнгын хорооны  санал, дүгнэлтийг үндэслэн  нэгдсэн хуралдаанаар хэлэлцэж, хуралдаанд оролцсон гишүүдийн олонхийн саналаар нууц санал хураалтаар шийдвэрлэнэ гэж заасан.


Иймд нууц санал хураалт явуулах ажлыг зохион байгуулах, дүнг илтгэх комиссыг байгуулъя. 


Комиссыг 5 хүний бүрэлдэхүүнтэй байгуулъя гэсэн санал оруулж байна. 5 гишүүн түрүүн орсон байгаа тэр жишгээрээ явья. Ингээд  Идэвхтэн дарга  хүний нэр, Гансүх дарга  нар хоёр хоёр хүний нэр, тэгээд  Зоригт гишүүн сая Төрийн байгуулалтын байнгын хороон дээр орсон. Одоо бол  Гүндалайг оруулчих. Нууц санал хураах комиссын гишүүнд өөрийг чинь оруулж байна.  Идэвхтэн гишүүн хоёр хүний нэр хэлээтэх. 


Д.Идэвхтэн:  Би бас тэр 5 хүний бүрэлдэхүүнтэй байх, Ардчилсан нам, МАХН-ын бүлэг зөвлөлөөс хоёр хоёр хүн байх, бас өөр  Үндэсний шинэ намаас юм уу? Эх орон намаас нэг хүн оруулбал яасан юм бэ гэсэн саналтай байна. Манай намаас бол Нямсүрэн, Одончимэд гишүүдийг оруулъя гэсэн санал оруулж байна.


Д.Лүндээжанцан: Нямсүрэн гишүүн, Одончимэд гишүүн хоёр орлоо. Гүндалай гишүүн өөрийнхөө саналаар орж байна. Гансүх гишүүн нэг гишүүн, Эх орон намаас нэг хүн оруулъя.  Эрдэнэбүрэн гишүүн Ардчилсан намаас, Эх орон намаас Цэрэнбалжир, Жаргал гишүүн хоёрын нэгийг оруулъя. Жаргал гишүүний оруулъя.  Ингээд Санал хураах комисс байгуулах тухай тогтоолын төслийг та бүхэнд уншиж сонсгоё.


Монгол Улсын Их Хурлын тогтоол.  2007 оны  6 дугаар сарын 14-ний өдөр. Дугаар . . . Улаанбаатар хот.  Санал хураах комисс байгуулах тухай. Монгол Улсын Их Хурлын тухай хуулийн  10 дугаар зүйлийн 10.3 дахь хэсгийг үндэслэн ТОГТООХ нь:


1.Улсын Их Хурлын гишүүн Ц.Нямдоржийн Улсын Их Хурлын даргын албан тушаалаас чөлөөлөгдөх хүсэлтийг хүлээн авах эсэх асуудлаар нууц санал хураалтыг зохион байгуулж, дүнг илтгэх үүрэг бүхий комиссыг Улсын Их Хурлын гишүүн Р.Нямсүрэн, Л.Одончимэд, Р.Эрдэнэбүрэн, Л.Гүндалай, Ц.Жаргал нарын бүрэлдэхүүнтэйгээр байгуулсугай.


2. Нууц санал хураалт явуулах журмыг тогтоож санал хураалтын дүнг Улсын Их Хуралд илтгэхийг Санал хураах комисст даалгасугай гэсэн тогтоолын төсөл байна.


Тогтоолын төслийг баталъя гэсэн санал хураалт явуулъя.


Санал хураалтанд 58 гишүүн оролцож,  32 гишүүн зөвшөөрч,  26  гишүүн татгалзаж,  55.2 хувийн саналаар  Санал хураах комисс байгуулах тухай Улсын Их Хурлын тогтоолын төсөл батлагдлаа.


Энэ тогтоолын төслийг дараа нь ёсчилно. Ёсчилсноор тооцох уу. Редакци уншъя. Редакци сонслоо.


Ингээд Улсын Их Хурлын гишүүн Р.Нямсүрэн, Л.Одончимэд, Р.Эрдэнэбүрэн, Л.Гүндалай, Ц.Жаргал  нарыг тэнд манай  санал хураах комиссыг ажилдаа орохыг хүсч байна. Тамгын газар тусалж өгөөрэй. Тамгын газрын Ерөнхий нарийн бичгийн дарга очоорой.


Байгаа гишүүдээ тоолоод, тэгээд санал хураалт чинь  39-өөсөө давж л байвал хүчин төгөлдөр. Нууц санал хураалт  хуралдаанд оролцсон гишүүд гээд тэр чинь санал хураалтанд оролцсон гишүүдээрээ явна. Маргаад байх явдал байхгүй.


Р.Нямсүрэн:  Санал хураах комиссын тогтоолыг танилцуулъя. Санал хураах комиссын тогтоол.  2007 оны  6 сарын 14-ний өдөр. Дугаар № 1. Комиссын дарга, нарийн бичгийн даргыг сонгох тухай. Санал хураах комиссоос тогтоох нь. Санал хураах комиссын даргаар Р.Нямсүрэн,  нарийн бичгийн даргаар Р.Эрдэнэбүрэн нарыг тус тус сонгосугай гэсэн тогтоол гарчээ.


Санал хураах комиссын 2 дугаар тогтоол байна. Санал хураалт  явуулах журам болон саналын хуудасны загвар батлах тухай тогтоол байгаа юм. Санал хураах комиссоос тогтоох нь: Улсын Их Хурлын гишүүн Ц.Нямдоржийн  Улсын Их Хурлын даргын албан тушаалаас чөлөөлөгдөх хүсэлтийг хүлээн авах нь зүйтэй гэсэн Төрийн байгуулалтын байнгын хорооны саналаар нууц санал хураалт явуулах журам, саналын хуудасны загварыг хавсралтаар баталсугай. Комиссын дарга, нарийн бичгийн дарга, гишүүд гэсэн тогтоол байна.  Ингээд журмыг та нөхдөд уншиж сонсгоё.


1.Санал хураах хуудасны  загварыг батална. 


2.Саналын хуудас бүрт комиссын дарга, нарийн бичгийн дарга гарын үсэг зурна.


3.Саналын хуудсанд тэмдэг дарна. 


4.Санал хураах  хайрцгийг гишүүдэд үзүүлнэ.


5.Санал хураах хайрцгийг хааж лацадна.


6.Санал хураалтанд оролцох гишүүдийн нэрийг цагаан толгойн үсгийн дарааллаар дуудна.


7.Улсын Их Хурлын гишүүдэд  саналын хуудас өгнө.


8.Саналын хуудас авсан гишүүн бүрийг жагсаалтанд тэмдэглэнэ.


9.Гишүүд тусгайлан заасан кабинд орж саналаа тэнд байршуулсан үзгээр дугуйлна.


10.Саналын хуудас тараалтанд хяналт тавина.


11.Гишүүд зөвшөөрсөн саналынхаа өмнөх дугаарыг дугуйлна.  Саналын хуудасны маягтыг бид дараа нь та нөхдөд танилцуулна.


12.Санал хураалт дууссаны дараа хайрцгийг нээнэ.


13.Саналын хуудсыг комиссын  З-аас доошгүй гишүүн тоолно.


14.Саналын хуудсыг нэгбүрчлэн шалгана.


15.Хүчинтэй, хүчингүй хуудасны тоог гаргана.


16.Дараахь тохиолдолд саналын хуудас хүчингүйд тооцно.



16.1.Илүү тэмдэглэл хийсэн, хоёуланг нь дугуйлсан.



16.2.Ямар ч тэмдэглэл хийгээгүй буюу санал өгөөгүй ийм тохиолдолд саналын хуудсыг хүчингүйд тооцох юм байна.


17.Санал хураалтын дүнг чуулганы хуралдаанд оролцсон гишүүдийн тоо болон хувиар гаргана.


18.Санал хураалтын дүнг  комиссын тогтоолд тусгана.


19.Санал хураалтын дүнг Улсын Их Хурлын чуулганы хуралдаанд  танилцуулна гэсэн ийм  журамтай юм байна. 


Саналын хуудасны хувьд  ийм хуудас байгаа. Энэ тайлбар байна. Та зөвшөөрсөн саналынхаа өмнөх дугаарыг дугуйлж саналаа илэрхийлнэ. Улсын Их Хурлын гишүүн Ц.Нямдоржийн Улсын Их Хурлын даргын албан тушаалаас чөлөөлөгдөх хүсэлтийг хүлээн авах нь зүйтэй гэсэн Төрийн байгуулалтын байнгын хорооны саналыг 1.Дэмжинэ, 2.Дэмжихгүй гэсэн ийм хоёр асуултын аль нэгийг нь дугуйлна. Ийм саналын хуудас байгааг та нөхдөд танилцуулж байна.


Д.Лүндээжанцан: Санал хураалт болох гэж байна гишүүд орж ирээрэй.


Л.Одончимэд: Саналын хуудсанд цагаан толгойн үсгийн дарааллаар бичсэний дагуу гишүүдийн нэрийг дуудна. Гишүүд тэр дарааллаараа ирж хуудсаа аваад хайрцганд хийнэ. 


Ч.Авдай,

Д.Лүндээжанцан: Авдай гишүүн байхгүй байгаа.

Л.Одончимэд: Г.Адъяа

Д.Лүндээжанцан: Адъяа гишүүн алга байна.

Л.Одончимэд: Авдай гишүүн орон нутагт яваа юм байна. Адъяа гишүүн, Амаржаргал гишүүн,  Арвин орон нутагт яваа юм байна. Бадамдамдин, Бадамжунай, Бакей,  Батаа,  Батбаатар,  Б.Батбаяр, Н.Батбаяр,  Су.Батболд, Сү.Батболд,  Баттулга,  Батхуяг гишүүн, Батхүү гишүүн,  Бат-Үүл гишүүн,  Б.Бат-Эрдэнэ гишүүн, Д.Бат-Эрдэнэ,  Баярсайхан гишүүн орон нутагт явна,  Баяртсайхан, Баярцогт гишүүн,  Р.Буд,  Ганди гишүүн,  Гантөмөр гишүүн,   Ганхуяг гишүүн,  Гончигдорж гишүүн,  Гүндалай гишүүн,  Гүррагчаа гишүүн, Дамиран гишүүн,  Дондог гишүүн,  Дэмбэрэл гишүүн гадаадад явна, Жаргал гишүүн,  Жаргалсайхан гишүүн өвчтэй байна, Занданшатар гишүүн, Зоригт гишүүн,  Идэвхтэн гишүүн,  Ламбаа гишүүн,  Лүндээжанцан гишүүн,  Мөнх-Оргил гишүүн,  Мөнхтуяа гишүүн,  Мурат гишүүн орон нутагт яваа юм байна.  Наранцацралт гишүүн, Нямдорж гишүүн,  Нямсүрэн гишүүн,  Одбаяр  гишүүн,  Одхүү гишүүн,  Отгонбаяр гишүүн,  Очирхүү гишүүн,  Оюун гишүүн,  Пүрэвдорж гишүүн,  Раднаа гишүүн,  Раш гишүүн, Саираан гишүүн,  Санжмятав гишүүн,  Сономпил гишүүн,  Содномцэрэн гишүүн,  Туяа гишүүн,  Сүхбаатар гишүүн гадаадад яваа юм байна, Тэрбишдагва гишүүн ажилтай байна, Улаан гишүүн,  Хүрэлсүх гишүүн,  Цанжид гишүүн өвчтэй байна, Цэнгэл гишүүн, Цэрэнбалжир гишүүн,  Шаравдорж гишүүн,  З.Энхболд,  М.Энхболд, Н.Энхболд,  М.Энхсайхан гишүүн,  Энхтүвшин гишүүн,  Б.Эрдэнэбат,  Р.Эрдэнэбүрэн, Б.Эрдэнэсүрэн
Д.Лүндээжанцан: Ирээгүй гишүүд байвал орж ирж санал хураалтандаа оролцоорой.

Гишүүд  байраа эзэлье. 

Р.Нямсүрэн:  Санал хураах комиссын тогтоолыг танилцуулъя.

Санал хураах комиссын тогтоол. 2006 оны 6 дугаар сарын 14-ний өдөр. Дугаар З. Улаанбаатар хот. Санал хураалтын дүнгийн тухай.  Санал хураах комиссоос  тогтоох нь:

1.Улсын Их Хурлын гишүүн Ц.Нямдоржийн Улсын Их Хурлын албан тушаалаас  чөлөөлөгдөх хүсэлтийг Улсын Их Хурлын чуулганы нэгдсэн хуралдаанаар хэлэлцээд, энэхүү хүсэлтийг хүлээн авах нь зүйтэй гэсэн Төрийн байгуулалтын байнгын хорооны саналаар нууц санал хураалт явуулав.

Улсын Их Хурлын чуулганы нэгдсэн хуралдаанд нийт  58 Улсын Их Хурлын гишүүн байснаас, нууц санал хураалтанд  55 Улсын Их Хурлын гишүүн оролцов. Санал хураах хайрцгийг нээхэд  55 хуудас гарсан ба хүчинтэй  55, хүчингүй хуудас байхгүй байлаа. Санал хураах хуудсыг дэмжинэ, дэмжихгүй гэсэн санал тус бүрээр нь нэгбүрчлэн тоолж гаргахад, дэмжинэ гэсэн саналын хуудас З7 ширхэг буюу,  санал хураалтанд оролцсон нийт гишүүдийн 67.2%  Хоёр. Дэмжихгүй гэсэн саналын хуудас 18 ширхэг буюу санал хураалтанд  оролцсон нийт гишүүдийн 32.8 хувь байв. Комиссын дарга, нарийн бичгийн дарга, гишүүд гэсэн тогтоол байна.

Д.Лүндээжанцан: Санал хураах комиссын дүнг сонслоо.  Санал  хураалтын дүнтэй холбогдуулж асуух асуулт байна уу? алга байна.  Энэ дэгийн дараалал дээр ийм юм хийж өгсөн байна.  Одоо  санал хураах комиссын тогтоолыг өөрсдөө гаргасан байна.  Комиссын тогтоолыг Их Хурал батлахгүй шүү дээ, Нарантуяа даргаа. Батлахгүй.  Тэгвэл одоо Улсын Их Хурлын гишүүн Ц.Нямдоржийг Улсын Их Хурлын даргын албан тушаалаас чөлөөлөх тухай Улсын Их Хурлын тогтоолыг баталъя.  Би уншиж өгье. 

Монгол Улсын Их Хурлын тогтоол, 2007 оны 6 сарын 14-ний өдөр. Дугаар Улаанбаатар хот. Улсын Их Хурлын гишүүн Ц.Нямдоржийг Улсын Их Хурлын даргын албан тушаалаас чөлөөлөх тухай. Монгол Улсын Их Хурлын тухай хуулийн 10 дугаар зүйлийн 10.2.2., 10.4 дэх хэсэг, нууц санал хураалтын дүнг үндэслэн ТОГТООХ нь:

1.Улсын Их Хурлын гишүүн Ц.Нямдоржийг Улсын Их Хурлын даргын албан тушаалаас чөлөөлсүгэй. 

2.Энэ тогтоолыг батлагдсан өдрөөс эхлэн дагаж мөрдсүгэй гэсэн тогтоол байна.  

Улсын Их Хурлын гишүүн Ц.Нямдоржийг Улсын Их Хурлын даргын албан тушаалаас чөлөөлөх тухай  Их Хурлын тогтоолыг баталъя гэсэн санал хураалт явуулъя.

Санал хураалтанд 45 гишүүн оролцож, зөвшөөрсөн 35, татгалзсан  10, 77.8 хувийн саналаар тогтоол батлагдлаа.

Редакцийн санал байна уу?  Редакцийн санал байхгүй бол  редакци сонссонд тооцох уу? Редакци сонссонд тооцлоо.

 Улсын Их Хурлын гишүүн манай туршлагатай парламентч Цэндийн Нямдоржийн Улсын Их Хурлын даргаар ажилласан хугацаандаа  хийсэн, бүтээснийг Монгол төрийн түүхэнд үнэлэн цэгнэх цаг ирэх нь тодорхой.  Хууль тогтоох байгууллагад Ц.Нямдоржийн гүйцэтгэж буй үүрэг, эзлэн буй орон зай ч  бидэнд  тодорхой.  Ийм учраас Монголын ард түмэн, Монгол төрийнхөө төлөө цаашид ч  их зүйл хийнэ гэдэгт Улсын Их Хурлын гишүүд бид итгэж байна. 

Нямдорж гишүүн үг хэлье гэж байна.

Ц.Нямдорж: Баярлалаа.  Хоёр жилийн хугацаанд та бүхнийг удирдаж ажиллалаа.  Монгол төрийн ажлын  төлөө  хатуу хүтүү үг хэлэх үе бишгүйдээ л нэг байсан. Энэ хугацаанд нэлээн ажил амжуулсныг би өглөө ярьсан.  Хэрэв төрийн төлөө хэлсэн хатуу үгэнд цочирдсон бол гишүүд, Тамгын газрынхнаасаа би уучлалт гуйж байна. Төрийн ажилд сэтгэл гаргаж, чин сэтгэлээсээ шударга ажиллахыг би бүх гишүүдээсээ бас чадавхиа сайжруулж ажиллахыг  Тамгын газрын ажилтнуудаасаа хүсч байна. Энэ хугацаанд Их Хурлын ажлыг сурвалжилсан сурвалжлагч нарт талархал илэрхийлж байна. Намайг дэмжиж энэ албан  тушаалд  санал болгосон МАХН-ын удирдлага, МАХН-ын гишүүд, дэмжигчиддээ  баярлаж байна. Бас намайг олон удаа сонгосон Хан-Уул дүүргийн, Увс аймгийн Улаангом сумын 39 дүгээр тойргийн нийт сонгогчиддоо талархал илэрхийлж байна. Би Монгол төрийн төлөө цаашдаа ч гэсэн та бүхэнтэй урьдынхаа илүү идэвхтэй хамтран ажиллана гэдгээ амлаж байна.  Шинэ сонгогдох даргад тал бүрийн тусламж үзүүлж ажиллана гэдгээ бас амлаж байна. Энэ шийдвэрт надад гомдсон, цочирдсон юм алга. Төрийн ажил ёс дэгийнхээ жамын дагуу явж байна. Ер нь бол Монгол төрийн хуулийн орчныг  тунгалаг болгох асуудал туйлын эгзэгтэй шатанд байгаа гэдгийг бас хэлье.  Муу хуулиас  ард түмэн зовдог, шүүх хуулийн байгууллага зовдог эцсийн дүндээ.  Тийм учраас сайн хууль гаргахын төлөө цаашдаа бид нар улам хамтарч ажиллах ёстой шүү гэдгийг гишүүддээ хэлээд  бүх гишүүддээ, бас Засгийн газрын гишүүддээ ажлын амжилт, сайн сайхан бүхнийг хүсэн ерөөж байна. Баярлалаа. /Алга ташив/

Д.Лүндээжанцан: Маргааш 1О цагаас нэгдсэн хуралдаантай. Өнөөдрийн  нэгдсэн хуралдаанаар хэлэлцэх асуудал дууслаа.  Хурал хаасныг мэдэгдье.                 /17.42-18.55 цагт Д.Цэндсүрэн/ 

Хуралдаан 18 цаг 55 минутад өндөрлөв.

Соронзон хальснаас хянаж буулгасан:

Хуралдааны нарийн 

бичгийн дарга Ч.АЛТАНЦЭЦЭГ ,
В.ОЮУН,  Д.ЭНЭБИШ,  Ц.АЛТАН-ОД,  Д.ЦЭНДСҮРЭН
